
Opsomming

‘n Praktykbenadering tot geloofsvorming vanuit die benadering van Thomas

Groome en Gestaltteorie: 'n Prakties-teologiese dialoog

Die onderwerp van hierdie studie handel oor geloofsvorming. Die transversale model
vir transdissiplinére (cross-disciplinary) dialoog, ontwikkel deur Wentzel van
Huyssteen, word in hierdie studie benut om 'n praktykbenadering tot geloofsvorming
te ontwikkel. Dialoog tussen die benadering van Thomas Groome en Gestaltteorie
word ontgin om die insigte wat daaruit na vore kom, binne 'n praktykbenadering te
ontwikkel. Osmer se prakties-teologiese model is gebruik om die dialoog binne n
raamwerk van vier fases uit te voer: die deskriptiewe, interpretatiewe, normatiewe en

pragmatiese take.

Die deskriptiewe taak behels 'n beskrywing van Groome se benadering tot
geloofsvorming. Sy Gedeelde Christelike Praksis benadering, wat deur vyf

bewegings gaan, word uiteengesit ook bespreek.

Gestaltteoretiese perspektiewe word gebruik om die interpretatiewe taak te hanteer.
Die filosofiese wortels van Gestaltteorie word verken, asook spesifieke
Gestaltteoretiese konsepte, sodat die wyse waarop verandering en groei by die
mens plaasvind, verklaar kan word. Die wyse waarop geloofsvorming by die mens
plaasvind, met spesifieke fokus op integrasie en assimilasie, word uiteengesit.
Gestaltteorie se paradoksale teorie van verandering en die kontaksiklus word benut
om te verklaar op watter wyse integrasie en assimilasie tydens geloofvorming by die

mens plaasvind.

Die transversale dialoog word tydens die normatiewe taak voortgesit deur die insigte
vanuit die deskriptiewe en interpretatiewe take met mekaar in verband te bring. Die
konteks van missionale ekklesiologie, waarbinne die navorser homself bevind, word
ook in die dialoog verreken. Deur die proses word ses bepaalde riglyne
geidentifiseer vir die praktyk van geloofsvorming.



Tydens die pragmatiese taak word die bevindinge vanuit die voorafgaande fases
verwerk om 'n praktykbenadering tot geloofsvorming saam te stel. Die betrokke
praktykbenadering word sodanig aangebied dat dit binne 'n verskeidenheid van

kontekste van waarde kan wees.

Abstract

A practice approach to faith formation from the approach of Thomas Groome
and Gestalt theory: A practical theological dialogue

The focus of this study is faith formation. The transversal model of cross-disciplinary
dialogue, developed by Wentzel van Huyssteen, is being utilised to develop a
practice approach to faith formation. Dialogue between Thomas Groome’s approach
to faith formation and Gestalt theory is used to develop a practice approach to faith
formation. Osmer’s practical theological model frames the different stages of the

research: the descriptive, interpretive, normative and pragmatic tasks.

The descriptive task involves a description of the process of faith formation
according to the approach of Thomas Groome. His Shared Christian Praxis

approach, encompassing five movements, is being discussed.

In order to complete the interpretive task, the description of Groome’s approach is
followed by a focus on Gestalt theory. The philosophical roots of Gestalt theory is
explored, as well as specific Gestalt concepts, in order to explain the process of
human growth and change. The way in which faith formation can be explained, with
a focus on integration and assimilation, is outlined. Gestalt theory’s Paradoxical
theory of change, as well as the contact cycle, are being utilised in order to explain
the process of integration and assimilation of faith.

Hereafter, the transversal dialogue is continued by relating the insights gained from
Groome’s approach and Gestalt theory with each other during the normative task.
The context of missional ecclesiology, in which the researcher finds himself, is also
being accounted for during the dialogue. The process identifies six guidelines for the

practice of faith formation.

During the completion of the pragmatic task, the findings of the dialogue are
processed into a practice approach to faith formation. The practice approach is

presented in such a way that it can be utilised in a variety of settings.

Hoofstuk 1

Inleiding en Rasionaal van die Studie

1.1 Die navorser se belangstelling en motivering vir
die studie

Die navorser is n predikant in die Nederduits Gereformeerde Kerk. Hy spesialiseer
ook in Gestaltspelterapie. Beide hierdie professies het deeglike opleiding
veronderstel en 'n groot impak op die navorser se ontwikkeling en identiteit gehad.
Vanuit die gereformeerde teologie het die navorser se eie mensbeskouing baie meer
positief geskuif, en 'n groter sensitiwiteit vir benaderings en metodologieé van
geloofsvorming het ontwikkel. Die bekendstelling aan Gestaltteorie as 'n soort

lewensfilosofie het naatloos hierby aangesluit.

Tydens die navorser se opleiding was daar twee bakens, een in die veld van
teologie, en een in die veld van Gestaltteorie, wat hom veral geinteresseer het. Die
eerste baken was gedurende sy opleiding as predikant. 'n Blokkursus in homiletiek
het onder andere die lees en bespreking van die boek “Die uitwissing van God op
die kansel” (Cilliers, 1997) behels. Die navorser is gekonfronteer met sy eie
wettisisme en die gepaardgaande voorskriftelikheid wat daarmee saamgaan.
Terselfdertyd is die navorser ook gekonfronteer met sy eie ervarings van moralisme
waarmee hy grootgeword het. Die spesifieke akademiese blok staan as 'n merker in
sy teologiese opleiding uit. 'n Blokkursus in homiletiek was 'n baie bevrydende kursus
— maar dit het die navorser ook uitgedaag om sy hernude siening van God se

genade te integreer.

Die tweede baken het gedurende sy studies in Gestaltspelterapie gestalte gekry. Die
navorser is bekend gestel aan die “Paradoksale teorie van verandering”. Dit is veral
die verskil tussen introjeksie en assimilering wat die navorser geinteresseer het. Hy
het raakgesien dat wettisisme en moralisme sou kon lei tot introjeksie van geloof,

met die gepaardgaande “topdog/underdog” spanning.



Die ooreenkomste en raakpunte tussen die twee bakens tydens die navorser se
opleiding is die motivering vir die huidige studie. Daar het heelwat vrae by die
navorser ontstaan. Een van die vrae was: “Tot hoe 'n mate is teoloé ingelig oor
Gestaltteorie?” Daarmee saam: “Watter impak sou kennis van Gestaltteorie vir
leraars se bediening inhou?” Dit is veral die terrein van geloofsvorming wat die
navorser se belangstelling prikkel. 'n Meer spesifieke vraag het mettertyd ontwikkel:
“‘Watter implikasies sal Gestaltteorie se paradoksale teorie van verandering vir die
prosesse van geloofsvorming behels? Hoe sou leraars, kategete en ouers anders na

geloofsvorming kan kyk?”

1.2 Probleemstelling

Fouché en De Vos (2011b:82) bespreek vier bronne waaruit navorsingsprobleme

identifiseer kan word:
e Waarneming van die werklikheid;
e Teorie;
e \orige navorsing;
e Persoonlike belangstelling en intellektuele nuuskierigheid.

Die navorser het in hierdie studie die uitdagende proses van probleemstelling in al

vier bogenoemde terreine teégekom.

1.2.1 Waarneming van die werklikheid

Die navorser is bevoorreg om 'n pastorale beradingsbediening as deel van sy
ampspligte te bestuur. In hierdie bediening kry hy telkens te make met sowel lidmate
as nie-lidmate wat met geloofsake worstel. Menigmaal blyk dit dat die spesifieke
worstelinge verband gehou het met 'n wettiese en moralistiese godsdiensagtergrond.
Sedert sy kennismaking met Gestaltteorie het die konsep van “topdog/underdog” die
navorser gehelp om persone by te staan in hul eie prosesse in die rigting van

geloofsintegrasie.



Daar is tans wydverspreide kommer oor die praktyk van geloofsvorming (Strommen
& Hardel, 2008:16; Borgman, 2006:435; De Wet, 2003:1). Lindner, soos aangehaal
deur Roehlkepartain, Benson, King, & Wagener (2006:1), beskryf die bekommernis
S00s volg:

Some people — particularly those within religious communities — worry

that the beliefs, narratives, and commitments of the world’s religious
traditions are not adequately taking root in young people’s lives.

Die navorser het talle jongmense ontmoet met ernstige geloofskwessies wat spruit
uit die manier hoe hulle geforseer is om in hul geloofstradisie op te tree. In die NG
Kerk het die aantal dooplidmate van die jaar 2000 tot 2004 met 10,75% gedaal — 'n
totaal van 33699 lidmate (Schoeman & Bisschoff, 2004:31). Wagner-Ferreira
(2008:94) dui daarop dat daar waarskynlik ongeveer 34 000 dooplidmate van die
Nederduitse Gereformeerde Kerk is wat veronderstel is om in die kategese te wees,
maar dit nie bywoon nie. Daar is nie uitsluitsel oor wat al die verskillende redes is
waaroor jongmense die kerk verlaat nie. Daar bestaan wel baie vrae oor die
fenomeen. Dit is die navorser se motief om met die navorsing n bydrae te lewer wat

verdere taal sal voorsien om hieroor te besin.

Missionale ekklesiologie is deur die Nederduitse Gereformeerde Kerk se algemene
sinode van 2013 as amptelike ekklesiologie van die Nederduitse Gereformeerde
Kerk aanvaar (NGK, 2013:8). Aangesien die navorser 'n predikant van die
Nederduitse Gereformeerde Kerk is, is missionale ekklesiologie die direkte
bedieningskonteks waarbinne die navorser homself bevind. Die navorser se ervaring
is dat die formele aanvaarding van 'n missionale ekklesiologie nog nie 'n wesenlike
verskil in prosesse van geloofsvorming gemaak het nie. Daarom sal die konteks van
missionale ekklesiologie in die dialoog tussen Gestaltteorie en die benadering van

Thomas Groome 'n wesenlike rol speel.



1.2.2 Teoretiese raakpunte tussen Gestaltteorie en

Thomas Groome se benadering

Gestaltteorie is ryk en omvattend. Dit verklaar en verhelder die proses waardeur
mense inligting integreer. Yontef (1993:142-143) verduidelik hoe bewustheid en
kontak lei tot spontane verandering en groei. Verskillende dele van die veld word
met mekaar geintegreer sodat n geheel gevorm word. Gestaltteorie se “paradoksale
teorie van verandering” verskaf 'n praktykgerigte raamwerk waarvolgens integrasie
en groei benader kan word. Dit is die navorser se opinie dat 'n Gestalt benadering
die proses van geloofsvorming sal verhelder. Williams (2006:17) wys op die
duidelike verbinding tussen Gestalt en spiritualiteit — dat Gestalt die spirituele

ontwikkeling van die self kan bevorder.

Daar blyk ook ooreenkomste te wees tussen Groome se benadering tot
geloofsvorming en die kontaksiklus van Gestaltterapie. Groome se Gedeelde
Christelike Praksis gaan deur vyf bewegings (Groome, 1999:207). Die vyf bewegings
maak ruimte vir die unieke stories en lewensituasies van die deelnemers aan die

proses van geloofsvorming:

a) Deelnemers word genooi om hulle eie stories binne die huidige konteks te
vertel (Noem die Huidige Aksie);

b) Geleentheid word gegee om te reflekteer (Kritiese Refleksie);

c) Die groter Christelike Storie word gedeel, tesame met die reaksies waartoe 'n

mens genooi word (Die Storie en die Visie);

d) Deelnemers word genooi om in dialoog met die Groter Storie te gaan (dialoog

tussen Storie en stories);

e) Geleentheid word gegee waarvolgens deelnemers met verantwoordelikheid 'n

reaksie op die dialoog kan kies (Dialoog tussen Visie en visies).

In Gestalt terminologie sou verwys kon word na die veld van elke deelnemer
waarmee daar rekening gehou behoort te word. Uit bogemelde bewegings van
Groome se benadering tot geloofsvorming, blyk dit dat daar vanuit die Gestaltteorie

gesé kan word dat Groome die veld van die persoon in ag neem. Dit is ook hierdie



skynbare ooreenkoms tussen Groome se benadering tot geloofsvorming en

Gestalteorie wat die navorser ondersoek.

Groome se benadering het, soos Gestaltteorie, 'n sterk dialogiese gerigtheid
(Groome, 1999:190). Op die oog af blyk daar sterk raakpunte tussen die twee velde
se teorie te wees. 'n Postfondasionele ondersoek (vgl. Afdeling 6.1.) behoort die
ooreenkomste en verskille te verhelder, sodat 'n grondige teorie daaruit kan

ontwikkel.

Verskeie teorieé van geloofsvorming sou gebruik kon word om 'n prakties-teologiese
dialoog met Gestaltteorie te voer. Die navorser kies egter vir die benadering van

Thomas Groome, en wel om die volgende redes:

e Groome se benadering is 'n meta-benadering wat aangepas kan word om in
'n verskeidenheid van situasies gebruik te word (vergelyk Simpson, 1999:98);

e Aangesien Groome se benadering 'n meta-benadering is, kan dit in
verskillende kontekste ontgin word;

e Groome maak gebruik van 'n “teenswoordige dialektiese hermeneutiek”, wat
fokus op singewing wat tydens geloofsvorming plaasvind (vgl. Afdeling 2.2.6).
Die teorie van verandering in Gestaltteorie hanteer die proses van singewing
vanuit 'n ander konteks (vgl. Afdeling 3.4.1). Transdissiplinére (cross-
disciplinary) dialoog tussen die twee teorieé behoort waardevolle insigte
ontginbaar te maak;

e Groome se epistemologiese vertrekpunte verreken die mens se benadering
tot kennis oor millennia. Dit vorm die filosofiese agtergrond van sy benadering

tot geloofsvorming.

Die navorser is van mening dat daar potensiaal tot kreatiewe dialoog tussen Groome
se benadering tot geloofsvorming en Gestalteorie is. Die verheldering van die twee
teorieé vanuit twee verskillende dissiplines en 'n transdissiplinére (cross-disciplinary)
dialoog kan tot nuwe insigte lei wat die praktyke van geloofsvorming moontlik kan
bevoordeel. Die navorser erken dat daar ook ander geldige geloofsvormingsteorieé
is, maar vanuit bogenoemde argumente is dit duidelik dat Groome se benadering en

Gestaltteorie gepaste gespreksgenote in 'n transversale dialoog sal wees.



1.2.3 Vorige navorsing

Geloofsvorming is 'n onderwerp wat reeds intensief nagevors is en steeds nagevors
word. Van der Merwe (2004:17) wys op die noodsaaklikheid van heilsekerheid en
heilstoe-eiening op die weg na 'n gesonde spiritualiteit. Dean (2010:6) se navorsing
fokus op, wat sy noem, die indringer (“imposter’) geloof binne die Amerikaanse
kultuur, wat tekort skiet aan missionale helderheid en Christelike dissipelskap. Ook
Strommen en Hardel (2008) het die behoefte aan 'n radikale model vir jeug- en
familiebediening raakgesien en ontwikkel. Volgens Strommen en Hardel (2008:17)
vind geloofsoordrag nie naastenby plaas soos wat dit veronderstel is om te wees nie.

Die Search Institute in die VSA is ook 'n sprekende voorbeeld van die hoeveelheid
navorsing wat tans op geloofsvorming fokus. Die Search Institute se Handbook of
Spiritual Development (Roehlkepartain et al., 2006) is 'n goeie voorbeeld van
omvattende navorsingsresultate. In die Suid-Afrikaanse konteks het verskeie
navorsers bydraes tot die veld gelewer (Du Toit, 2007; Veldsman, 2005). Dit blyk
egter uit die bestaande navorsing dat daar nog nie 'n poging was om die benadering
van Thomas Groome en die teorie van Gestaltterapie gesamentlik te ondersoek as

moontlike bronne van kennis oor geloofsvorming nie.

Die navorser is van mening dat Gestaltteorie die potensiaal het om die huidige
verstaan van geloofsvorming te verbreed. Dit kan egter nie geisoleerd plaasvind nie.
Tans is daar 'n behoefte aan interdissiplinére navorsing. Greckhamer, Koro -
Ljungber, Cilesiz en Hayes (2008:308) stel dit onomwonde: “Interdisciplinary
gualitative inquiry reflects institutional and societal preferences for open, shared, and
public science...”. Die navorser beskou dit as 'n noodsaaklike stap om uiteindelik die
studie van geloofsvorming transdissiplinér vanuit n prakties-teologiese invalshoek

aan te spreek.

Verskeie studies in spiritualiteit en Gestaltterapie dui aan dat daar nog baie geleer
kan word in die dialoog tussen die twee velde. Twee bydraes behoort hier genoem te
word. Die eerste is dié van Williams (2006) en die ander een dié van Hinksman
(2001). Hinksman (2001:401) het bevind dat die praktiese waardes van Gestaltteorie
en feministiese teologie inderdaad versoenbaar is. Sy bevindinge stimuleer ook

verdere verkenning oor die raakpunte tussen teologie en Gestaltteorie. Williams



(2006:17) bespreek die verbande en insigte wat voortspruit tussen Gestaltterapie,
Ken Wilber se transpersoonlike sielkunde en Jorge Ferrer se “participatory knowing”.
Sy spreek die hoop uit dat die gesprek tussen Gestaltterapie en spiritualiteit tot
groter bewustheid en dialoog sal lei. Die navorser wil juis dit met hierdie studie

bereik.

Phillip Brownell (2010:69) het ook reeds waardevolle bydraes gelewer tot die
integrasie tussen Gestaltterapie en teologie. Op Suid-Afrikaanse bodem is daar ook
die werk van Denton (2010), wat binne 'n multidissiplinére benadering op die
tussenvlak tussen pastoraat en Gestaltterapie plaasvind. Vanuit gemelde bydraes is
dit duidelik dat Gestaltteorie en teologie die potensiaal het om as volwaardige

gespreksgenote hanteer te word.

Dit is die navorser se opinie dat die huidige postmoderne konteks nuwe uitdagings
stel, wat die behoefte aan interdissiplinére navorsing beklemtoon. Evans (2007)
maak die punt uit dat die teorie van Gestaltterapie oor die afgelope sewentig jaar
baie ontwikkel het. Alhoewel Kuenzli (2004) Gestaltterapie nie as 'n postmoderne
vorm van terapie beskou nie, kom hy wel tot die gevolgtrekking dat dit die potensiaal
het “to go post-modern”. Evans (2007:196-197) stel dit dat Gestaltterapie die nodige

kreatiewe moontlikhede bied wat in 'n postmoderne konteks geverg word:

A dialectical perspective and attitude toward ‘truth’ affirms the
paradoxical nature of reality and, as such, is open to exploring the entire
continuum between and including polarities.

Volgens Evans (2007:196-197) is daar 'n nuwe paradigma wat besig is om te
ontwikkel en onderskei kan word. Sy redenasie is dat daar nog baie navorsing
daaroor gedoen behoort te word. Dit is hierdie uitdaging wat Evans stel, wat die
navorser graag wil aanvaar deur Gestaltteorie en Groome se benadering tot
geloofsvorming in 'n transdissiplinére (cross-disciplinary) dialoog met mekaar te laat
spreek. Osmer (2008:163) beskryf die transdissiplinére (cross-disciplinary) dialoog
as “a special form of rational communication in which the perspectives of two or

more fields are brought into conversation”.

Dit is nie die navorser se bedoeling om twee dissiplines of teorieé te integreer of te

laat saamsmelt tot een werkmodel nie. Dit is eerder die navorser se strewe om 'n fyn



gebalanseerde spasie tussen Gestaltteorie en Groome se benadering te handhaaf.
Die liminale spasie in hierdie studie sal die sogenaamde “betwixt and between” (vgl.
Taylor, soos aangehaal deur Mouton, 2004:11) ontmoetingsplek van twee teorieé
vanuit twee verskillende dissiplines wees. Indien Gestalt terminologie vir 'n oomblik in
'n ander konteks gebruik mag word, kan dit s6 gestel word: Die navorser sal graag
die kontakgrens tussen die twee dissiplines wou behou, sonder dat 6f samevloeiing

of isolasie kreatiewe dialoog tussen die twee verhinder.

Die motivering vir die studie staan gevolglik op twee bene. In die eerste plek is die
navorser gemotiveerd om die huidige dialoog tussen teologie en Gestaltteorie te
bevorder. Tweedens is dit die navorser se behoefte om die proses van
geloofsvorming beter te verstaan en 'n bydrae te lewer tot die huidige
geloofsvormingpraktyke.

1.2.4 Persoonlike belangstelling en intellektuele

nuuskierigheid

In Afdeling 1.1 het die navorser reeds tot 'n mate sy persoonlike belangstelling en
intellektuele nuuskierigheid in die navorsingsonderwerp verduidelik. Denscombe,
soos aangehaal deur Fouché en De Vos (2011b:85), wys op die positiewe invioed
wat persoonlike ervaring in 'n onderwerp op navorsing kan hé. Terselfdertyd word
daar op die gevaar gewys dat navorsing met 'n sterk outobiografiese element
daartoe kan lei dat die navorser reeds gevormde gevolgtrekkings het. Dit het die
potensiaal dat die navorser onwillig raak om nuwe ontdekkings in die navorsing te

maak.

Dit is inderdaad so dat die navorser se persoonlike belangstelling en ondervinding in
die onderwerp van geloofsvorming n groot rol speel in die keuse van die
navorsingsonderwerp. Dit is ook die rede waarom die navorser doelbewus vir
liminaliteit kies as 'n navorsingsgerigtheid. Die Franse antropoloog, Arnold van
Gennep, het die idee van liminaliteit bekend gestel (Cilliers, 2009:2), wat intussen in

verskillende kontekste gebruik word. Mouton (2004:11) verwys na die antropoloog



Victor Turner, en in besonder die teoloog Mark Kline Taylor, wat die konsep verder

ontwikkel het:

Liminality is the term | reserve for the kind of life known ‘betwixt and
between’ differentiated persons, groups or worlds. This is an experience
of the wonder, the disorientation and discomfort that can rise when one is
suspended between or among different groups or persons.

(Taylor, soos aangehaal deur Mouton, 2004:11)

Barnard (2010:79) belig die waarde van liminaliteit vir die praktiese teologie, asook
hoe die betekenis van die konsep ontwikkel het. Vir Barnard blyk dit 'n konsep te
wees wat nie meer net die grens tussen velde handhaaf nie, maar ook fokus op die
onderlinge vloei en openheid. Vir die navorser verteenwoordig liminaliteit 'n kreatiewe
spasie wat die tussenviak tussen die velde van Gestaltteorie en Groome se

benadering tot geloofsvorming beskryf.

1.3 Navorsingsvraag

Osmer (2008:10) identifiseer vier sleuteltake van praktiese teologiese interpretasie.
Volgens hom moet navorsing beskrywend/empiries, interpreterend, normatief en
pragmaties van aard wees. Vir die doel van hierdie studie, word die navorsingsvrae
na aanleiding van hierdie vier take geformuleer, met die oorkoepelende

navorsingsvraag soos volg:

Watter Praktykbenadering tot geloofsvorming kan ontwikkel word vanuit n dialoog

tussen Gestaltteorie en Thomas Groome se benadering tot geloofsvorming?

Hierdie vraag word beantwoord deur vier onderliggende vrae te beantwoord wat
deur die vier sleuteltake van die praktiese teologie (volgens Osmer, 2008:4) vereis

word:

e Beskrywende taak: Wat gebeur, volgens Thomas Groome, tydens die proses van

geloofsvorming?



e Interpreterende taak: Watter lig kan Gestaltteorie werp op die proses van

geloofsvorming, sodat beter verstaan kan word hoe dit gebeur?

¢ Normatiewe taak: Wat behoort tydens die proses van geloofsvorming te gebeur?
In die beantwoording van hierdie vraag word daar gefokus op die volgende:
Watter riglyne vir geloofsvorming ontstaan vanuit 'n dialoog tussen Gestaltteorie
en Groome se benadering, wat binne die huidige konteks van missionale

ekklesiologie binne die Nederduitse Gereformeerde Kerk gebruik kan word?

e Pragmatiese taak: Hoe kan daar reageer word op die insigte wat ontwikkel is oor
die praktyk van geloofsvorming vanuit die dialoog tussen Thomas Groome se

benadering en Gestaltteorie?

1.4 Navorsingsdoel

Die doel en doelwitte van die studie (vgl. Fouché & De Vos, 2011a:94) word soos

volg uiteengesit:

Die doelstelling van die navorsing kan soos volg omskryf word:

e Die navorser wil n nuwe praktykbenadering tot die proses van geloofsvorming
ontwikkel wat vanuit 'n dialoog tussen Gestaltteorie en Thomas Groome se

benadering spruit.

Die doelwitte van die navorsing is soos volg:

e Om uit te klaar wat Groome se benadering tot geloofsvorming behels en dit te
beskryf (deskriptief);

e Om geloofsvorming in die lig van Gestaltteorie te interpreteer (interpreterend);

e Om te ontdek wat in die proses van geloofsvorming behoort te gebeur

(normatief). Dit behels dat:

a) rigtingwysers vir geloofsvorming binne die konteks van missionale

ekklesiologie geidentifiseer word;

b) rigtingwysers vir geloofsvorming vanuit Groome se benadering

geidentifiseer word;
c) rigtingwysers vir geloofsvorming vanuit Gestaltteorie geidentifiseer word;

d) riglyne vir geloofsvorming geidentifiseer word vanuit n dialoog tussen
Gestaltteorie en Groome se benadering, in die lig van missionale

ekklesiologie;

e Om 'n praktykbenadering tot geloofsvorming daar te stel wat vanuit die dialoog
tussen Thomas Groome se benadering en Gestaltteorie ontstaan

(pragmaties).

1.5 Sentrale teoretiese argument

Die sentrale teoretiese argument kan soos volg gestel word:

n Dialoog tussen Thomas Groome se benadering en Gestaltteorie sal n nuwe

praktykbenadering tot die proses van geloofsvorming ontwikkel.

Die argument is dat die twee benaderings optimaal benut sal word deur elkeen van
die benaderings in sy eie veld te respekteer. Die vertrekpunt is dat die liminale
spasie tussen Gestaltteorie en Thomas Groome se benadering 'n ruimte bied
waarbinne nuwe insigte oor geloofsvorming ontwikkel kan word, wat tot n nuwe

praktykbenadering lei.

1.6 Navorsingsprosedure en metodologie

1.6.1 Postfondasionele benadering

Na aanleiding van die werk van Van Huyssteen (1998, 1999, 2006), wil die navorser
vanuit 'n postfondasionele® benadering te werk gaan. In Suid-Afrika het Mller (2004,
2005, 2009a, 2009b) reeds sinvolle bydraes in die teologie gelewer waarin hy die

! Sommige navorsers (vgl. Binneman, 2010:40) vertaal die konsep in Afrikaans met

“‘postfundamentalisties”. Die navorser kies egter vir ‘n meer direkte vertaling, aangesien
“postfundamentalisties” in Engels terugvertaal na “postfundamental”, wat ‘n ander konsep is.

postfondasionele benadering gebruik en ontwikkel het as 'n teoretiese raamwerk vir
transdissiplinére (cross-disciplinary) studie. Vervolgens word daar kortliks uitgebrei
op die betekenis van n postfondasionele benadering deur dit te kontrasteer met

fondasionele en nie-fondasionele benaderings.

“The foundationalist approach takes it for granted that absolute truth is available to
all of us” (Muller, 2009a:4). Muller wys daarop dat 'n fondasionele benadering in
interdissiplinariteit slegs na 'n universele perspektief sal streef, en daarom sal neig
tot assimilering en inkorporering tussen dissiplines. Volgens Miuller maak dit

interdissiplinére werk uiters moeilik, indien nie onmoontlik nie.

'n Nie-fondasionele perspektief kan as die teenoorgestelde van 'n fondasionele of
universele perspektief beskou word. “This approach takes it for granted that
foundations or fundamentals don’t exist and that we only have a diversity of
opinions” (Muller, 2009a:5). Muller wys daarop dat hierdie benadering lei tot groter
verdraagsaamheid tussen dissiplines, maar dat dit geneig is om relativisties en

sonder rigting te wees.

In kontras met die fondasionele en nie-fondasionele benaderings, is die
postfondasionele benadering “sensitive to both the danger of relativity and
subjectivity in a multiverse rationality, and the rigidity and false claims of the
universal rationality” (Mduller, 2009a:5). Van Huyssteen (2006:24) beskou die
postfondasionele benadering as 'n werkbare derde epistemologiese opsie. Dit is 'n
benadering wat die idee van 'n transversale rasionaliteit moontlik maak, wat 'n
verantwoordbare en werkbare tussenvlak tussen dissiplines voorsien (Mdller,
2009a:5).

1.6.2 Transdissiplinére dialoog: 'n transversale model

Transdissiplinére (cross-disciplinary)? dialoog kan beskryf word as 'n besondere vorm
van rasionele kommunikasie waarvolgens die perspektiewe van twee of meer velde

in gesprek met mekaar gebring word (Osmer, 2008:163). Die gesprek tussen twee of

2 Osmer (2008:160-173) verwys na “cross-disciplinary dialogue” wat in Afrikaans vertaal kan word met
“kruis-dissiplinére dialoog”. Die navorser kies egter om eerder die term “transdissiplinére (cross-
disciplinary) dialoog” te gebruik.

meer vakgebiede kan, volgens Osmer (2008:163-164), deur middel van vier tipes

dialoog plaasvind:

Intradissiplinére dialoog behels dialoog tussen verskillende perspektiewe
binne dieselfde vakgebied, sodat gevolgtrekkings intern tot die betrokke veld

gemaak kan word.

Interdissiplinére dialoog bring die perspektief van een vakgebied in gesprek

met 'n ander vakgebied.

Multidissiplinére dialoog bring n verskeidenheid van vakgebiede tegelykertyd
in gesprek met mekaar. Die verskillende teorieé van verskillende vakgebiede

spreek verskillende vlakke van interpretasie in die veld aan.

Metadissiplinére dialoog behels dialoog aangaande die aard van 'n spesifieke
vakgebied en vind dikwels binne die wetenskapsfilosofie,
wetenskapsosiologie (“sociology of science”), die sosiologie van kennis en
retoriek of argument-teorie (“the sociology of knowledge and rhetoric or
argument theory”). Metadissiplinére dialoog artikuleer die status van 'n

spesifieke vakgebied.

Die tipe transdissiplinére (cross-disciplinary) dialoog wat binne hierdie studie gebruik

word, is interdissiplinére dialoog. Die perspektief van Groome se benadering word in

gesprek gebring met die perspektief van Gestaltteorie. Transdissiplinére (cross-

disciplinary) dialoog kan 'n verskeidenheid van vorme aanneem. Osmer (2008:165-

167; vgl. Denton, 2014:8) noem dat daar drie modelle is waarvolgens dialoog tussen

godsdiens en sielkunde kan plaasvind. Daar is diversiteit binne die onderskeie

modelle soos wat die modelle binne kontemporére teologie ontluik het. Die drie

modelle behels die volgende:

Korrelasionele modelle benader transdissiplinére (cross-disciplinary) dialoog
op sodanige wyse dat Christelike godsdiens en sielkunde in n verhouding
gebring word waar wedersydse beinvloeding plaasvind. Christelike beraders
en sielkundiges luister versigtig na kontemporére sielkundiges, leer van hulle
en dra tot die dialoog by (Denton 2014:8). Drie vorme van die korrelasionele
model het ontwikkel, te wete die metode van korrelasie, die hersiene metode

van korrelasie en die hersiene praksis metode van korrelasie (Osmer
2008:165-167).

Transformasie-modelle hanteer transdissiplinére (cross-disciplinary) dialoog
tussen teologie en ander velde as 'n gesprek tussen mense wat verskillende
“tale” gebruik (Osmer 2008:168). Dissiplines het elk 'n spesifieke fokus van
studie (“subject matter”). Spesifieke woordeskat en konsepte word gebruik om
taal te konstrueer om dit wat bestudeer word, te begryp (Osmer 2008:168).
Om van die een “taal” na die ander “taal” te beweeg, verg nie net blote
vertaling van konsepte nie. Osmer (2008:168) verduidelik die proses soos
volg: “Rather, it is a matter of transforming what is learned from another field
by placing it in a different disciplinary context.” Twee variasies bestaan binne
die transformasie-model: die Chalcedoniese model en die ad hoc
korrelasionele model. Die Chalcedoniese model rig die dialoog tussen
teologie en ander velde volgens die taal van die christologiese formulerings
van die Konsilie van Chalcedon (Osmer 2008:168). Die ad hoc korrelasionele
model gebruik literére en hermeneutiese teorieé soos wat dit bruikbaar is
binne die teologie, of dit word laat vaar indien dit nie bruikbaar is nie. Hierdie
proses van gebruik en laat vaar vind op 'n ad hoc basis plaas (vgl. Denton
2014:8; Osmer 2008:169-170).

n Transversale model vir transdissiplinére (cross-disciplinary) dialoog is die
mees onlangse model vir dialoog tussen teologie en ander velde (Osmer
2008:170). Osmer, soos aangehaal deur Denton (2008:8), verduidelik die

transversale model soos volg:

Transversal model of cross-disciplinary dialogue pictures the
relationship of the disciplines as an interacting network of different
fields and contends that the human quest for intelligibility is
strengthened by rational communication across this network.

Osmer (2008:170) verduidelik hoe die transversale model van dialoog tussen

dissiplines ontgin kan word en verwys na Van Huyssteen wat in die teologie

met hierdie vorm van dialoog geidentifiseer word.

Diagrammaties kan die onderskeie modelle vir transdissiplinére (cross-disciplinary)

dialoog soos volg uiteengesit word in Tabel 1.1 (Osmer 2008:172):

Tabel 1.1: Modelle vir transdissiplinére (cross-disciplinary) dialoog

Modelle vir Transdissiplinére (cross-disciplinary) Dialoog

o Korrelasioneel: Wedersydse beinvioeding
- metode van korrelasie
- hersiene metode van korrelasie

- hersiene praksis-metode van korrelasie

e Transformasie: Spesifieke taal-wérelde verg transformasie, nie blote
vertaling nie

- Chalcedon

- Ad hoc korrelasie

e Transversaal: Interseksie en uiteenloping van dissiplines wat
hulpbronne vir rasionaliteit deel

Die transversale model vir transdissiplinére (cross-disciplinary) dialoog word vir
hierdie studie gebruik. Langs hierdie weg word dit moontlik gemaak om insigte vanuit
twee spesifieke dissiplines te verkry aangaande 'n bepaalde onderwerp van studie,
naamlik geloofsvorming. Osmer (2008:170) beskryf die betekenis van transversaliteit
as ’lying across, extending over, intersecting, meeting and converging without
achieving coincidence.” 'n Belangrike implikasie vir die studie is dat transversaliteit
persoon- en perspektief spesifiek is (Osmer 2008:172). Osmer (2008:172) stel dat
transversaliteit “explores areas of overlap and divergence in a concrete dialogue
between particular perspective”. In die geval van hierdie studie is daar twee
bepaalde perspektiewe wat deur middel van die transversale dialoog tot bepaalde
insigte lei. Osmer (2008:171) beskryf die dialoog tussen twee bepaalde

perspektiewe soos volg:

This sort of rational communication is possible because the members of
different fields share common resources of rationality, in spite of their
differences.

Die metateorie veronderstel ook dat die navorser voortdurend bewus moet wees van
sy eie vertrekpunte in die studie. Dit is dus 'n inherente deel van die navorser se
studie om verantwoordbaar te wees vir sy identiteit as 'n Gestaltterapeut, en 'n
gereformeerde teoloog. Volgens Morgan en Drury (Buchner 2007:73) sal die

navorser drie vrae moet beantwoord ten einde eties en kongruent op te tree:

e Die navorser moet verklaar watter metodes gebruik word om integriteit en

geldigheid te handhaaf;

e Die navorser moet rekenskap gee vir die ervaring en kwalifikasies wat hy na
die studie toe bring. Dit sal deel vorm van die navorser se eie verhaal wat in

die eerste hoofstuk gemeld sal word;

e Die navorser moet eerlik en deursigtig wees oor enige voorveronderstellings.

1.6.3 Osmer se hermeneutiese spiraal van vier take

Osmer (2008:11) voorsien 'n model waarvolgens vier primére take van prakties-
teologiese interpretasie uiteengesit word. Osmer (2008:241) verwys ook na die
manier hoe verskeie praktiese teoloé hul fokus op die vier verskillende take van die
praktiese teologie hanteer. Die vier take kan soos volg omskryf word (Osmer,
2008:4):

e 'n Beskrywende/empiriese taak ondersoek die navorsingstema deur
verkenning en beskrywing van die huidige situasie.

e 'n Interpreterende taak bestudeer, vanuit 'n toepaslike literatuurstudie, die
perspektiewe en navorsingsresultate van aangrensende wetenskappe om die
oorsake wat tot die huidige situasie aanleiding gegee het te verstaan.

¢ n Normatiewe taak gebruik insigte, konsepte en vertrekpunte vanuit die Skrif

en teologiese perspektiewe om vas te stel watter etiese norme van

toepassing is om die verlangde of korrekte situasie (konteks) te interpreteer
en te beskryf.

e 'n Pragmatiese taak behels die formulering en implementering van 'n strategie
of aksieplan vir die oplossing van die probleem wat in die

beskrywende/empiries taak geformuleer is.

Beskrywende/
Empiriese
Taak

Interpreterende
Taak

Pragmatiese
Taak

Normatiewe
Taak

Figuur 1.1: Osmer (2008:4) se model vir die vier take van Prakties-Teologiese
navorsing

Die navorser gaan die vier take (Osmer, 2008:4) van die praktiese teologie as
metodologie gebruik om die transversale dialoog tussen Thomas Groome en
Gestaltteorie te voer. Groome is 'n wyd erkende praktiese teoloog wat reeds bevestig
is as 'n kenner in die veld van geloofsvorming (Browning 1988:84; Walters,
2004:208; Beaudoin, 2005:127; Wong et al., 2009:306; O’Malley, 2011:28; Schulte,
2011:51).

1.6.4 Opsommende navorsingsprosedure

Die navorsing sal soos volg uitgevoer word:

1. Literatuurstudie oor Thomas Groome se benadering tot geloofsvorming

(Beskrywende taak in Hoofstuk 2);

2. Literatuurstudie oor

die wyse waarop Gestaltteorie die proses van

geloofsvorming kan verklaar (Interpreterende taak in Hoofstuk 3);

3. Literatuurstudie oor die konteks van missionale ekklesiologie om sodoende

die rigtingwysers vir geloofsvorming aan die hand daarvan te identifiseer; die

uitvoering van 'n transversale dialoog tussen Groome se benadering en

Gestaltteorie om sodoende riglyne vir geloofsvorming binne die konteks van

missionale ekklesiologie te identifiseer (Normatiewe taak in Hoofstuk 4);

4. Generering van 'n praktykmodel deur middel van sintese aan die hand van

Osmer (2008:11) se beskrywing van die vioei tussen die vier take van

prakties-teologiese navorsing (Pragmatiese taak in Hoofstuk 5).

1.6.5 Skematiese uiteensetting van navorsingsprosedure

Die skematiese uiteensetting van navorsingsprosedure is soos volg:

Tabel 1.2: Skematiese uiteensetting van navorsing

Navorsingsvraag

Watter Praktykbenadering
tot geloofsvorming kan
ontwikkel word vanuit ‘n
dialoog tussen
Gestaltteorie en Thomas
Groome se benadering tot
geloofsvorming?

Navorsingsvraag:

(a) Wat gebeur, volgens
Thomas Groome, tydens
die proses van
geloofsvorming?

(b) Watter lig kan
Gestaltteorie werp op die
proses van
geloofsvorming, sodat
beter verstaan kan word
hoe dit gebeur?

Doel

Die doel van die studie is om 'n
praktykbenadering tot geloofsvorming te
ontwikkel vanuit 'n dialoog tussen
Gestaltteorie en Thomas Groome se
benadering.

Doelwit:

(a) Om uit te klaar wat Groome se
benadering tot geloofsvorming behels en
dit te beskryf (deskriptief).

(b) Om geloofsvorming in die lig van
Gestaltteorie te interpreteer
(interpreterend).

18

Metodologie

Osmer (2008:11) se model
van die vier take van die
praktiese teologie word
gebruik om 'n
praktykbenadering tot
geloofsvorming te ontwikkel.

Beskrywende taak
Literatuurstudie oor Thomas
Groome se beskrywing van
geloofsvorming

Interpreterende taak
Literatuurstudie oor die
wyse waarop Gestaltteorie
die proses van
geloofsvorming verklaar.



(c) Wat behoort tydens die
proses van
geloofsvorming te
gebeur?

(d) Hoe kan daar reageer
word op die insigte wat
ontwikkel is oor die
praktyk van
geloofsvorming vanuit die
dialoog tussen Thomas
Groome se benadering en
Gestaltteorie?

(c) Om te ontdek wat in die proses van
geloofsvorming behoort te gebeur
(normatief). Dit behels dat:

rigtingwysers vir geloofsvorming binne
die konteks van missionale
ekklesiologie geidentifiseer word,
rigtingwysers vir geloofsvorming vanuit
Groome se benadering geidentifiseer
word;

rigtingwysers vir geloofsvorming vanuit
Gestaltteorie geidentifiseer word,;
riglyne vir geloofsvorming
geidentifiseer word vanuit 'n dialoog
tussen Gestaltteorie en Groome se
benadering, in die lig van missionale
ekklesiologie.

(d) Om 'n praktykbenadering tot
geloofsvorming daar te stel wat vanuit die
dialoog tussen Thomas Groome se
benadering en Gestaltteorie ontstaan
(pragmaties).

1.7 Omskrywings

Normatiewe taak
Literatuurstudie oor die
konteks van missionale
ekklesiologie om sodoende
die rigtingwysers vir
geloofsvorming aan die
hand daarvan te identifiseer;
die uitvoering van n
transversale dialoog tussen
Groome se benadering en
Gestaltteorie om sodoende
riglyne vir geloofsvorming
binne die konteks van
missionale ekklesiologie te
identifiseer.

Pragmatiese taak
Generering van 'n
praktykmodel deur middel
van sintese aan die hand
van Osmer (2008:11) se
beskrywing van die vioei
tussen die vier take van
prakties-teologiese
navorsing.

Aangesien die navorsing transdissiplinér van aard is, word sekere benaderings en

konsepte vervolgens kortliks omskryf.

1.7.1

Prakties-teologiese dialoog

Hierdie studie word vanuit praktiese teologie gedoen. Die navorser kies vir ‘n

kommunikatiewe model van rasionaliteit, soos omskryf deur Osmer (2008:100-103).

Prakties-teologiese dialoog verwys dan in hierdie navorsing na die manier hoe daar

met twee verskillende benaderings omgegaan word ten einde dieper insigte te

ontwikkel rondom die proses van geloofsvorming. Volgens die kommunikatiewe

model van rasionaliteit:

a) kan Groome se benadering en Gestaltteorie as ‘n spesifieke vorm van

kommunikasie beskou word;

b) kom beide teorieé vanuit ‘n bepaalde posisie, wat in aanmerking geneem
moet word;

c) word Groome se benadering en Gestaltteorie in die dialoog beide as feilbaar
hanteer (vgl. Osmer, 2008:102-103).

Terselfdertyd is dit ook nodig dat die navorser se eie vertrekpunte so deeglik as

moontlik verklaar word in die hantering van die dialoog.

1.7.2 Thomas Groome se benadering

Thomas H. Groome is Professor in Teologie en Religieuse Opvoedkunde aan die
Boston College, Massachusetts, VSA (Boston College, 2012). Sy primére
belangstelling en navorsing is die geskiedenis, teorie en praktyk van religieuse
opvoeding (“education”). Groome is 'n akademikus binne die Rooms Katolieke
tradisie. Sy werk word ook in Gereformeerde kringe benut, aangesien sy benadering
tot hermeneutiek 'n besondere bydrae rondom Skrifgebruik voorsien (Parsons,
2005:52). Browning (1984) het reeds meer as drie dekades gelede verwys na die
kragtige praktiese teologie van Christelike opvoeding wat Groome met sy boek

Christian Religious Education aanbied.

Beaudoin (2005:127) is van mening dat “the texts of Thomas Groome have proven
influential, even foundational, for nearly a generation of work in practical theology
and religious education”. Thomas Groome is veral bekend vir sy metode van ‘n
Gedeelde Christelike Praksis (“Shared Christian Praxis”). Simpson (1999:100)
beskryf Groome se Gedeelde Christelike Praxis as ‘n “way of being with people”,

eerder as 'n pedagogiese metodiek.

1.7.3 Geloof en geloofsvorming

Groome (1999:57) beskou geloof as ‘n geleefde realiteit met drie dimensies: (1) ‘n
geloofsoortuiging, wat meer spesifiek na geloofsinhoud verwys en intellektueel van
aard is; (2) ‘n aktiwiteit van vertroue en wat meer affektief van aard is en (3) ‘n

manier van leef en wat meer konatief van aard is.

Groome se benadering tot geloofsvorming is gefokus op geloofsopvoeding
(“education”) en die manier waarop die gemelde drie dimensies kan ontwikkel.
Alhoewel die navorser Groome se siening van geloof as ‘n geleefde realiteit gebruik,
verkies die navorser egter om nie die term geloofsopvoeding te gebruik nie. Groome
se benadering is in katolieke skole in Australié intensief benut in 'n poging om die

gaping tussen kerklike leer en lewenservaring te oorbrug (Buchanan, 2005:27).

Geloofsvorming in hierdie navorsing behels die proses waarby geloofsinhoude
integreer word. Dit is in die eerste plek nie die manier waarop opvoeders
geloofsinhoude aan persone leer nie, maar eerder hoe daardie inhoud deel van ’'n

persoon se lewe word.

1.7.4 Gestaltteorie

Gestaltteorie is nie ‘n veld wat primér besig is met geloofsvorming nie. Dit is egter
gemoeid met ‘n holistiese leerproses (Garcia, Baker & deMayo, 2005:302). Die
navorser definieer daarom nie geloofsvorming vanuit Gestaltteorie nie — alhoewel
prosesse van ontwikkeling en groei vanuit Gestaltteorie hanteer kan word. Frederick
en Laura Perls het die Gestalt benadering in die 1940’s gevestig (Yontef, 1993:123),
en dit word steeds verder ontwikkel (Parlett, 2005:42). Dit is ‘n benadering wat meer
gefokus is op proses as op inhoud (Yontef, 1993:124) en is geskoei op die

samevoeging van verskeie perspektiewe.

Eerstens is daar die fenomenologiese perspektief, wat in Gestaltteorie die funksie
het om bewuswording te bevorder (Yontef, 1993:124, Crocker, 2005:66). Tweedens
is daar die perspektief van veldteorie, wat meer deskriptief van aard is en op die
geheel fokus (Yontef, 1993:125, Parlett, 2005:43). Derdens is daar die eksistensiéle
perspektief (Crocker, 2005:70), wat binne die konteks van Gestalt handel oor
outentiekheid en die voortdurende ontdekking van menswees (Yontef 1993:126).
Laastens is daar die dialogiese perspektief, gegrond op die bydraes van Martin
Buber oor die “I/Thou” verhouding teenoor die “I-It” verhouding (Yontef, 1993:126-
127, Crocker, 2005:72). Die laaste twee perspektiewe sou ook as een perspektief

voorgestel kon word: die dialogiese eksistensialisme.

Enkele Gestaltteoretiese konsepte word vervolgens uitgelig, waarvan die antisipasie

is dat dit in die navorsing ‘n kardinale rol sal speel.

1.7.5 Paradoksale teorie van verandering

Deel van die navorsing behels dat 'n ondersoek gedoen word hoe verandering of
transformasie volgens Groome plaasvind, en hoe dit vergelyk met die paradoksale
teorie van verandering volgens die Gestaltteorie. Beisser (1970) het die paradoksale
teorie van verandering geformuleer aan die hand van die werk van Frederick Perls.
Volgens Beisser vind verandering plaas wanneer iemand word wat hy is en nie
wanneer hy probeer om te word wat hy nie is nie. Verandering vind daarom nie plaas
wanneer iemand daartoe geforseer word nie, maar wel wanneer ‘n persoon tyd en
energie gebruik om te wees wat hy is. Yontef (2005:83) verduidelik dit soos volg:
When people identify with their whole selves, when they

acknowledge whatever aspect arises at a moment, the conditions
for wholeness and growth are created.

Die paradoksale teorie van verandering is ‘n kernkonsep van Gestaltteorie,

waarvolgens bewuswording en kontak tot spontane verandering lei.

1.7.6 “Top dog/underdog”

“Top dog” en “underdog” verwys in Gestaltteorie na twee onderskeie aspekte van die
self wat in spanning met mekaar is. Die “top dog” stel eise en verwagtinge aan ‘n
persoon deur middel van “jy moet” boodskappe. Daarteenoor word die “ek wil” aspek
van die persoon die “underdog” genoem (Blom, 2006:43). Dit blyk dat Yontef
(2005:86) nie altyd na die “top dog / underdog” konflik verwys ter verduideliking van
die paradoksale teorie van verandering nie, en soms slegs verwys na die “shoulds”
wat groei inhibeer. In Yontef (1993:77-78) se vroeére werk verwys hy wel na die “top
dog” as 'n boelie en 'n moraliserende gesaghebber, teenoor die “underdog” wat deur

middel van passiwiteit beheer uitoefen.

Die navorsing behels dat die verband tussen Groome se benadering en die Gestalt
konsep van “top dog” en “underdog” ondersoek word. Volgens die navorser kan die
“top dog”, “shoulds” en “jy moet” boodskappe die wyse waarop geloofsinhoud
oorgedra word beinvloed aangesien ‘n wettiese en moralistiese benadering tot

geloofsvorming nie wenslik sou wees nie.

1.7.7 Introjeksie

Binne die konteks van Gestaltteorie, word introjeksie as ‘n kontakgrensversteuring®

gesien (Lobb, et al.,, 2005:33; Blom, 2006:32). Volgens Blom (2006:32) vind
introjeksie plaas wanneer inhoud vanuit die omgewing sonder kritiek en bewustheid
aanvaar word. Dit beteken dat spesifieke inhoud nie geassimileer word nie. Yontef
(1993:179) definieer ‘n introjeksie as die inname van ‘n partikel in sy geheel, sonder
dat dit deel van die organisme word. Blom (2006:32) haal verskeie outeurs aan (vgl.
Aronstam, 1989; Hardy, 1991; Korb et al., 1989; Yontef & Jacob, 2000) waarvolgens
‘n introjek ‘n idee, houding, geloofsinhoud of gedrag kan behels. Corey (2009:204)
beskou ‘n introjeksie steeds as vreemd (“alien”) tot die persoon, aangesien die

betrokke inhoud nie geanaliseer en herstruktureer is nie.

Introjeksie is die proses waarvolgens kontak en spontane groei inhibeer word. Vanuit
die Gestaltteorie behoort die kontakmodifikasie van introjeksie ‘n invloed te hé op
prosesse van geloofsvorming. Indien geloofsvorming voortdurend tot introjeksies kan
lei, sonder dat assimilering plaasvind, kan die implikasies wees dat integrasie van

geloof nie plaasvind nie.

1.7.8 Gestalt Kontaksiklus

Woldt en Toman (2005:ix) verwys na die onderskeie benaminge wat in
Gestaltterapie gebruik word vir die proses waarmee persone kontak met die

omgewing maak. Dikwels word daar ook afwisselend verwys na die ervaringsiklus,

3 Joyce & Sills (2009:105-118) verduidelik ‘n verskuiwing van die terminologie vanaf “kontakgrensversteurings” na
“kontakmodifikasies”. Die argument behels dat dit steeds oor ‘n kontakfunksie gaan en daarom nie met ‘n negatiewe beskouing
benader kan word nie. Die navorser sal voortaan die terme “modifikasies in kontak” of “kontakmodifikasies” gebruik.

Gestalt ervaringskontinuum, Gestalt kontaksiklus en die Gestalt homeostase siklus.
Blom (2006:26-27) onderverdeel die kontaksiklus in vyf fases:

a) Bewustheid/sensasie;

b) Mobilisasie/keuse van relevante aksie;
c) Finale kontak/Aksie;

d) Post-kontak; en

e) Onttrekking.

Daar bestaan verskeie ander indelings van die Gestalt kontaksiklus (vgl. Melnick &
Nevis, 2005:103-104; Reynolds, 2005:159-162). Vir die doel van hierdie navorsing
volstaan die navorser by die uiteensetting van die Gestalt kontaksiklus soos Blom
(2006:26-27) dit beskryf en onderverdeel. Volgens die navorser kan die Gestalt
kontaksiklus in dialoog verkeer met Groome se gedeelde Christelike praksis wat as

'n proses van vyf bewegings beskryf word (vgl. Afdeling 1.2.2. en 2.2).

1.7.9 Praktykbenadering

Hierdie studie het dit ten doel om 'n benadering te ontwikkel wat belanghebbendes,
wat betrokke is by prosesse van geloofsvorming, kan bystaan deur praktiese riglyne
te voorsien. Binne die konteks van praktiese teologie word praktyk egter nie van
teologie losgemaak nie (Steyn & Masango 2011:2). Osmer (2008:175) se vierde en
laaste taak van die praktiese teologie, behels die pragmatiese taak. Die navorser is
van mening dat Osmer se benadering tot praktiese teologie daartoe lei dat die
pragmatiese taak volledig binne die teologie ingebed is. Osmer (2008:227) stel 'n
pedagogiese strategie voor wat vra na oop-einde riglyne wat rigting verskaf oor die
wyse waarop 'n taak uitgevoer behoort te word. 'n Praktykbenadering is binne die
konteks van hierdie studie 'n oop strategie wat persone wat by prosesse van
geloofsvorming betrokke is, van praktiese riglyne voorsien waarvolgens hulle hul
taak binne konkrete kontekste kan uitvoer, sonder om die praktyk los te maak van

teologie.

1.8 Samevatting

In hierdie hoofstuk is die navorser se persoonlike motivering en rasionaal vir die
studie uiteengesit. Teoretiese raakpunte tussen Groome se benadering en
Gestaltteorie is uitgewys, asook die moontlikheid dat n praktykbenadering tot
geloofsvorming kan ontstaan vanuit n dialoog tussen Groome se benadering en

Gestaltteorie.

Daar is aangetoon dat die navorsing vanuit 'n postfondasionele benadering hanteer
word. Transversale dialoog (vgl. Osmer 2008:170-173) is die model vir
transdissiplinére (cross-disciplinary) dialoog wat gebruik word om vanuit
Gestaltteorie en Groome se benadering tot geloofsvorming 'n praktykbenadering tot

geloofsvorming te identifiseer.

Osmer (2008:11) se vier take van die praktiese teologie word gebruik om die fases
van die transversale dialoog te bepaal. Die eerste fase behels die deskriptiewe taak,
wat in Hoofstuk 2 vervat word met die beskrywing van Groome se benadering tot
geloofsvorming. Die tweede fase gaan gepaard met die interpretatiewe taak van
Osmer (2008:11), waarvolgens 'n verklaring van die proses van geloofsvorming
vanuit Gestaltteorie voorsien word. Die tweede fase word in Hoofstuk 3 uiteengesit.
Die normatiewe taak van Osmer (2008:11) volg in Hoofstuk 4. Tydens hierdie fase
word die bevindinge van Hoofstuk 2 en 3 in 'n transversale dialoog benut om te
bepaal wat tydens geloofsvorming behoort te gebeur. In die laaste fase, vervat in
Hoofstuk 5, word die resultate van die transversale dialoog gebruik om 'n

praktykbenadering tot geloofsvorming saam te stel.

Hoofstuk 2

’n Beskrywing van die proses van

geloofsvorming volgens Thomas Groome

2.1 Inleiding

In hierdie hoofstuk beoog die navorser om die deskriptiewe taak van die
hermeneutiese sirkel, soos uiteengesit deur Osmer (2008:10), uit te voer. Volgens
Osmer (2008:4) behels dit: “gathering information that helps us discern patterns and
dynamics in particular episodes, situations, or contexts”. Aansluitend by Osmer
(2008:4) se interpreterende vraag, “Wat gebeur” of “What is going on?”, beantwoord
die navorser die volgende navorsingsvraag in hierdie hoofstuk: “Wat gebeur, volgens
Thomas Groome, tydens die proses van geloofsvorming?”. Die beantwoording van

die vraag behels 'n beskrywing van Thomas Groome se teorie van geloofsvorming.

Beskrywende/
Empiriese
Taak

Interpreterende
Taak

Pragmatiese
Taak

Normatiewe
Taak

Figuur 2.1: Beskrywende/Empiriese taak (Osmer, 2008:11)

In die beskrywing van Thomas Groome se benadering word die hoofstuk soos volg

uiteengesit: Eerstens is daar 'n bespreking van die komponente van Groome se

Gedeelde Christelike Praksis (Afdeling 2.2). Daarna volg die vyf bewegings van
Groome se benadering (Afdeling 2.3), waarin die onderskeie komponente na vore

kom soos wat dit in die praktyk plaasvind.

Groome se doelwit vir geloofsvorming speel 'n kardinale belang in sy proses van
geloofsvorming. Gevolglik word daar na bogenoemde uiteensetting in Afdeling 2.4
stilgestaan by die doelwit en in Afdeling 2.5 by die uitkoms van geloofsvorming soos
deur Groome beskou. In die laaste afdeling van die hoofstuk (Afdeling 2.6) word
daar stilgestaan by Groome se soeke na 'n epistemologie wat as die geidentifiseerde

doel van geloofsvorming sal kan dien.

Om gevorm te word deur geloof, behels vir Groome (2008:31) meer as om bloot data
te verwerk en te verstaan — dit beteken dat die geloofsinhoud 'n persoon se eie
gemaak word en deel van n mens se wese word. Groome verwys ook na die
transformerende trekkrag wat dit op individue en gemeenskappe het.

Geloofsvorming is 'n lewenslange proses wat nooit ophou nie.

Groome (Boston College 2014) beklee tans die leerstoel van die “Department of
Religious Education and Pastoral Ministry” aan die “Boston College” se teologiese
skool. Groome is bekend vir sy Gedeelde Christelike Praksis, wat vir die eerste keer
in 1980 uiteengesit is in sy klassieke werk “Christian Religious Education: Sharing
Our Story and Vision” (Crain, 2012:312). Meer as drie dekades later, is Groome dus
steeds met sy spesifieke benadering besig, alhoewel hy dit in eenvoudiger terme
beskryf — hy gebruik nou eerder die term “Lewe tot Geloof tot Lewe” (“Life to Faith to
Life”) in plaas van 'n “Gedeelde Christelike praksis” (Groome, 2011b:262). Groome
se nuutste boek wat spesifiek oor sy benadering tot geloofsvorming handel, “Will
There be Faith? A New Vision for Educating and Growing Disciples” (2011b) word

deur Crain (2012:312) beskou as 'n vereenvoudigde uiteensetting van sy benadering.

Groome gebruik hoofsaaklik die term “Christian religious education”. Vir die doel van
hierdie studie gebruik die navorser die term “geloofsvorming”. Vervolgens sit die
navorser die komponente en die bewegings van Groome se Gedeelde Christelike
Praksis tot geloofsvorming uiteen. Daarna word die basiese vertrekpunte van
Groome se benadering uiteengesit wat die onderbou van die Gedeelde Christelike

Praksis uitmaak.

2.2 Komponente van’n Gedeelde Christelike Praksis

Simpson (1999:98) meld dat Groome se Gedeelde Christelike Praksis n meta-
benadering is wat aangepas kan word om in 'n verskeidenheid van situasies gebruik
te word. Groome (1999:184) beskryf sy Gedeelde Praksis benadering soos volg: “n
groep Christene deel in dialoog hulle kritiese refleksie op huidige aksie, in die lig van

die Christelike Storie en Visie, in die rigting van 'n geleefde Christelike geloof.”

Alhoewel Groome (2012:6) se meer onlangse benaming van die proses
vereenvoudig is na “Lewe tot Geloof tot Lewe”, verkies die navorser om in hierdie
deel van die studie die meer gevestigde terme “Gedeelde Christelike Praksis” te
gebruik. Die term “Lewe tot Geloof tot Lewe” is egter reeds 'n rigtingwyser in die
antwoord op die deskriptiewe vraag: “Wat gebeur volgens Thomas Groome tydens

die proses van geloofsvorming?”.

Vervolgens word die komponente wat Groome in sy Gedeelde Christelike Praksis
veronderstel, weergegee. Na die bespreking van die komponente word die vyf fases
van Groome se proses tot geloofsvorming uiteengesit. Die fases van Groome se

proses word deur Groome (1999:207) ook as bewegings beskryf.

2.2.1 Huidige Aksie

Met “huidige aksie” verwys Groome (1999:184) nie bloot na huidige aktiwiteit nie,
maar in 'n breér sin na die totale menslike betrokkenheid in die wéreld, na dit wat
uitdrukking aan die mens (onsself) gee. Dit sluit dus alle aktiwiteit in wat meer is as
blote liggaamlike metabolisme. Groome (1999:184) maak dit duidelik dat die kritiese
refleksie wat volg, gefokus is op die self waaruit hierdie aktiwiteit vloei.

Wat die inhoud van die “huidige aksie” betref, kan deelnemers fokus op hoe die
spesifieke tema wat ter sake is, in hul eie lewens of in die samelewing hanteer of
gerealiseer word. Deelnemers se eie houding, ervarings, emosies en gedagtes word
in die beweging verwelkom. Die wyse waarop die huidige aksie “genoem” word, kan

op verskillende maniere (vorme) plaasvind. Hierdie vorme kan insluit simbolisering,

verbalisasie, skryf, uitbeelding, of enige menslike uitdrukking. Soos wat deelnemers
hulle eie bewuste deelname aan die spesifieke tema tot uitdrukking bring, word die
intensie van beweging een, naamlik om die aksie te verwoord, tot vervulling gebring
(Groome, 1991:175). Groome (1999:185) se fokus op deelnemers se persoonlike

ervaring wil die slaggat vermy dat daar bloot in teorie gedeel word:

Thus while critical reflection is primarily on the self, it is ultimately
on the social context by which the self comes to its self-identity.
The whole sociocultural context, with its norms, laws,
expectations, ideologies, structures, and traditions, constitutes the
present action for the participants’ critical reflection.

Deur op die huidige (“present”) te fokus, reken Groome (1999:185) dat die sluier
gelig word op die verlede wat die mens gebring het tot by sodanige aksie, asook dat
dit die bewustheid verhoog van die gevolge wat dit vir die toekoms inhou. Die
navorser stem daarmee saam dat 'n fokus op die huidige tot 'n verhoging in
bewustheid lei en gevolglik persoonlike betrokkenheid van deelnemers by die proses

verhoog.

2.2.2 Kritiese Refleksie

Met kritiese refleksie verwys Groome (1999:185) na 'n aktiwiteit wat vra na (1)
kritiese denke om die hede te evalueer; (2) kritiese geheue sodat die verlede in die
hede ontbloot kan word; en (3) kreatiewe verbeelding om die toekoms in die hede

voor die gees te roep.

Op 'n eerste vlak wil kritiese denke die hede evalueer en dit wat voor die hand
liggend is uitwys. Dit behels 'n poging om raak te sien wat dalk as vanselfsprekend
aanvaar word. “Dit wat is”, is die fokus van die refleksie. Die verwagting is egter ook
dat kritiese refleksie verder sal delf as bloot die ooglopende. Die onmiddellike
funksie van kritiese refleksie is om by die oorsprong van die huidige aksie (sien
Afdeling 2.2.1) uit te kom, en die veronderstellings en aansprake daarvan te
ontbloot. Groome (1999:186) redeneer dat dit met kritiese refleksie nie bloot om die

gebruik van rede gaan nie, maar ook die gebruik van die geheue en persoonlike

verbeelding wat betrek moet word. Sodoende word die mens se eie geleefde

deelname in die wéreld deel van die proses.

Kritiese geheue wat die verlede in die hede wil ontbloot, word as’t ware refleksie oor
die self se eie nadenke. Dit gaan daaroor om die oorsprong van die persoon se eie
denke te probeer onthou en tot bewustheid te bring. Groome (1999:186) betoog dat
die onthou van die oorsprong krities moet wees, anders is dit net weer 'n bevestiging
van die invloed daarvan op die hede. Volgens Groome voorkom 'n kritiese onthou dat
die verlede steeds onverhinderd die hede bepaal. 'n Kritiese “onthou” van die verlede
is volgens Groome (1999:186) die vertrekpunt waarvolgens die hede in die toekoms

gekies kan word:

A ‘forgotten’ past, on the other hand, holds unconscious sway over
the present and thus limits our freedom in shaping the future.
Remembering is not only looking backward to the personal and
social biographies of individual and community. It also requires a
looking outward, a re-membering of our present action with the
source of that action in its present social context.

Deur die proses van kritiese refleksie word die persoonlike en sosiale bron van die
mens se huidige aksie ontbloot. Dit lei tot die ontdekking van die huidige storie, en

gee aan die mens die vryheid om met verbeelding 'n alternatiewe toekoms te kies.

Kreatiewe verbeelding om 'n alternatiewe toekoms in die hede te kies, is nodig om
die kritiese refleksie te voltooi (Groome 1999:186). Die rede vir kritiese refleksie oor
die hede en verlede, is dat die mens 'n intensie vir die toekoms wil hé. Kritiese
refleksie verg egter kreatiewe verbeelding, andersins word die toekoms 'n blote
herhaling van die verlede. Kreatiewe verbeelding is anders as blote wensdenkery en
wil poog om vorm te gee aan 'n alternatiewe toekoms. Vir Groome (1999:187) is dit 'n

uitdrukking van hoop en 'n uniek menslike eienskap om dit te kan doen.

Groome verstaan refleksie nie slegs as 'n kognitiewe oefening nie, maar as sowel n
kognitiewe as 'n affektiewe proses. Vir Groome is dit vanselfsprekend dat kritiese
refleksie oor die hede met beide hart en verstand gebeur, aangesien dit oor
selfkennis gaan. Terselfdertyd vra kreatiewe verbeelding vir 'n begeerte na
alternatiewe en betrek dit sowel die kognitiewe as affektiewe prosesse (Groome
1999:188).

2.2.3 Dialoog

Om krities te kan reflekteer oor die hede en die verlede veronderstel dat dialoog
moontlik is. Groome (1999:189) spreek hom sterk daaroor uit dat die leeromgewing
van geloofsvorming die Christelike gemeenskap is. Hy verwys na wat Martin Buber
die “I/Thou-verhouding” noem, as die ideale konteks waarbinne hierdie dialoog kan
plaasvind. Benewens die Christelike gemeenskap wat dit vereis, argumenteer
Groome (1999:189) dat die dialoog self deel van die kategese is. Groome wys die
paradoks uit dat dialoog by die self begin, omdat dit 'n gesprek met die self se eie
biografie, storie en visie is, maar dat dit tussen verskillende persone binne die “I/It- of

I/Thou-verhouding” plaasvind.

Dialoog behels vir Groome meer as die blote uitruil van inligting. Dit behels om te
vertel, asook om te luister. Dit is 'n spesifieke vorm van luister om die spesifieke
intensie van die ander persoon se hart te hoor. “When dialogue involves authentic
expressing/listening activity, then the consequences are both disclosure and
discovery for the people involved” (Groome 1999:189). Binne die proses van
Gedeelde Christelike Praksis, sluit dialoog egter nie uit dat die Christelike Storie en
Visie deur middel van lesings en ander pedagogiese tegnieke aangebied kan word
nie. Die uitdaging is wel om die Christelike Storie en Visie in die hier en nou aan te
bied op s6 'n wyse dat dit vir deelnemers ontsluit word (“disclosure”) en dialoog
tussen hul eie lewens en geloofstradisie kan plaasvind. Die ontsluitende
(“disclosure”) dialoog word dan teenoor 'n monologiese aanbieding (afgeslote

“closure”) van die Christelike Storie en Visie gestel (Groome, 1999:189).

Daarbenewens onderskei Groome tussen dialoog en blote bespreking. Groome
(1999:190) beroep hom op Freire se vyf vereistes vir die tipe dialoog waarop hy

aanspraak maak. Dit veronderstel:
a) n liefde vir die wéreld en mense;
b) nederigheid in plaas van arrogansie;

C) geloof in die mens se vermoé om te skep en te herskep, wat tot vertroue

lei soos wat dialoog vorder;

d) hoop wat bewus is van die mens se onvolmaaktheid, maar dit nie so wil

aanvaar nie;
e) kritiese denke.

Groome erken dat hierdie vereistes vir dialoog nie noodwendig in die praktyk so
plaasvind nie, maar dat dit 'n ideaal is waarna gestreef word. Groome (1999:191) se
ervaring is dat hierdie vorm van dialoog nie net tussen die deelnemers onderling
gebeur nie, maar dat dit ook dialoog met God self word. Die ervaring is dat die luister
na ander deelnemers in die proses van geloofsvorming dikwels lei tot n innerlike
dialoog met God, en dat dit soms lei tot gesamentlike gebed in reaksie op dit wat
gehoor is. Groome (1999:191) erken ook dat dialoog, soos wat dit per implikasie
deur Freire beskryf word, nie noodwendig as “Christelike dialoog” beskou kan word
nie, maar dat dit wel die geval is wanneer die reflektiewe aktiwiteit gedoen word as 'n

respons op die Christelike Storie en Visie.

2.2.4 Die Storie

Groome gebruik die metafoor “Storie” as 'n groter en meer omvattender term as
“‘narratief”. “By Christian Story | mean the whole faith tradition of our people, however
that is expressed or embodied” (Groome, 1999:192). Om die Storie te onthou en aan
te bied is 'n essensiéle deel van die Joodse en Christelike proses om God te ken.
Om te herroep en te onthou hoe God red, is essensieel tot die geloof. Die Storie is
gegrond in die hoogtepunt van God se historiese teenwoordigheid in die lewe,
sterwe en opstanding van Jesus Christus. Die historiese Jesus is die geinkarneerde

Storie.

Daarbenewens wys Groome (1999:193) daarop dat God steeds aktief in die
geskiedenis is en dat die mens voortdurend geroep word om te reageer en deel te
neem aan die Storie. Deel van die herinnering, is om te onthou hoe God in die mens
se eie geloofsgemeenskappe gewerk het (Groome, 1999:193). In Hoofstuk 4 word
Groome se siening van die Storie, wat vir Groome die tradisie insluit, binne 'n
gereformeerde raamwerk uiteengesit, aangesien dit anders in 'n gereformeerde

tradisie sal lyk as binne die Rooms Katolieke tradisie.

2.2.5 Die Visie

Die metafoor “Visie” word deur Groome gebruik om te verwys na die geleefde
reaksie waarnatoe die Christelike Storie die mens uitnooi, sowel as die belofte wat
God in die Storie maak. God se intensie en belofte vir die skepping is God se
koninkryk. “Visie” is dan 'n verwysing na God se visie vir die hele skepping (Groome,
1999:193).

“Visie” en “Storie” is nie twee afsonderlike realiteite nie, maar twee aspekte van
dieselfde realiteit. Die Visie is die mens se reaksie op God se beloftes, en die Storie
is die ontvouing van die Visie. Dit is om pedagogiese redes wat Groome die twee
apart hanteer (Groome, 1999:193).

Die Storie is ook nog nie voltooi nie. Die mens bevind hom/haar telkemale in nuwe
historiese omstandighede, wat telkens na reaksie vra. Groome (1999:194) beskryf
dit soos volg: “If our pilgrimage is to unfold the Vision rather than merely repeat the
past, then the present cannot passively inherit and repeat the Story”. Terselfdertyd
wys Groome (1999:194) ook op die invioed wat historiese kontekste op die
interpretasie van die Storie het, met die gevolg dat die mens altyd met kritiese

refleksie besig behoort te wees.

In 'n sekere sin is die Visie ook 'n kritiek op die huidige praksis en 'n maatstaf vir die
manier hoe die mens die Storie uitleef. Die toekoms is egter oop, en die vorm
daarvan word beinvioed deur die mens se huidige praksis. Daarom is die huidige
praksis belangrik en kan dit nie uitgedoof of as onbelangrik afgemaak word nie.
Hieruit is dit vir die navorser duidelik waarom Groome (2011b:275) sy benadering

begin met “life to faith to life”.

2.2.6 Teenswoordige dialektiese hermeneutiek

Groome (1999:195) gebruik die term “teenswoordige dialektiese hermeneutiek”
(“present dialectical hermeneutics”) om te verwys na die hermeneutiese beginsel wat

onderliggend is aan 'n gedeelde praksis benadering.

Sonder om uit te brei oor die verskillende maniere hoe hermeneutiek al omskryf is,
volstaan Groome (1999:195) by die breé betekenis van “om te soek na betekenis”
sowel as om te verduidelik watter betekenis gevind is. Die taak van geloofsvorming
behels vir Groome grotendeels om mense te lei om God se wil vir hul lewens te
onderskei en om 'n ruimte te skep waarbinne hierdie onderskeiding gedeel kan word.
Volgens die navorser is Groome se proses op hierdie punt duidelik en direk
gekoppel aan die normatiewe funksie van praktiese teologie soos uiteengesit deur
Osmer (2008:4), aangesien die beoogde doel en verwagting van geloofsvorming

duidelik deel van die proses is. Daar sal meer hieroor uitgebrei word in Hoofstuk 4.

Met teenswoordigheid (“‘present”) verwys Groome (1999:195) na 'n hermeneutiek
waarvolgens na die huidige praksis, en vanuit die teenwoordige tyd na beide die
verlede en die toekoms binne die huidige praksis gekyk word. Terwyl daar krities
gereflekteer word op die huidige praksis, en op die eie stories en visies wat daarin
omvat word, is die mens ook veronderstel om na sowel die Geloofstorie te kyk, as na
die Visie wat vanuit hierdie Storie ontspring (Groome, 1999:196). Die verwagting is
egter dat die Storie en Visie in die mens se eie lewens krities toegeéien moet word.
Dit verg 'n spesifieke dialektiek. Hierin herken die navorser ook 'n verwysing na die

normatiewe funksie waaroor daar in Hoofstuk 4 uitgebrei word.

Vir Groome (1999:196) gaan “dialekties” oor drie momente in die proses van
geloofsvorming. In die eerste plek is dit bevestigend. Dit behels 'n aktiwiteit
waarvolgens die waarheid en betekenis van 'n teks, in die wye sin van die woord,
herken word. Tweedens het dit ook 'n moment van afwysing in. Dit behels 'n aktiwiteit
waarvolgens die tekortkominge in die mens eie begrip onderskei en afgewys word.
Derdens behels die proses van geloofsvorming 'n moment van “verbybeweeg”,
wanneer dit wat ontdek is ontvang word en verder geneem word binne n nuwe
konteks (Groome 1999:196):
Thus a hermeneutical dialectic between present praxis and the
Christian Story and Vision recognizes the limitations in both our
own praxis and in the Story and Vision as we know them, but it
also recognizes the truth that is in them both and carries that

forward in a new point of understanding and way of living the
tradition.

Groome (1999:196-197) maak aanspraak daarop dat die dialektiese hermeneutiek 'n
tweerigtingvioei het. Die Storie bevestig én bevraagteken die huidige praksis en roep
die mens op om meer getrou aan die Storie te leef. Terselfdertyd bring die huidige
praksis die huidige bewustheid, insigte en behoeftes vir die toe-eiening van die
Storie na vore. Dit lei daartoe dat dimensies van die Storie herwaardeer word en die
waarheid van die Storie opnuut toegeéien word. Op 'n soortgelyke wyse is dit n
dialektiek waarin die Visie 'n maatstaf word vir die huidige praksis om te herken wat
rééds herkenbaar is as die Koninkryk van God, en wat nie. Die dialektiese
hermeneutiek word 'n oproep tot kreatiwiteit en getrouheid aan die uitnodiging van
God waar die huidige praksis (Storie) se bydrae tot die Visie as ewe belangrik geag
word. Die huidige verstaan van die Visie word uitgedaag en dit lei tot intensionele
besluitneming vir die toekoms oor wat toepaslik is by God se bewind”,

2.3 Die Vyf Momente van 'n Gedeelde Christelike
Praksis

Die onderskeie komponente wat nodig is vir Groome se Gedeelde Christelike
Praksis, is in Afdeling 2.2 uiteengesit. Vervolgens word die proses van die vyf fases

of momente van 'n Gedeelde Christelike Praksis verduidelik.

e Eerste Beweging: Verwoord die Huidige Aksie

e Tweede Beweging: Deelnemers se Stories en Visies

e Derde Beweging: Die Christelike Gemeenskap se Storie en Visie

e Vierde Beweging: Dialektiese hermeneutiek tussen die Storie en deelnemers se

stories

o Vyfde Beweging: Dialektiese hermeneutiek tussen die Visie en deelnemers se

visies.

* Vir Groome is “Bewind van God” die metafoor by uitstek wat die hoofdoel van Christelike geloofsvorming in woorde uitdruk
(vgl 2.3.1).

2.3.1 Eerste Beweging: Verwoord die Huidige Aksie

Die eerste beweging is 'n uitnodigende fase waartydens deelnemers hulle huidige
aksie, sover dit die gekose onderwerp betref, kan benoem en verwoord. Afhangende
van die spesifieke onderwerp, kan dit 'n uitnodiging wees vir deelnemers om
uitdrukking te gee aan hulle reaksies, emosies, sentimente, aktiwiteite, redenasies,
betekenisgewing, begrip, geloof en verhoudings. Die doelwit is 'n persoonlike
uitdrukking, eerder as 'n teoretiese uitdrukking wat verwyder is van die self. Dit vra
dus vir taalgebruik in die eerste persoon. Met huidige aksie, bedoel Groome
(1999:208):
. every doing that has any intentionality or deliberateness to
it...whatever way we give expression to ourselves. It includes what

we are doing physically, emotionally, intellectually, and spiritually
as we live on personal, interpersonal, and social levels.

In die persoonlike mededelings uit die praktyk waarna Groome (1999:209) verwys,
blyk dit dat vrae en oefeninge wat gebruik word, deelnemers help om persoonlik te
beleef en te besef wat hulle eie reaksie op die onderwerp onder bespreking is. Die
fokus is nie teoretiese kennis nie, maar kennis wat gegrond is in die deelnemers se
praksis (Groome, 1999:210). Aangesien die eerste beweging om persoonlike
mededeling vra, is die wyse van vraagstelling en opening van die onderwerp van
groot belang (Groome, 1999:210). Die inleiding tot die bespreking vereis dat
deelnemers gerus gestel word, sodat hulle nie voel hulle is deel van 'n
kruisondervraging en dat hulle hulself moet verdedig nie. Hulle word uitgenooi om

van hulself bewus te word en antwoorde vir hulleself te ontdek.

2.3.2 Tweede Beweging: Deelnemers se Stories en Visies

Die tweede beweging behels die aanvang van kritiese refleksie, sodat deelnemers
bewus word van hulle eie visies en stories soos wat dit in die huidige oomblik beleef
word. Terwyl die tweede beweging wil onderskei wat die ooglopende van die huidige
aksie is, wil dit terselfdertyd bewustheid bevorder oor die bron of oorsprong wat

aanleiding gegee het daartoe (Groome, 1999:211). Die deelnemers se eie stories

word dus deel van die bewusmakingsproses. Dit behels ook n vorentoe kyk, in die
sin dat die verbeelding van deelnemers gebruik word om hulself voor te stel wat die
implikasies en gevolge van die voortgesette huidige aksie sal wees. In die proses
gebeur dit dikwels dat daar 'n diskrepansie geidentifiseer word tussen dit wat

deelnemers graag sal wil sien gebeur, en dit wat heel moontlik wel gaan ontwikkel.

Die gevaar is egter dat deelnemers in hierdie beweging kan beleef dat hulle hul eie
huidige aksie moet verdedig of verduidelik, terwyl dit eintlik 'n uitnodigende beweging
is om self bewus te word van hul eie storie en te reflekteer oor hul eie denke.
Groome (1999:212) gebruik etlike voorbeelde om aan te toon dat dit telkens
ouderdomstoepaslik gedoen kan word, en hoe die regte kreatiewe vraag ook jonger
kinders kan aanmoedig om krities te reflekteer. Enige pedagogiese strategie wat
deelnemers help om refleksie en dialoog in hierdie beweging aan te moedig, kan
gebruik word om die ontwikkelingsfase van die deelnemers in ag te neem. Volgens
Groome (1999:212) is hierdie tweede beweging vir kinders geredelik makliker om
aan deel te neem, terwyl volwassenes weerstand toon teen die potensiéle pynlikheid
daarvan. Op hierdie punt herinner Groome (1999:212) dat deelnemers ook aan die

dialoog kan deelneem sonder om fisies saam te gesels.

2.3.3 Derde Beweging: Die Christelike Gemeenskap se

Storie en Visie

Die derde beweging van Groome se gedeelde Christelike praksis behels n
ontmoeting met die Christelike gemeenskap se Storie aangaande die bepaalde
onderwerp onder bespreking. Dit sluit die Visie in waartoe die Storie die deelnemers
uitnooi. Groome gebruik “Storie” as 'n metafoor vir die geloofstradisie, en “Visie” as
die geleefde reaksie en belofte waartoe hierdie geloofstradisie deelnemers uitnooi
(Groome, 1999:214). Dit is van groot belang dat die Storie en Visie in die hier en
nou, binne die geleefde ervaring van die deelnemers, aangebied word (Groome,
1999:217).

Dit is vir die Gedeelde Christelike Praksis van groot belang dat die Storie en Visie

van die geloofstradisie, wat aan die deelnemers aangebied word, 'n akkurate

weergawe is van die breér Christelike gemeenskap waarbinne die geloofsvorming
gedoen word. Dit moenie nodig wees om die Storie en Visie wat aangebied word,

later te korrigeer nie.

Die aanbieding van die Storie en Visie kan op 'n verskeidenheid van maniere gedoen
word. Dit vind steeds op 'n dialogiese wyse plaas. Daarmee bedoel Groome
(1999:214) nie noodwendig dat die aanbieder en deelnemers in 'n heen-en-weer
gesprek verval nie, maar dat die aanbieding van die Storie en Visie sodanig gebeur
dat dit ontsluit word om deelnemers uit te nooi tot deelname. Dit is 'n uitnodiging wat
vra dat deelnemers hul eie stories en visies in die hier en nou in gesprek laat tree
met die Christelike Storie en Visie (Groome 1999:214). Daarom waarsku Groome
ook tereg dat die aanbieding van die Christelike Storie nie s6 deur die aanbieder
voorgehou word dat dit klink asof die aanbieder se eie greep op die Storie die
enigste volkome en volmaakte weergawe is nie. Dit sal die persoonlike toe-eiening

van deelnemers belemmer.

Op hierdie punt bespiegel Groome (1999:215) of die feit dat baie mense by Fowler
se derde fase van sinteties-konvensionele geloofsvorming vashaak (vgl. Groome,
1999:75; Papalia, Olds & Feldman 2006:450), nie dalk toegeskryf kan word aan 'n
geloofsvormingproses wat te vroeg, te veel en te finaal van buite 'n geleefde ervaring
aangebied is nie. Groome onderskei egter tussen die aanbieding van die Storie en
Visie op 'n ontsluitende wyse as die wenslike manier (“disclosure”), teenoor 'n
aanbieding wat op 'n afsluitende wyse hanteer word (“closure”). 'n Ontsluitende
aanbieding nooi deelnemers egter uit tot 'n toe-eiening van die Storie en Visie in hul
eie lewens. Die aanbieding van die Storie en Visie vind ook nie plaas as twee
afsonderlike prosesse nie. Dit kan dikwels gebeur dat die aanbieding van die Storie

terselfdertyd ook die Visie aanbied.

Die wyse waarop Groome (1999:75) vanuit sy eie benadering na Fowler se teorie
kan verwys en dit binne die konteks van sy vyf bewegings kan verreken, is vir die
navorser n bevestiging van Groome se benadering wat as 'n meta-benadering

beskou kan word.

2.3.4 Vierde Beweging: Dialektiese hermeneutiek tussen

die Storie en deelnemers se stories

Die vierde en vyfde beweging bring deelnemers se eie stories en visies wat in die
eerste twee bewegings na vore gekom het, saam met Stories en Visies wat in die
derde beweging toeganklik gemaak is. Deur middel van dialoog en dialektiek kan
deelnemers die uitnodiging van die Christelike Storie en Visie in hul eie stories en
visies toe-eien. Dit is Groome se ervaring dat beweging vier en vyf dikwels by
kinders saamloop, terwyl dit in die praktyk beter werk om dit by volwassenes as twee

aparte bewegings te hanteer (Groome, 1999:217).

Die vierde beweging behels 'n kritiese beoordeling van die Christelike gemeenskap
se Storie in die lig van die deelnemers se stories, asook 'n kritiese beoordeling van
deelnemers se stories in die lig van die Christelike gemeenskap se Storie. In
werklikheid handel dit hier oor die vrae: “Wat beteken die Storie vir ons eie stories?”

en “Hoe respondeer ons stories met die Storie?”.

Groome (1999:217) ag dit as belangrik dat die Storie bevestigend 6f ontwrigtend kan
wees. Die Storie is grotendeels 'n bron van bevestiging, bemoediging, genesing en
heiliging, maar dit kan ook konfronteer, bevraagteken en vorentoe roep. Dit is
volgens Groome (1999:217) ook belangrik dat die mens se eie beperkinge in die
begrip van die Storie erken word. Die implikasie is dat deelnemers die beperktheid

van hul eie huidige interpretasie van die Storie besef (Groome, 1999:218).

Die noodsaaklike taak wat in die vierde beweging moet gebeur, is tweeledig: die
geleefde geloofservaring word toegelig deur die Christelike geloofstradisie, en die
toe-eiening van die geloofstradisie vind binne die konteks van 'n geleefde geloof
plaas (Groome, 1999:218).

2.3.5 Vyfde Beweging: Dialektiese hermeneutiek tussen

die Visie en deelnemers se visies

Die bedoeling van die vyfde beweging is om die visies van deelnemers, soos wat dit

in hul huidige praksis beliggaam word, toe te lig met die Visie van God se Koninkryk

en om te besluit watter reaksie op die Visie toepaslik sal wees. Dit gee aan sowel die
individue as die groep 'n geleentheid om 'n geloofsreaksie te kies in die lig van al vier

die vorige bewegings.

Die vyfde beweging veronderstel dat die tekens van die Koninkryk wat in die
teenswoordige (hier en nou) reeds herken kan word, raakgesien word. Daarmee
saam word die “nog nie” van die Koninkryk van God ook erken. In die vyfde
beweging word daar besluit hoe die “reeds” en die “nog nie” van die Koninkryk
deelnemers uitnooi om 'n keuse uit te oefen vir 'n reaksie daarop. Groome (1999:221)
meld dat die bedoeling van 'n keuse vir 'n reaksie nie teoreties of generies is nie,

maar persoonlik en hoofsaaklik in die eerste persoon hanteer behoort te word.

Die geloofsreaksie wat in die vyfde beweging gebeur, is baie uiteenlopend van aard.
Dit is wel 'n baie belangrike beweging indien die doelwit van geloofsvorming verdere
Christelike praksis behels. Aangesien Christelike geloof 'n manier van wees in die
wéreld veronderstel, is die vyfde beweging essensieel tot die Gedeelde Christelike
Praksis benadering (Groome, 1999:222). Om egter getrou aan die hele proses te
wees, is dit noodsaaklik dat die keuses wat in beweging vyf gemaak word, kongruent
sal wees met die proses van geloofsvorming wat in die eerste vier bewegings na
vore gekom het. Die beskrywing van die Koninkryk van God as uitnodiging sowel as

'n mandaat vir die gelowige, is hier baie relevant.

Dit mag gebeur, soos Groome (1999:222) tereg uitwys, dat deelnemers response op
die Christelike Storie kies wat anders is as dié waarvoor die aanbieder gehoop het.
Die navorser het waardering daarvoor dat Groome volhou dat getrouheid aan die
Christelike Storie belangrik bly, maar ook dat die persoonlike intensies van 'n
aanbieder nie noodwendig dieselfde is as die intensies wat God mag hé vir

deelnemers nie (vgl. Groome, 1999:223).

Die doelwit van geloofsvorming speel vir Groome (1999:35; 2011b:105) 'n wesenlike
rol in die wyse waarop sy proses verloop. Die doelwit is deurweef in sy benadering.
Vervolgens word daar stilgestaan by die doelwit van geloofsvorming, aangesien dit

die motivering is waarom Groome sy benadering op sy bepaalde wyse volg.

24 Die Doelwit van Geloofsvorming volgens
Groome

Alhoewel die navorser met die huidige hoofstuk fokus op die deskriptiewe vraag wat
Osmer (2008:11) geformuleer het, is dit die navorser se mening dat 'n deeglike
beskrywing van Groome se benadering noodwendig ook die normatiewe kwessie
van geloofsvorming sal aanspreek. Die rede hiervoor is Groome se duidelik
geformuleerde doelwit vir geloofsvorming. Die doel van geloofsvorming, soos
uiteengesit deur Groome (1998:11), het 'n direkte invloed op die wyse waarop hy die

geloofsvormingsproses benader en deur die vyf bewegings inkorporeer.

Groome (1998:11) beskou die aksie van geloofsvorming as 'n transendente,
ontologiese en 'n politieke aktiwiteit. Volgens Groome is geloofsvorming transendent,
omdat dit die menslike kapasiteit vir die transendente wil koester en ontwikkel tot
volle bewustheid en integrasie in die lewe. "Ontologies" verwys na die funksie van
geloofsvorming (“religious education”) om mens se hele wese aan te spreek. Wat vir
die doel van hierdie studie veral belangrik is, is Groome se keuse om geloofsvorming
as 'n politieke aksie te beskou. Groome ag enige vorm van opvoeding as 'n politieke
aktiwiteit (1998:12):
| regard as ‘political’ any deliberate intervention in people’s lives

that influences how they live their lives as social beings in history,
that is, as agents-subjects-in-relationship.

Groome (1998:12) beroep hom op filosowe soos Plato en Aristoteles om enige aksie
van opvoeding as polities van aard te beskryf. Dit is veral na aanleiding van die werk
van Paulo Freire dat Groome (1999:15) enige vorm van opvoeding as 'n politieke
daad beskou. Die implikasies hiervan is dat opvoeders die rol van mag in opvoeding
erken, aangesien mag 'n gegewe binne die konteks van opvoeding is (Groome,
1999:16). Wanneer daar invioed uitgeoefen word op die wyse waarop mense hul
lewens leef, bly mag 'n realiteit. Volgens Groome verg dit van die opvoeder om

bewuste keuses uit te oefen oor hoe hierdie mag benut gaan word.

Freire (soos aangehaal deur Groome, 1999:17) praat van “power over” teenoor

“‘power with”. Opvoeders kan hul mag gebruik om te beheer en te domineer, of om te

bemagtig en te bevry. Om dit as 'n “mag saam met” deelnemers te benut, behels dat
daar 'n spanning sal wees tussen gesprek en kreatiwiteit. Die opvoeder het die plig
om die geloofserfenis van die verlede oor te dra op s6 n wyse dat die mens in die
hede 'n nuwe toekoms kan vorm. Indien dit reggekry word, is dit dan 'n “mag saam
met”. Dit vra van opvoeders om op 'n sekere wyse by hulle studente te wees (“being
with”): “We are fellow and sister pilgrims alongside them, of whom they ask the way.

As we point ahead of them, we also point ahead of ourselves” (Groome, 1999:17).

Groome (1998:14) beskou die “Koninkryk van God” as die oorkoepelende doelwit
van geloofsvorming. Dit is volgens Groome die hermeneutiese beginsel by uitstek
waarvolgens die wyse, inhoud en gerigtheid van geloofsvorming bepaal word. Tereg
wys Simpson (1999:32) daarop dat Groome se siening van die Koninkryk van God
wel anders is as wat gewoonlik vanuit die Gereformeerde tradisie daarmee bedoel
word, aangesien Groome se Rooms Katolieke agtergrond nooit God se
soewereiniteit beklemtoon ten koste van menslike agentskap nie. Vervolgens word 'n
kort uiteensetting gegee van die drie doelwitte van geloofsvorming soos wat Groome
dit beskou.

2.4.1 Vir die Bewind van God

Daar is twee redes waarom Groome (1998:14) die term “bewind” (“reign”) bo dié van
“koninkryk” verkies. Vanuit die feministiese perspektief is koninkryk 'n patriargale
term. Verder verwys sowel die Hebreeuse as die Griekse terme eerder na die aksie
van regeer as wat dit na 'n “koninkryk” of 'n domein verwys. Groome stel voor dat
“‘Bewind van God” steeds gebruik word as 'n simbool vir die telos (einddoel) van die
Christelike geloof. Hy beskou dit ook as 'n metafoor waarvan die betekenis-inhoud
nooit uitgeput kan raak nie. Vir Groome is “Bewind van God” die metafoor by uitstek

wat die hoofdoel van Christelike geloofsvorming in woorde uitdruk.

Die “Bewind van God” word deur Groome (1998:15) as 'n inklusiewe en aktiewe term
teenoor 'n eksklusiewe en statiese terminologie waardeer. Verder verstaan Groome
dit as 'n term wat meer omskryf as die “wil van God” wat bloot op almal afgedwing
word. Groome plaas dit binne die verstaansraamwerk van God se

verbondsverhouding met die mens. Binne hierdie verbond, behels dit wat God wil:

liefde en vryheid, vrede en geregtigheid, heelheid en volheid van lewe vir almal.
“God takes humankind into partnership to realize these values, which reflect, in fact,

the best interest of ourselves, others, and all creation” (Groome, 1998:15).

In Hoofstuk 4 van hierdie studie word daar verder uitgebrei oor Groome se verstaan
van die “Bewind van God”, aangesien dit 'n waardevolle bydrae lewer tot die
normatiewe vraag oor geloofsvorming. Groome (1998:18) bestempel “Bewind van
God” in Aristoteliaanse terme as die finale of uiteindelike doelwit van geloofsvorming.
In uitbreiding hierop word twee eksistensiéle doelwitte geidentifiseer. Die twee

eksistensiéle doelwitte word in die volgende twee afdelings hanteer.

2.4.2 Vir Geleefde Christelike Geloof

Die onmiddellike eksistensiéle doelwit van geloofsvorming, geimpliseer deur die
doelwit van die “Bewind van God”, behels die bevordering van 'n geleefde Christelike
geloof in die lewens van deelnemers. Dan is geloofsvorming 'n instrument van God
se genade om mense te informeer, formeer en te transformeer tot 'n gerealiseerde

Christelike geloof, gerig op die Bewind van God.

Geleefde Christelike geloof behoort te bepaal hoe die hele onderneming van
geloofsvorming plaasvind. As sodanig is geloofsvorming 'n holistiese aangeleentheid
wat die totaliteit van mense se wese betrek. Vir Groome (1998:18) beteken dit dat
geloofsvorming gerealiseer word in (a) glo, (b) vertrou en (c) die doen van God se

wil.

a) Daar is 'n kognitiewe dimensie aan Christelike geloof. Dit is om op sé n
manier te glo, dat oortuiging en besluitneming inherent deel is van
geloofsvorming. Geloof voorsien 'n perspektief om die lewe te interpreteer
en is 'n betekenisgewende aktiwiteit.

When faith as a human universal is given expression by a
community of people through a particular tradition of religious faith,
members of the community are expected to ‘know’, come to

personal conviction about, and choose to embrace the essential
beliefs and values proposed by that tradition.

(Groome 1998:19)

Indien mense as agent-subjekte van geloof beskou word, beteken dit dat

geloof deur middel van kritiese kognisie hul eie gemaak behoort te word.

b) Die Christelike geloof het ook 'n affektiewe/relasionele dimensie. Dit behels
n vertroue in die mens se eie verhouding met God in Jesus wat gevoed en
gerealiseer word in verhouding met 'n Christelike geloofsgemeenskap wat
die verhouding met die hele mensdom beinvioed (Groome, 1998:20). Die
implikasie hiervan is dat geloofsopvoeders die taak het om mense te help
groei in die Christelike geloof as “agent-subjekte-in-verhouding”.

C) Derdens is daar 'n gedragsdimensie aan die Christelike geloof. Dit vra na
die aktiwiteit om God se wil in die wéreld te doen. Groome (1998:21) wys
daarop dat gedrag gewoonlik beskou word as 'n gevolg of 'n reaksie op
geloof en ag die gedragskomponent as 'n integrale deel van die Christelike
geloof. Groome (1998:21) stel dat die “Christian praxis is not only an
expression but also a source of deepened trust and more convinced
belief.” Volgens Groome (1998:21) wys die geskiedenis van Westerse
godsdienstige opvoeding op n veronderstelling dat kennis van die
Christelike geloof outomaties lei tot Christelike geloof en agentskap.
“Religious education for lived Christian faith is an ontological enterprise
that is to inform, form and transform people in heads, hearts and life-
styles; ...together” (Groome, 1998:21).

2.4.3 Vir die Heelheid van Menslike Vryheid

Die dryfkrag vir, sowel as die gevolge van, 'n geleefde Christelike geloof is die
heelheid van menslike vryheid (Groome, 1998:22). Die heelheid van menslike
vryheid is die tweede eksistensiéle doel van geloofsvorming. Dit blyk dat Groome
hierdie heelheid van menslike vryheid beskou as volheid van lewe vir almal in die
hede, sowel as in die hiernamaals. Groome (1998:22) beskou vryheid as die mees
geskikte begrip vir vandag om te praat oor die historiese gevolge en
verantwoordelikhede vir dissipels van Jesus op grond van Jesus se lewe, sterwe en

opstanding. Dit sluit vir hom al die waardes van God se bewind in.

2.5 Die Uitkoms van Geloofsvorming: Konasie en
“Terugroeping”

Tot dusver het hierdie studie uitgelig dat Groome 'n oorhoofse (uiteindelike) doel
(telos) vir geloofsvorming geidentifiseer het, te wete die Bewind van God. Daaruit lei
hy twee eksistensiéle doelwitte af: geleefde Christelike geloof en die heelheid van
menslike vryheid. Indien die oorhoofse doel van geloofsvorming uitgeleef word, het

geloofsvorming 'n spesifieke uitkoms: konasie en “terugroeping”.

2.5.1 Konasie

Groome gebruik konasie (“‘conation”) as die leer-uitkoms van geloofsvorming, want
dit dui op die holistiese bedoeling van 'n “knowing/desiring/doing” wat die hele wese
van mense as agent-subjekte betrek. Sy benadering is dus allermins n
kognitivistiese verskraling (vgl. Simpson 1999:35). Vir Groome (1998:27) behels
konasie dan bewustheid (“consciousness”), begeerte, wil en aksie. Christelike
konasie beteken om 'n Christen te wees en te word (Groome, 1998:30):

Conation, then, emerges and is realized as the whole ontic ‘being’

of agent-subject actively engaged in partnership with others to

consciously know, desire, choose, and responsibly do what is
most humanizing and life-giving for all.

Die voorstel word deur Groome (1998:30) gemaak dat wysheid as 'n sinoniem vir
konasie gebruik kan word, aangesien dit 'n sterk Bybelse agtergrond het. Wysheid
verwys volgens Groome ook na 'n holistiese uitkoms, maar sy voorkeur bly by
konasie. Die rede hiervoor, is dat konasie as term 'n sterker verwysing het na 'n
kritiese/teoretiese aspek (Groome 1998:30). Net soos konasie, het wysheid ook

betrekking op die mens se identiteit, agentskap en wese (Groome 1998:32).

Konasie word die maatstaf waarvolgens Groome (1998:32) Westerse epistemologie
beoordeel om die konstruktiewe waarde, 6f die verlammende effek daarvan op

geloofsvorming te ontdek.

2.5.2 Terugroeping van “wees”

Groome wy 'n hele ondersoek aan Westerse epistemologiese tradisies. Hy doen dit
met die hermeneutiese bril van 'n Christelike godsdienstige opvoeder.
Geloofsvorming vir die Bewind van God, vir geleefde Christelike geloof en vir
menslike vryheid word die maatstaf waaraan hy die epistemologiese posisies
evalueer (Groome, 1998:33). Groome gebruik herinnering van wees (‘remembrance
of being”) as 'n operatiewe maatstaf hiervoor. Die navorser kies om die woord
“terugroeping” te gebruik, omdat dit 'n meer omvattende betekenis van
‘remembrance” soos wat Groome dit gebruik, insluit. Groome gebruik “wees”
(“being”) in navolging van Heidegger, wat na “forgetfulness of being” verwys.
Groome maak drie punte oor “wees” en twee oor “terugroeping” om by 'n
samevatting te kom oor die betekenis van “terugroeping van wees” as 'n kriterium vir

epistemologiese vertrekpunte:

a) “‘Wees” verwys na die wese van onsself, na hoe mense is. “To attend to
‘being’ is to turn intentionally to us as historical agent-subjects-in-
relationship and to our consciousness of the phenomena that arise from

our lives in the world” (Groome, 1998:33).

b) “Wees” dra vir Groome 'n sterk werkwoordelike betekenis (vgl. “be-ing”),

en verwys na alle dade van wees of bestaan in die wéreld.

C) ‘Wees” verwys vir Groome egter ook n na selfstandige naamwoord
(“wese”). “Being refers to the identity we have and our inherent existential
structures as humans” (Groome, 1998:34). Hy verwys na die essensie van
mens-wees, en dat dit gegrond is in die Wese van God na Wie se beeld

die mens geskape is.

d) Met terugroeping gaan dit vir Groome oor 'n bewuste na vore bring in die
gedagtes om te kan verstaan, oordeel en te besluit. Dit gaan daaroor dat

mense onthou wie hulle is en wat hulle in tyd en plek doen.

e) Terugroeping beteken ook dat mense besef hulle is deel van 'n spesifieke
tyd en plek (“re-membering”). Die Afrikaanse term wat die navorser

gebruik, is 'n poging om hierdie betekenis by die begrip in te sluit.
Groome (1998:34) vat bogemelde aspekte soos volg saam:

(T)o be marked by ‘remembrance of being’, a way of ‘knowing’
and/or a pedagogy must engage the whole ‘being’ of participants
as agent-subjects-in-relationship, enable them to bring to mind the
consciousness that arises from their ‘being’ with others in the
world and to discern how they are both shaped by and are to be
responsible shapers of their place and time together.

Groome (1998:35) se gevolgtrekking is dat die toepassing hiervan baie eenvoudig is:
Wanneer ook al 'n epistemologiese posisie 'n aspek van menswees uitsluit van die
proses van “‘weet’, sal die mens 'n “forgetfulness of being” herken en gevolglik

waarskynlik met iets te make hé wat nie tot 'n pedagogie van konasie lei nie.

Dit blyk dat Groome dan op grond van bogemelde gevolgtrekkings 'n hersiening
behartig van epistemologiese vertrekpunte, aangesien konasie identifiseer word as 'n
belangrike maatstaf van epistemologie. In die volgende afdeling word 'n uiteensetting
gegee van Groome se soeke na 'n geldige epistemologie wat konasie van diens kan

Wwees.

2.6 'n Epistemologie op soek na konasie

Epistemologie is die onderafdeling in filosofie wat fokus op die aard, bron en
betroubaarheid van kennis (Groome, 1998:36). Groome herbesoek verskeie
epistemologiese vertrekpunte in Westerse filosofie wat handel oor die vraag: Hoe
weet ons wat ons weet? Vanuit sy hersiening van epistemologie, wys hy sekere
patrone uit wat die weé gebaan het waarvolgens Christelike godsdienstige

opvoeding in die verlede gegrond is.

2.6.1 Rasionalisme teenoor empirisme

Groome (1998:37) toon aan hoe daar deur die eeue heen verskil is oor die bron van
betroubare kennis. Aan die een kant is daar rasionalisme, waar die intellek die
oorsprong van betroubare kennis is. Daarteenoor plaas Groome empirisme,
waarvolgens ervaring deur middel van sintuie die egte bron van idees is. Groome
(1991:59) fokus op Descartes as 'n voorbeeld van die rasionalisme, en op Locke as
'n voorbeeld van die empirisme. Vervolgens word kortliks na die benadering van elk
verwys, waarna daar na Groome se gevolgtrekkings oor Westerse epistemologie
gekyk sal word.

2.6.1.1 Descartes as voorbeeld van die rasionalisme

Descartes (1596-1650) het dit ten doel gehad om 'n onveranderlike fondasie te vind,
waarop 'n hele sisteem van sekere kennis gebou kon word. Hy vind dit in die rede,
vandaar die bekende “Cogito, ergo sum” (“Ek dink, daarom is ek") wat aan
Descartes toegeskryf word (Groome, 1991:60). Groome (1991:61) het waardering vir

twee bydraes wat Descartes gelewer het:

a) Die individu word erken as die agent en bron van kennis. Elke persoon se eie

verantwoordelikheid in sy of haar kennis word beklemtoon.

b) Die praktyk van kritiese redenering in die proses om tot kennis te kom, word
deur Descartes na vore gebring.

Daarenteen identifiseer Groome (1991:62) drie besorgdhede oor Descartes se

epistemologie:

a) Die mens se verstand word gereduseer tot die rede alleenlik, en 'n dualisme

tussen verstand en liggaam word gehandhaaf.
b) Kennis word gelyk gestel aan rasionele sekerheid.

c) Rasionele denke word beskou as 'n suiwer individualistiese aktiwiteit, sonder

om die invloed van sosiale konteks in gedagte te hou.

2.6.1.2 Locke as voorbeeld van die empirisme

Die moderne argitekte van die empirisme is die twee Britse filosowe John Locke
(1632-1704) en David Hume (1711-1776), wat beide beinvioed is deur hulle
voorganger, Francis Bacon (1561-1626) (Simpson, 1999:48). In die jare na
Descartes, het n epistemologie ontluik in reaksie op die rasionalisme. So was Locke
(in Simpson 1999:49) oortuig dat die rasionalisme n dwaalweg was. Simpson

(1999:49) beskou die data van ervaring as die primére bron van betroubare kennis.
For Locke, all general ideas are abstracted from experiential data
(as for Aristotle), but in the process of knowing, the mind is both

shaped by and dependent on experience (a notion very unlike
Aristotle’s, and in total contrast to Descartes’s).

Simpson (1999:49) vestig die aandag op Groome se waardering van 'n sentrale insig
wat uit die empirisme kom: die persoonlike, sintuiglike ervarings van mense speel n

groot rol in kennis en “om te weet”. Ervaring speel 'n rol in hoe mense gevorm word.

Teenoor die waardering vir die gemelde insig, word vier probleme uitgelig (Simpson,
1999:49):

a) Die mens word ontken as agent-subjek.
b) Dit veronderstel objektiwiteit en neem nie sosiale invloed in aanmerking nie.

c) Dit is onduidelik watter nut waarhede het wat deur ander raakgesien en
gesistematiseer is. Dit is met ander woorde onduidelik hoe die tradisie van die

Bybelse openbaring in die empiriese proses toegepas kan word.

d) Die empiriste beskou ervaring as 'n passiewe proses. Dit is iets wat bloot

ondergaan moet word.

2.6.1.3 Onderliggende kenmerke van die twee tradisies

Groome (1998:37) wys drie onderliggende kenmerke van die twee tradisies uit:

a) Die grondleggers van Westerse epistemologie het teenoor die skeptici van die
dag oorreageer in hulle soeke na rasionele sekerheid van kennis. Betroubare

kennis is net beperk tot dit wat seker was. Beide rasionaliste en empiriste het

rasionele sekerheid gesoek. Die verskil tussen die twee tradisies het slegs
hulle metode behels. Kennis is beperk tot idees, en waarheid is beperk tot

sekerheid. Hiervolgens identifiseer Groome (1998:37) reeds 'n “forgetfulness

of being” in die wortels van Westerse epistemologie.

b) Hierdie beheptheid met sekerheid oor idees het n digotomie geskep tussen
“‘weet” en “wees”, teorie en praksis, verstand en wil. Die eerste term is telkens
die bron in 'n eenrigting-verhouding, met die tweede term as die uitvloeisel
daarvan waar dit slegs oor toepassing gaan. Van 'n dialektiese eenheid

tussen lewe en denke was daar nie sprake nie.

c) Met rasionele sekerheid boaan die hiérargie van kennis, het dit tot 'n
androsentriese ideologie gelei. Dit is 'n ideologie wat aandring op n
dichotomie tussen die rasionele verstand en irrasionele emosies en waardes.
Manlikheid is aan eersgenoemde gekoppel, en vroulikheid aan

laasgenoemde. Derhalwe is vroue uitgesluit van ware kennis.

Groome (1998:37) bepleit 'n hersiening van epistemologiese fondasies, sonder om
aanspraak te maak op 'n standhoudende oordeel oor die mees Kkorrekte
epistemologie:
I mean only to suggest how this tradition must be relativized and
dialectically appropriated if the purposes of Christian religious

education and the learning outcome of conation or wisdom in
Christian faith are to be fostered.

Hierna ondersoek Groome (1998:38-79) verskeie epistemologiese tradisies. Vir die
doel van hierdie studie word daar nie dieper ingegaan op Groome se 0o0rsig oor
Westerse epistemologie nie, maar daar word wel vervolgens 'n opsomming van sy

bevindings weergegee.

2.6.2 Gevolgtrekkings oor Westerse Epistemologie

Dit blyk dat Groome (1999:152-177) Aristoteles se drie vorme van leef as basis
gebruik om by sy gevolgtrekking uit te kom.

2.6.2.1 Aristoteles se drie maniere van leef

Groome (1999:153) som Aristoteles se geimpliseerde epistemologie, wat drie

menslike aktiwiteite behels waarvolgens begrip (kennis) kan ontwikkel, soos volg op:

a) “Theoria” is 'n wyse van soeke na kennis wat deur middel van 'n

kontemplatiewe/reflektiewe/onbetrokke proses plaasvind.

b) “Praxis” is 'n soort kennis wat deur middel van reflektiewe betrokkenheid in
'n sosiale situasie ontwikkel. Dit is 'n soort praktiese kennis wat gemik is op

die vorming van menslike sosiale aksie.

C) “‘Poiesis” is 'n manier van kennis wat beliggaam word deur middel van

skeppendheid (om iets te maak).

Groome (1998:46-47) lewer op twee punte kritiek op Aristoteles se epistemologie vir

'n pedagogie van konasie:

a) Hy verwerp die hiérargie wat Aristoteles aan die drie lewens heg. Hiervoor
verskaf hy teologiese gronde. Aristoteles vind sy begronding van “theoria”
as die hoogste wysheid van die drie, vanuit sy verstaan van God as
“‘denke” wat verwyder is van betrokkenheid by menslike geskiedenis. Dit is
in kontras met die Skrif waarvolgens God as 'n God van liefde en
geregtigheid, aktief betrokke by die mens, uitgebeeld word (Groome
1998:47): “The way of ‘being’, and thus of ‘knowing’, most like this God'’s is

the life of historical praxis and poiesis that is life-giving for all”.

b) Groome verwerp ook die trigotomie (drie-skeiding) tussen die drie lewens,
asof hulle apart kan plaasvind. “Remembrance of being” dui daarop dat
intensionele deelname aan die lewe gekenmerk word deur teoretiese,
praktiese én poétiese (skeppende) aktiwiteit, sodat al drie konstant sorg

dat die mens se “Wese” in plek en tyd realiseer (Groome 1998:47).

Daarenteen bevestig Groome (1998:47) ook twee aspekte van Aristoteles se
epistemologie.

a) Groome het waardering vir die identifisering en erkenning van al drie die
‘lewens” as geldige maniere om kennis te verkry. Die drie moet egter

saamgeweef beskou word as mede-konstitutiewe aktiwiteite van “wees” in

die wéreld. Dit suggereer reeds die holistiese betrokkenheid wat dit verg

om konasie of wysheid te bereik.

b) Op dieselfde trant aanvaar Groome Aristoteles se insluiting van die
empiriese, sowel as die rasionele in die proses van “weet”, omdat dit 'n

“terugroeping van wees” (“remembrance of being”) reflekteer.

In die ondersoek na die rasionalisme en die empirisme, kan die epistemologiese
vertrekpunte van elk voorgestel word as twee pole wat teenoor mekaar te staan
kom. In die volgende afdeling word daar Kkortliks stilgestaan by die twee

teenoorstaande pole.

2.6.2.2 Epistemologie tussen twee pole

Groome ondersoek die benaderings van verskeie filosowe, teoloé en pedagoé aan
die hand van die gemelde tweedeling tussen rasionalisme en empirisme. Simpson
(1999:58-59) voorsien 'n skematiese tabel waarin die tweedeling wat oor meer as

twee millennia strek, uiteengesit word:

Tabel 2.1: Tweedeling tussen Rasionalisme en Empirisme

Rasionalisme/ldealisme Empirisme/Realisme

Menslike kennis kom van binne. Menslike kennis kom van buite.

Kennis word bepaal deur universele en | Kennis as 'n refleksie van wat in
inherente idees van die kennende | werklikheid 'n realiteit is.

subjek.

Rasionalisme Realisme

Waarheid kan nie deur die sintuie geken | Wat bekend is, is n uitdrukking van wat
word nie, want die wéreld is veranderlik. | werklik is — niks bestaan in die gedagte
sonder dat dit eers deur die sintuie

waargeneem is nie.

Idealisme

Empirisme

Die suiwer wéreld van idees word bo
die tasbare wéreld verkies. Die wéreld

van idees is superieur en universeel.

Daar is nie 'n aparte, transendente

wéreld met perfekte vorme nie.

Die menslike verstand het die kapasiteit
om kontak te hé met die ideale, ewige
objekte van die nie-tasbare wéreld.

Kennis word verkry vanuit dit wat deur
die liggaam se sintuie waargeneem kan

word.

Vorme is die bron van ewigdurende

waarheid.

Die sintuie voorsien die inligting wat
toegepas en beoordeel word deur die
rede.

Alhoewel dit 'n oorvereenvoudiging is (Simpson 1999:58), word hierdie tweedeling vir
meer as twee en 'n halwe millennia aangetref. Dit kan selfs in pre-Sokratiese tye
aangetref word. In die antieke wéreld is die mens nie beskou as agent of 'n bron van
kennis nie — kennis was iets wat slegs goddelike oorsprong kon hé (Groome
1998:36). Omstreeks 600 v.C. het die pre-Sokratiese filosowe op die toneel verskyn.
Die pre-Sokratiese filosowe was van die eerstes wat die mens as bron van eie

kennis beskou het.

Tabel 2.2: Tweedeling by die pre-Sokratiese filosowe

Rasionalisme/ldealisme Empirisme/Realisme

Parmenides: Die voorkeur word aan | Heraclitus: Die rol van die sintuie by

menslike rede toegeken as bron van | menslike kennis word beklemtoon.

kennis.

Op dieselfde patroon, kan sowel Plato en Aristoteles teenoor mekaar geplaas word,

as sewentiende-eeuse rasionaliste en empiriste:

Tabel 2.3: Tweedeling tussen Plato en Aristoteles

Rasionalisme Empirisme
Die intellek as oorsprong en Ervaring is die eerste bron van
vorm van betroubare kennis ware idees.

Griekse Filosofie

Plato: Idees bo alles Aristoteles: Die  geleefde
ervaring is die bron van kennis
vir praksis en produktiewe

aktiwiteite (“poiesis”)

Christelike Geloof

Augustinus: Die waarheid is Aquinas: Niks is ooit in die
reeds van binne (rede, geheue gedagte sonder dat dit ooit deur
en wil); eenheid van gedagte en sintuie waargeneem is nie

aksie

Moderne Rasionalisme

Descartes: Ek dink, daarom is John Locke (Empirisme): Kyk
ek; dualisme tussen verstand na die feite
en liggaam

Kant®: Sensasie en gedagte

saam; leerder is aktiewe agent.

® Kant se epistemologie het reeds vroeé heenwysings na Gestalt, soos wat sy term “einbildungskraft” (verbeelding en die mens
se vermoé om 'n eenheid/voltooidheid raak te sien) suggereer. (Simpson 1999:51)

2.6.2.3 Vier betekenisvolle bewegings

Groome (1998:72-80) identifiseer vier bewegings tussen Kant en die middel van die

twintigste eeu, wat pogings was om die kloof tussen rasionalisme en empirisme te

oorbrug.

a)

b)

Marxisme: Karl Marx (1818-1883) het praksis as 'n vorm van kennis verkies.
Hy beskou praksis as “the productive activity of people done reflectively in
social context” (Marx soos aangehaal deur Groome, 1998:72). Groome
verwerp Marx se ateistiese en materialistiese ekonomiese interpretasie van
die geskiedenis. Nogtans vind hy Marx se insig nuttig: menslike kennis word

sterk gevorm deur konteks, en dus plek en tyd.

Fenomenologie: Edmund Husserl (1859-1938) kan as die grondlegger van

fenomenologie beskou word (Groome, 1998:74):

Phenomenology as an epistemology recognizes that all
knowledge, meaning, and truth is grounded in our ‘life-world’ of
experience, where our consciousness firts encounters phenomena
through prereflective acts of perception, imagination, and
language.

Die navorser bespreek fenomenologie in Hoofstuk 3 verder wanneer die
wortels van Gestaltteorie bespreek word. Wat hier van belang is, is dat
Groome dit herken as 'n poging om die kloof te oorbrug. Fenomenologie
beklemtoon die mens se eie bewussyn as die primére setel vir die aktiwiteit
van “weet”. Dit lok die mens om bewus te word van self-bewussyn. Groome
(1998:74) sien in Husserl se bydrae die potensiaal vir sowel 'n kritiese

bewustheid, as die feit dat eie subjektiwiteit ook erken mag word.

Eksistensialisme: Groome (1998:76) identifiseer die bydrae wat Heidegger
(1889-1976) se eksistensialisme kan lewer tot geloofsvorming. Ook
eksistensialisme word in Hoofstuk 3 bespreek as deel van die wortels van
Gestaltteorie. Heidegger word deur Groome waardeer vir sy poging om
epistemologie en ontologie met mekaar te verenig. “Wees” word deur
Heidegger as primér bo “weet” beskou. “Om te weet” vloei vir Heidegger voort

vanuit die aandag wat aan “wees” gegee word.

d) Pragmatisme: Die pragmatiste het 'n daadwerklike poging aangewend om die
twee dimensies van kennis te kombineer, maar beskou nuttigheid of
bruikbaarheid as die uiteindelike kriteria van waarheid. Charles S. Peirce
(1839-1914), William James (1842-1910) en John Dewey (1859-1952) word
as bekende voorstanders van die pragmatisme beskou. Hulle ag hul
gevolgtrekkings as tentatief en bly oop vir kennis, omdat hulle belang het in
resultate (Groome 1998:78). Groome reken dat daar waarde in die
pragmatisme |é, omdat Christene deur hulle vrug geken word, eerder as deur
idees. Daarenteen reken Groome (1998:79) ook dat 'n suiwer pragmatiese
benadering reduksionisties van aard is: Dit kan lei tot relativisme, en “wat

werk” word die enigste kriterium vir reg en verkeerd.

2.6.3 'n Skuif na’n Epistemiese Ontologie

Vanuit bogenoemde meer “onlangse” ontwikkelings, lei Groome (1998:80) af dat
daar 'n stelselmatige skuif besig is om plaas te vind. Hierdie skuiwe sal met waarde
benut kan word in geloofsvorming. Huidige funksionerende epistemologieé word
steeds gekenmerk deur dualismes van subjek-objek, verstand-liggaam, innerlike-
uiterlike en rede-sintuig. Groome (1998:80) gee erkenning aan die bydraes wat die
na-Verligting rede® aan die teologie gebring het, “(b)ut critical reasoning must be
explicitly reunited with analytical remembering and creative imagining and the ‘whole

mind’ subsumed into a pedagogy that honors and engages people’s whole ‘being™.

2.6.4 'n Teorie vir Geloofsvorming in navolging van

Aristoteles se “Drie Lewens”

Dit is reeds genoem dat Groome 'n waardering het vir Aristoteles se “drie lewens”,
hoewel hy sekere voorbehoude daaroor gehad het. Hy vind in Aristoteles se “drie

lewens” dit wat nodig is om ’'n “terugroeping van wees” (“remembrance of being”) te

6 Die Verligting-era verwys na die periode in Westerse denke en kultuur wat rofweg strek vanaf die middel van die sewentiende
eeu en tot die einde van die agtiende eeu. Dit word gekenmerk deur dramatiese rewolusies in wetenskap, filosofie, die
samelewing en politiek (Bristow 2011). Wanneer Groome na die na-Verligting era verwys, behels dit die tyd wat na die
Verligting-era gekom het. Groome (1998:80) erken die waarde van kritiese rasionaliteit wat met die na-Verligting era gekom
het, en spesifiek wat dit vir die Christelike teologie ingehou het.

56



konstitueer. Simpson (1999:73) wys daarop dat daar drie soorte aktiwiteite in

simbiotiese eenheid saamgeweef behoort te word:
a) Die aktiewe terugroeping van tradisie;
b) Die betrekking van mense as agent-subjekte-in-verhouding;
C) Misterie, kuns en poésie.

As al drie elemente dan in 'n teorie vir geloofsvorming saamgevoeg word, behels dit

die volgende:

a) Die teoretiese/kontemplatiewe “theoria dimensie word gereflekteer deur
kontemplatiewe aktiwiteite, die kritiese redenering sowel as 'n narratiewe
aktiwiteit wat die tradisie van God se openbaring aan sy gemeenskap oor

tyd, toeganklik maak — die Christelike Storie.

b) Die praktiese/politieke “praxis” dimensie kom vanuit die betrokkenheid van

mense, en het die intensie om mense se wese in tyd en plek te vorm.

C) Die kreatiewe/verbeeldingryke “poiesis” dimensie fokus op mense se
visies, die misterie van God asook die Visie van God se bewind. Dit vind
plaas deur aanspraak te maak op mense se verbeelding en bemagtig hulle
wil om medeskeppers te wees in God se bewind in die hede (Simpson
1999:73).

2.7 Samevatting

Osmer (2008:11) se deskriptiewe taak is in hierdie hoofstuk hanteer. Groome se
benadering tot geloofsvorming is beskryf in 'n eerste stap om 'n transversale dialoog

tussen Groome se benadering en Gestaltteorie te bewerkstellig.

Die navorser het in hierdie hoofstuk die komponente en die vyf bewegings van
Groome se Gedeelde Christelike Praksis uiteengesit, waarna sy soeke na 'n geldige
epistemologie in diens van konasie/wysheid en terugroeping van “wees” uiteengesit
is. Die onderliggende epistemologie waarna Groome soek, is dus verken, aangesien

dit die raamwerk is waarvolgens sy Gedeelde Christelike Praksis uiteengesit is.

Alhoewel Groome nie sover kom om 'n duidelik gedefinieerde epistemologie te
formuleer nie, maak hy dit duidelik wat die maatstaf van 'n geldige epistemologie van
geloofsvorming moet wees. Dit is die navorser se bevinding dat daar kongruensie
bestaan tussen dit wat Groome geidentifiseer het en die Gedeelde Christelike
Praksis wat daaruit ontwikkel het.In Hoofstuk 4 word sekere trajekte van Groome se
benadering in verband gebring met trajekte vanuit Gestaltteorie, aangesien Hoofstuk
4 ondersoek instel na die normatiewe vraag oor geloofsvorming. Sodoende word die
dialoog tussen Groome se benadering en Gestaltteorie gebruik om die normatiewe
vraag te beantwoord. Alvorens dit kan plaasvind, word daar stilgestaan by die
tweede taak van Osmer (2008:11): die interpreterende taak. Daarom word daar
vervolgens in Hoofstuk 3 ondersoek ingestel na Gestaltteorie, asook hoe
Gestaltteorie geloofsvorming sou kon verklaar.

Hoofstuk 3

Gestaltteoretiese perspektiewe op

geloofsvorming

3.1 Inleiding

In hierdie hoofstuk beskryf die navorser die interpreterende taak van die
hermeneutiese sirkel, soos uiteengesit deur Osmer (2008:10-11). Aansluitend by
Osmer (2008:4) se interpreterende vraag, “Waarom?” of “Why is this going on?”,
beantwoord die navorser die volgende navorsingsvraag in hierdie hoofstuk: “Watter
lig kan Gestaltteorie werp op die proses van geloofsvorming, sodat beter verstaan
kan word hoe dit gebeur?”. Osmer (2008:4) beskryf die interpreterende taak soos
volg: “Drawing on theories of the arts and sciences to better understand and explain
why these patterns and dynamics are occurring”. In die beantwoording van die
interpreterende vraag sal geloofsvorming in die lig van Gestaltteorie beskryf en

geinterpreteer word.

Beskrywende/
Empiriese
Taak

Pragmatiese Interpreterende
Taak Taak

Normatiewe
Taak

Figuur 3.1: Interpreterende taak (Osmer, 2008:11)

3.2 Gestaltteorie

Gestaltteorie is nie in die eerste plek 'n teorie wat fokus op geloofsvorming nie. Dit is
wel 'n teorie wat hoé waarde heg aan holisme en die multidimensionaliteit van die
mens respekteer (Yontef, 1993:131). Holisme fokus op die hele mens binne sy/haar
sisteme, wat ook spiritualiteit insluit. Yontef (1993:131) stel dit dat:
Gestalt therapy views the entire biopsychosocial field, including
organism/environment, as important. Gestalt therapy actively uses

physiological, sociological, cognitive, motivational varaiables. No relevant
dimension is excluded in the basic theory.

Om hierdie rede voorsien die navorser dat Gestaltteorie 'n teoretiese raamwerk
voorsien waarvolgens die proses van geloofsvorming verstaan kan word.
Daarbenewens verskaf Gestaltteorie die metafoor van die kontaksiklus (vgl. Afdeling
3.4.2)), wat verklaar hoe die mens groei, leer en ontwikkel. Die wyse waarop
spiritualiteit en geloof deel van die mens se lewe is en word, kan ook in terme van
die kontaksiklus verstaan word. Vervolgens gaan die navorser 'n uiteensetting gee
van Gestaltteorie om sodoende te kan identifiseer wat vanuit hierdie perspektief
tydens geloofsvorming gebeur.

Die navorser het dit reeds in Hoofstuk 1 gestel dat Gestaltteorie in hierdie studie
verwys na die teorie van Gestaltterapie. Simpson (1999:149-153) gee 'n kort
uiteensetting van die sterk en swak punte van die “Gestalt metode” vir
geloofsvorming. By nadere ondersoek is dit duidelik dat hy met “Gestalt” verwys na
die metodiek wat spruit vanuit Gestalt sielkunde. Gestaltterapie is egter 'n ander
dissipline as Gestalt sielkunde, hoewel Gestalt sielkunde 'n invloed gehad het in die
ontwikkeling van Gestaltterapie (Crocker & Philippson, 2005:66; Yontef, 1993:235-
253). Yontef (1993:236) argumenteer dat die basiese metodologie van
Gestaltterapie filosofies vanuit Gestalt sielkunde ontwikkel het. Yontef (1993:237-
238) verduidelik die verskil tussen Gestalt sielkunde en Gestaltterapie deur te noem
vanuit watter konteks elkeen ontwikkel het. Gestalt sielkunde het ontwikkel as 'n
alternatief vir die introspeksionisme en die behaviorisme. Gestaltterapie het binne 'n

kliniese konteks ontwikkel as 'n alternatief vir die psigoanalise.

3.3 Filosofiese wortels van Gestaltteorie

Gestaltteorie het uit verskeie dissiplines en benaderings ontwikkel. Crocker en
Philippson (2005:66) gebruik die metafoor “tapisserie” wanneer hulle verwys na die
rykdom van velde waaruit daar ontgin is om tot Gestaltteorie te ontwikkel. Hulle
identifiseer Gestaltteorie se belangrikste wortels: die psigoanalise van Freud,
Horney, Rank en Reich, die holisme van Goldstein en Gestalt sielkunde; Lewin se
humanistiese ontwikkeling van veldteorie; pragmatiste soos Dewey en James; die
filosofie van Aristoteles en Kant; die fenomenologie van Husserl; die
eksistensialisme van Heidegger, Kierkegaard, Tillich en Buber, asook verskeie

elemente vanuit Chinese natuurfilosofie, Taoisme en Zen Boeddhisme.

Gestaltteorie kan as 'n goeie voorbeeld van die Aristoteliaanse paradigma beskou
word. Dit is 'n manier van “weet” of “verstaan” wat fokus op spesifieke en konkrete
persone, situasies, en gebeure wat binne hul spesifieke kontekste beskou word. Dit
poog om die aard van verandering te begryp en te verstaan hoe mense word soo0s
wat hulle is en waarom hulle optree soos hulle optree (Crocker & Philippson,
2005:66). Die navorser bespreek hieronder die vernaamste wortels van

Gestaltteorie: fenomenologie, dialogiese eksistensialisme en veldteorie.

3.3.1 Fenomenologie

Volgens Clarkson (2004:15) kan fenomenologie, soos ontwikkel deur Husserl, Sartre
en Merleau-Ponty, beskou word as dié filosofiese benadering wat in die hart van
Gestalt 1é. Frederick Perls, wat as die stigter van Gestaltterapie beskou word, het
Gestaltterapie as die enigste terapeutiese metode gesien wat suiwer op
fenomenologiese beginsels funksioneer (Clarkson 2004:15). Die doelwit van Husserl
se fenomenologie, is kennis van die waarheid (Crocker, 2005:68-70). Hierteenoor is
die doelwit van die fenomenologiese metode in Gestaltteorie meer prakties
georiénteerd: dit fokus op die heling en groei van spesifieke individue, groepe en
instellings (Crocker 2005:68).

Vanaf Husserl se fenomenologie tot met die fenomenologiese metode wat in
Gestaltterapie gevind word, het daar dus 'n verskuiwing plaasgevind. Crocker
(2005:70-71) skryf die verskuiwing toe aan die invloed van twee ander persone:
Heidegger se eksistensiéle weergawe van die fenomenologie, en Buber se fokus op
die “I/Thou” verhouding binne dialoog (Buber se invloed word verder in Afdeling
3.3.2. bespreek.) . Heidegger het die Westerse denke ver verwyderd beskou van die
geleefde ervarings van mense (Crocker, 2005:71). Soos met Heidegger se
benadering, begin Gestaltterapie met die veld van die organisme/omgewing. Die
implikasies van die skuif in die fenomenologiese metode is dat die belewing en die

beskrywing van 'n fenomeen belangriker word as die interpretasie daarvan.
Yontef (1993:124) haal vir Idhe aan wanneer hy fenomenologie beskryf:

Phenomenology is a discipline that helps people stand aside from their
usual way of thinking so that they can tell the difference between what is
actually being perceived and felt in the current situation and what is
residue from the past.

Ook Crocker (2005:67), verwysende na Spinelli, beklemtoon die fenomenologiese
metode van Husserl as n manier om ervarings te skei van interpreterende
benaderings wat op ervaringsdata geforseer word. Husserl, soos aangehaal deur
Crocker (2005:66), beskou die realiteit as onkenbaar soos wat dit werklik is, behalwe
vir die mens se eie organiserende persepsies en begrip. Wat wel geken kan word, is
die verskynsel (“appearances”) van dinge, aangesien die mens nie kon losbreek uit
die menslike manier van “weet” nie. Terselfdertyd wil die mens betekenis heg aan
ervarings en sal ook betekenis aan alle ervarings probeer heg. Alhoewel daar
ooreenkomste sal wees op die wyse waarop alle mense spesifieke ervarings beleef,

sal elke persoon se persepsies en interpretasies daarvan uniek wees.

Die doel van Gestalt fenomenologiese verkenning, is bewustheid of insig. Daarom
maak Gestaltterapie gebruik van gefokusde bewustheid en eksperimentering om
insig te verkry. Die wyse waarvolgens bewustheid verkry word, is van groot belang in
n fenomenologiese benadering. Dit handel nie net oor persoonlike bewustheid nie,
maar ook oor bewustheid van die proses waarvolgens dit plaasvind (Yontef,
1993:124).

Spinelli, soos aangehaal deur Crocker (2005:67), identifiseer drie reéls wat in 'n

fenomenologiese benadering funksioneer:

a) Pas die reél van “epoché” toe: enige beoordeling of interpretasies van die
realiteit word vir eers ter syde gestel;

b) Gee 'n beskrywing van die fenomeen volgens die onmiddellike en konkrete
indrukke daarvan, steeds sonder om te interpreteer;

c) vermy dit om te bepaal watter beskrywings van ervarings belangriker is as

ander.

Hierdie drie reéls stel mens in staat om so ver moontlik al die nodige indrukke en
data in te samel om uiteindelik die bes moontlike verduideliking vir n
fenomenologiese benadering te kan voorsien. Dit skep ruimte vir openheid en

buigsaamheid.

Crocker (2005:68) vestig die aandag op “epoché” as die belangrikste van die drie
reéls vir Gestalt. Dit beskryf die betekenis wat die individu aan ervarings verbind. In
Gestaltterapie word die fenomenologiese benadering as’t ware 'n hermeneutiese
taak, aangesien dit gaan oor die interpretasie van fenomene, maar vanuit die

oogpunt van die individu (Crocker, 2005:68):

The process of hermeneutics in Gestalt therapy is one of discovering the
meanings the client has given situations and people in her experience
and tracing the impact of these meanings on how the client lives through
time and circumstances.

Binne die konteks van Gestaltterapie wys Joyce en Sills (2014:31) uit watter invioed

dit op die houding van die terapeut behoort te hé:

The phenomenological method is in fact as much an attitude as a
technique. It involves approaching the client with an open mind and a
genuine curiosity, where nothing matters except the discovery of his
personal experience.

Joyce en Sills (2014:31) wys op deurslaggewende implikasies wat die
fenomenologiese benadering in Gestalt het wanneer mense voortdurend aktief besig
is om betekenis te heg aan hulle omstandighede en ervarings. 'n Persoon is altyd 'n

aktiewe deelnemer aan dit wat ervaar word en hoé dit ervaar word. Die

fenomenologiese benadering gaan oor meer as die ontbloting van betekenis wat 'n

persoon aan 'n ervaring heg (Joyce & Sills, 2014:32).

Die gevolgtrekking wat gemaak kan word aangaande 'n fenomenologiese perspektief
op prosesse van geloofsvorming, is dat die mens self kies watter betekenis hulle heg
aan dit wat aan hulle oorgedra word. Terselfdertyd bring dit die vraag na vore: Indien
persone wat met geloofsvorming gemoeid is aanspraak sou maak op tydlose
waarhede — wie se verantwoordelikheid is dit om die waarhede van toepassing te
maak in mense se lewens? Vanuit 'n Gestalt- fenomenologiese perspektief, is dit die
mens self wat geloofswaarhede vir hom/haarself toe-eien. Die verantwoordelikheid
vir sin-gewing berus by die mens self. Prosesse van geloofsvorming behoort dit te

verreken.

Joyce en Sills (2014:32) identifiseer drie komponente wat deel uitmaak van 'n

fenomenologiese benadering:

e “Bracketing” Oortuigings, veronderstellings en oordele word tydelik opgehef,
sodat die persoon binne sy/haar situasie raakgesien kan word, asof vir die

eerste keer.

e Beskrywing: Daar word gefokus op dit wat voor die hand liggend is en dit
word in konkrete terme beskryf. Joyce en Sills (2014:36) beskryf dit as 'n
kragtige komponent in die fenomenologiese benadering wat mense help om

in voeling te kom met hul eie ervarings.

e Horisontalisme: Alles wat gebeur en na vore kom, word tydelik as ewe

belangrik gereken.

Die houding wat gepaard behoort te gaan met n fenomenologiese benadering, is
aktiewe nuuskierigheid (Joyce & Sills, 2014:38). Bogenoemde drie komponente kan
ingespan word tydens prosesse van geloofsvorming, sodat persone die geleentheid

gegun kan word om aktief betekenis te heg aan dit wat hulle leer.

Volgens Clarkson (2004:15) bemagtig die fenomenologiese benadering mense om
hulle eie betekenis te ontdek deur middel van die proses. Dit bring hierdie studie by
die volgende bousteen van Gestaltteorie: dialogiese eksistensialisme. In die

bespreking van dialogiese eksistensialisme is daar 'n oorvleueling met die

fenomenologie, aangesien veral die filosofie van Heidegger in beide die

fenomenologie en die dialogiese eksistensialisme 'n rol speel.

3.3.2. Dialogiese eksistensialisme

Crocker (2005:71) wys op die onderskeid tussen “dinge” en “persone”, soos wat
Kant dit gedoen het en Heidegger verder ontgin het. Vir Kant verwys “dinge” na dit
wat slegs waarde het omdat dit bruikbaar is. Daarenteen word “persone” deur Kant
van “dinge” onderskei deurdat persone nie gereduseer kan word tot blote gebruik-
waarde nie (Crocker, 2005:71).

Heidegger beskryf die menslike wese (“human being”) as 'n Dasein. Dasein verwys
na 'n wese wat “daar” is. Vir Heidegger het mense die gewaarwording dat hulle in
situasies beland waarin hulle hulself bevind. Binne hierdie spesifieke situasies is die
lewenstaak van elke persoon om die betekenis van die lewe te skep deur die manier
waarop daar binne konkrete situasies geleef word. Benewens die mens self, is daar
ook ander objekte wat bestaan, waarvan die mens bewus word. Heidegger verwys
na vorhanden: objekte wat bloot in die omgewing is, sonder enige bruikbaarheid,
asook na zuhanden: objekte wat beskikbaar is en gebruik kan word. Benewens
vorhanden en zuhanden, is daar ook ander wesens in die mens se lewenswéreld:
ander mense, wat ook Dasein is. Vir Heidegger kan ander mense nie met
onverskilligheid hanteer word nie, want elke mens word gekonfronteer met dieselfde
eksistensiéle taak. Alhoewel die uniekheid van elke mens erken word, word mense
gesien as onlosmaaklik verweef met mekaar, en is elke mens ook 'n Mitsein: 'n wese
wat saam met ander is. Alhoewel mense as blote bruikbare objekte beskou kan

word, is so 'n houding teenoor 'n ander Mitsein onvanpas (Crocker, 2005:71).

In dieselfde tradisie, het Buber die onderskeid tussen dinge en persone toegepas op
verhoudings (Crocker, 2005:71). Buber identifiseer “I/Thou” verhoudings en “I-It”
verhoudings. Vir Buber is verhoudings fundamenteel tot menslikheid: die persoon
(“I”) het net betekenis in verhouding tot die ander — hetsy in 'n “I/Thou” verhouding of
deur middel van manipulerende “I-It” kontak (Yontef, 1993:126). Volgens Joyce en
Sills (2014:68) verwoord Hycner en Jacobs die konsep van die dialogiese

verhouding in Gestalt, soos wat Buber dit veronderstel het:

...an attitude of genuinely feeling/sensing/experiencing the other person
as a person (not an object or part-object), and a willingness to deeply
‘hear’ the other person’s experience without prejudgement. Furthermore,
it is the willingness to ‘hear’ what is not being spoken, and to ‘see’ what
is not visible.

In Gestaltterapie is die fokus 'n gerigtheid op 'n “I/Thou” verhouding tussen terapeut
en kliént. Dit veronderstel 'n openheid en verwelkomende houding wat die kliént
aanmoedig om sy/haar eie persoonlike belewenis te erken (Crocker, 2005:72). Die
gerighteid op n “I/Thou” verhouding kan dus as 'n dialogiese verhouding verstaan
word. Joyce en Sills (2014:69) wys daarop dat die dialogiese verhouding in Gestalt 'n
groot uitdaging is. Die intensie is wel daar om 'n “I/Thou” gerigtheid te behou. Hierdie

intensie onderskei Gestaltterapie van baie ander benaderings tot terapie.

Die verhouding tussen die terapeut en die kliént word gevestig deur middel van
kontak. Kontak is die ervaring van die grens tussen “ek” en “nie ek nie”. Dit behels 'n
interaksie met die “nie ek nie”, terwyl 'n eie identiteit behou word (Yontef, 1993:126).
Masquelier (2006:11) beskou die keuse om die verhouding in die kern van
Gestaltteorie te plaas as 'n groot uitdaging vir pogings om Gestaltterapie te beskryf.
Die rede hiervoor is die kompleksiteit van verhoudings, asook die feit dat dit nie

gereduseer kan word tot diagramme en tegnieke nie.

Gestaltteorie, volgens Yontef (1993:127), beklemtoon vier eienskappe van dialoog,

om sodoende na “I/Thou” kontak te streef:

e Insluiting. Insluiting (“inclusion”) behels dat die self sover moontlik die veilige
ruimte skep vir die ander om ook teenwoordig te wees, sonder om te oordeel,
te analiseer en te interpreteer. Yontef (2005:95) beskryf insluiting soos volg:

When therapists practise inclusion, they throw themselves as
much as possible into the experience of the patient, even feeling it

as if it were happening in their own body — without losing sense of
self.

Terselfdertyd word 'n bewustheid van die eie onafhanklike teenwoordigheid
behou om uiting te gee aan die fokus op die onmiddellike ervaring. Insluiting

verskaf 'n veilige ruimte vir die kliént se eie fenomenologiese werk. Wanneer

die kliént se eie ervaring gekommunikeer en begryp word, verskerp dit die
kliént se bewustheid (Yontef 1993:127; 2005:95), aangesien die persoon se

eie bestaan en ervaring bevestig word.

e Teenwoordigheid. Die terapeut in Gestaltterapie gee terugvoer oor dit wat
hy/sy persoonlik ervaar op grond van sy/haar belewenis van die Kkliént.
Sodoende word sy/haar perspektief deur middel van fenomenologiese
verslaggewing gegee. Dit help die kliént om in die vertrouensverhouding te
groei, asook om onmiddellike ervaring te gebruik om bewustheid te bevorder
(Yontef 1993:127; 2005:96).

e Verbintenis tot dialoog. Kontak is iets wat tussen mense gebeur, en wat nie
gemanipuleer of geforseer kan word nie. Die interaksie tussen mense lei tot
kontak. In Gestaltterapie gee die terapeut oor aan die interaksie om toe te laat
dat kontak kan plaasvind. Dit behels 'n verbintenis tot die proses van dialoog
(Yontef, 1993:127). Die fenomenologiese dialoog kan volgens Yontef
(2005:96) beskou word as 'n ontmoeting van die fenomenologiese ervaring
van twee mense. Beide die terapeut en die kliént word deur die dialoog
verander, sonder dat die uitkoms of doelwit vooraf bepaal word. Indien die
terapeut 'n posisie inneem wat nie 'n leerervaring uit die interaksie toelaat nie,

word die voorwaarde vir egte dialoog verbreek.

e Dialoog word geleef. Dialoog behels fisiese interaksie wat geleef word eerder
as om in teorie daaroor te praat. “Geleef’ verwys na die feit dat dialoog op
verskeie maniere kan plaasvind, soos wat daar aan ervarings uitdrukking
gegee word. “An important contribution of Gestalt therapy to
phenomenological experimentation is enlarging the parameters to include

explication of experience by nonverbal expressions” (Yontef, 1993:128).

Joyce en Sills (2014:57-58) verwys na 'n derde ruimte (“third space”) wat ontwikkel
as gevolg van die fenomenologiese dialoog wat tussen die terapeut en die kliént
plaasvind. Hierdie derde ruimte is afhanklik van beide partye se deelname aan die
dialoog, en voorsien 'n plek “...where their meeting represents a shared awareness, a
shared and possibly new meaning and language” (Joyce & Sills, 2014:58).
Gestaltteorie maak sterk aanspraak op die dialogiese verhouding wat tussen

terapeut en kliént ontstaan. Hierdie dialogiese verhouding geld as voorwaarde vir 'n
proses waarvolgens die kliént verantwoordelikheid kan aanvaar vir dit waarvan hy/sy

bewus word.

Philippson (2012:60) beroep hom op die werk van Paulo Freire om die belang en
aard van dialoog in Gestalt te beklemtoon. In beide Gestaltteorie en Freire se
benadering tot opvoeding skep dialoog die ruimte waarbinne persone bemagtig word
om die beperkinge in hulle lewe uit te daag (Philippson, 2012:61). Dit is ook op
hierdie punt waar die invioed van die eksistensialisme op Gestaltteorie raakgesien
kan word. Persone word aangemoedig om keuses uit te oefen oor hoe hulle wil leef,
gegrond op hulle eie ervarings, in plaas daarvan om bloot volgens aangeleerde
gewoontes te handel of te probeer voldoen aan die morele vereistes van die
samelewing (Truscott, 2013:189).

3.3.3 Veldteorie

Veldteorie is een van die basiese teoretiese vertrekpunte van Gestaltterapie (Lobb &
Lichtenberg, 2005:25; Yontef, 1993:125). Vanuit die veldteoretiese perspektief, word
n individu nooit in isolasie beskou nie. Die individu is deel van 'n groter geheel. “In a
clinical setting, the client is always seen as a holistic combination of psychological
and physical factors in a particular context” (Joyce & Sills, 2014:45). Fritz Perls, wat
as die vader van Gestaltterapie beskou word, beskryf die “veld” as die basis van
Gestalt terapie. Philippson (2012:136) haal Perls aan waar Perls beskryf dat die
“self” slegs in terme van die veld verstaan kan word. Die “self’ is die deel van die
veld wat staan teenoor “die ander”. Op soortgelyke wyse verwys Joyce en Sills
(2014:135) na Gestaltteorie wat in essensie 'n veldteoretiese benadering is, en dat
die “self’ nie 'n entiteit is wat iewers binne-in die mens gevind kan word nie, maar dat
die self ontluik in die persoon se interaksie met sy/haar veld. Joyce en Sills
(2014:200) wys wel op 'n skuif wat in Gestaltteorie plaasgevind het oor die wyse
waarop die self in die veld verstaan word. Persone is aspekte van die veld en nie

bloot in die veld nie.

Met 'n veldteoretiese benadering, is die fokus op die geheel. Die onderlinge dele van

die geheel is in verhouding met mekaar, en elkeen word beinvioed deur wat in die

res van die veld gebeur. 'n Persoon in sy/haar lewensruimte vorm 'n veld (Yontef,
1993:125). Die veldteoretiese onderbou van Gestaltteorie dra by tot die holistiese
aard daarvan. Parlett (2005:44) beskryf die veldteoretiese onderbou van
Gestaltteorie soos volg:

In Gestalt therapy, the ‘unitary’ outlook, the relationship between parts

and whole, and the balancing of connecting with others while also
maintaining a separate identity have been central preoccupations.

Uit hierdie aanhaling is dit duidelik dat Gestaltteorie 'n hoé premie stel op die
verhouding tussen die onderdele van die geheel, en dat die persoon uiteindelik deel
is van 'n groter veld. Nogtans word die aparte identiteit van die persoon binne die

geheel bevestig.

3.4°’n Basiese uiteensetting van Gestaltteorie

Die navorser het tot op hierdie punt 'n oorsig gegee oor die filosofiese onderbou van
Gestaltteorie. Vervolgens word 'n uiteensetting gegee van kernkonsepte binne
Gestaltteorie wat lig sou kon werp op die wyse hoe die proses van geloofsvorming
plaasvind. Die gevolgtrekkings wat vanuit Gestaltteorie gemaak kan word oor die

proses van geloofsvorming, word in Afdeling 3.6. bespreek.

3.4.1 Die Paradoksale Teorie van Verandering

In Gestalt terapie is daar slegs een doelwit: bewustheid (Joyce & Sills, 2014:49;
Philippson, 2012:29; Truscott, 2013:191; Yontef, 1993:12; Yontef, 2005:87). Hierdie
bewustheid is gefokus op die kontak tussen die self en die omgewing. Bewustheid
maak dit vir die persoon moontlik om deur middel van organismiese selfregulering
verantwoordelikheid te aanvaar en om met bewuste keuses te besluit hoe hy/sy wil
leef. Op hierdie wyse fasiliteer bewustheid persoonlike groei (Truscott, 2013:191).
Yontef (2005:87) verwoord dit in die terminologie van veldteorie soos volg:
“‘Awareness in the Gestalt therapy framework is relational; it is a self-process that

happens at the interface of the individual and the rest of the field.”

Beisser (1970:77) het die Gestalt proses waarvolgens verandering plaasvind, die
paradoksale teorie van verandering genoem. Volgens Joyce en Sills (2014:61) kan
die teorie eintlik as 'n beginsel beskou word. Beisser (1970:77) beskryf die
paradoksale teorie van verandering soos volg: “...change occurs when one becomes
what he is, not when he tries to become what he is not.” Beisser se werk is die

eerste bron waarin die term “paradoksale teorie van verandering” gebruik word.

In Gestaltteorie word die terapeut nie as 'n veranderingsagent beskou nie. Die
strategie van die terapeut is om die kliént toe te laat om te wees waar en wat hy/sy
is. Beisser (1970:77) gebruik selfs die werkwoord “aandring” wanneer hy verwys na

die terapeut wat van die kliént verwag om te aanvaar wat in die hier en nou “is”.

Volgens Beisser (1970:78) is daar by persone wat opdaag vir terapie 'n behoefte om
te verander. So 'n persoon beleef ten minste twee intrapsigiese faksies wat met
mekaar in konflik verkeer. Die persoon bevind hom/haarself tussen “hoe dit behoort
te wees” en “hoe dit is”. Die Gestaltterapeut begin gewoon by die rol waarby die
persoon op die oomblik hom/haarself beleef. Die persoon se fokus skuif weldra in elk
geval na die ander rol. Die terapeut verwag nie van die persoon om aan een rol
voorkeur te gee nie. Die enigste kwessie waaroor dit gaan, is dat van die kliént

verwag word om op die oomblik te wees wat hy/sy is.

Ander vorme van terapie beskou verandering as 'n geldige doelwit vir terapie — wat
van die terapeut die kenner maak wat die kliént as subjek probeer verander. Joyce
en Sills (2014:61) wys daarop dat daar gedurende die afgelope dekade heelwat
ander vorme van terapie ook ontwikkel het wat op dieselfde beginsels van natuurlike
verandering geskoei is. Beisser (1970:78) se uiteensetting van die paradoksale
teorie van verandering word juis gedoen as alternatief vir ander vorme van terapie

S00s psigoanalise en gedragsterapie.

Beisser (1970:78) verwys op hierdie punt na Perls se “Topdog/Underdog” digotomie,
asook die feit dat 'n terapeut behoort te vermy om in een van die “Topdog/Underdog”
rolle vasgevang te word. Vervolgens word eers 'n kort uiteensetting van die
“Topdog/Underdog” digotomie gegee ten einde die paradoksale teorie van
verandering uitgebreid te kan verduidelik. Na die bespreking van die

“Topdog/Underdog” digotomie, word daar kortliks stilgestaan by die konsepte van

introjeksie en assimilasie, aangesien dit illustreer hoe die mens te werk gaan met
eksterne sosialiserende kragte wat aanspraak maak op hoe 'n persoon “behoort te
wees”. Organismiese selfregulering word ook kortliks bespreek, siende dat die
paradoksale teorie van verandering daarop berus (Yontef 2005:84). Laastens word
daar dan in hierdie afdeling gekyk na die veldteorie, aangesien verandering 'n
funksie van die hele veld is (Yontef 2005:84-85).

3.4.1.1 “Topdog/Underdog”

Perls, volgens Joyce en Sills (2014:160), het graag gewerk met die
“topdog/underdog” digotomie. Perls (1969:18) sien die “topdog” as selfgeregtig en
outoritér — 'n boelie wat werk met “jy moet” en “jy mag nie”. Die “topdog” gebruik
manipulering, stel eise en dreigemente. Truscott (2013:192) noem die “topdog” 'n
innerlike diktator. Die “underdog” maak die teenoorstaande pool uit (Joyce en Sills
2014:160) en probeer beheer neem deur middel van passiwiteit (Yontef, 1993:78).
Blom (2006:42) beskryf die “underdog” as onseker en onderdanig. Truscott
(2013:192) beskou die “underdog” as slagoffer-rebel. Die “underdog” verteenwoordig
die “ek wil” aspek van persoonlikheid en verkry gewoonlik die oorhand oor die
“topdog” (Blom 2006:43). Die “topdog” en die “underdog” is voortdurend besig om
tou te trek. Sodoende ontstaan 'n dooie punt (“impasse”) wat persone verhoed om
elke nuwe situasie met die mees gepaste reaksie en kreatiwiteit te hanteer (Joyce en
Sills, 2014:161).

Philippson (2012:74) verwys na Perls, Goodman en Hefferline wat die stryd tussen
“topdog” en “underdog” sien as 'n oorlewingsgeveg wat die gevolg het dat die

persoon nie werklik meer bewus is van werklike behoeftes nie.

Weens die holistiese benadering en fokus op die hele mens soos dit in Gestaltteorie
plaasvind, is die fokus op integrasie. Beisser (1970:79) beskryf die holistiese
benadering soos volg:
The Gestalt therapist further believes that the natural state of man is as a
single, whole being - not fragmented into two or more opposing parts. In

the natural state, there is constant change based on the dynamic
transaction between the self and the environment.

71



Wanneer persone die geleentheid gegun word om in die oomblik te identifiseer met
die “topdog” en die “underdog”, kan integrasie plaasvind. Indien gefragmenteerde en
vervreemde aspekte van die self in aparte en gekompartementaliseerde rolle ervaar
word, moedig die Gestaltterapeut kommunikasie tussen die rolle aan. Die persoon
kan gevra word om die onderskeie rolle te laat praat. Indien die persoon daarteen
beswaar maak of 'n blokkasie identifiseer, is die logiese volgende stap dat die
persoon hom/haar ten volle identifiseer met die blokkasie of beswaar. Beisser
(1970:79) maak daarop aanspraak dat wanneer n persoon met vervreemde aspekte

identifiseer, integrasie spontaan plaasvind.

3.4.1.2 Introjeksie en assimilasie

Yontef (1993:210) wys op die eksterne sosialiserende kragte waaraan individue van
vroeg in hulle lewens blootgestel word. Eise en ideale word aan persone voorgehou
as wenslik. Hierdie eksterne standaarde kan outomaties verwerp word, of
gekonsidereer en dan aanvaar of verwerp word, of outomaties aanvaar en ingeneem
word. Die laaste moontlikheid, te wete om dit outomaties te aanvaar, word as
introjektering beskou. Introjeksie staan teenoor assimilasie. Dit is wanneer “moets”
en “moenies” eenvoudig aanvaar word, sonder dat dit werklik as deel van die self
geintegreer word. “Shoulds are ‘ought’ statements which tell the individual how to
regulate his behaviour by external standards in isolation from organismic needs and
weighing of internal priorities” (Yontef, 1993:210). Die “moets” is vaste entiteite en
nie deel van organismiese prosesse nie, en toon geen buigsaamheid of

responsiwiteit nie.

Hierteenoor kan persone egter langs n ander weg kies om 'n verwagting hul eie te
maak: wanneer die persoon 'n verwagting analiseer en dit integreer as deel van
hom/haarself, vind assimilasie plaas. Assimilasie is die vrug van aktiewe kontak —

om in te neem wat groei laat plaasvind (Philippson, 2012:16).

3.4.1.3 Organismiese selfregulering

Wanneer 'n persoon die verwagtinge van ander analiseer, kies en assimileer omdat
hy/sy daarin glo, en verwerp wat nie in sy/haar raamwerk inpas nie, vind
organismiese selfregulering plaas (Yontef, 1993:210). “Organismic self-regulation
requires knowing and owning — that is identifying with — what one senses, feels
emotionally, observes, needs or wants, and believes” (Yontef & Jacobs, 2014:300).
Organismiese selfregulering veronderstel die kapasiteit om die eksterne wéreld te
kan waarneem, sowel as die interne behoeftes, gevoelens en oortuigings, en om dan
holisties te weet wat vir die persoon toepaslik in die omgewing is. Alle menslike
gedrag word vanuit Gestaltteorie beskou as die uitvloei van hierdie
selfreguleringsproses om homeostase te bereik. Homeostase behels die proses
waarvolgens die organisme balans handhaaf te midde van veranderende
omstandighede (Blom, 2004:23).

Die paradoksale teorie van verandering is gebaseer op 'n vertroue in die vermoé van
die mens om te selfreguleer, op sodanige wyse dat die toepaslikste aanpassing vir
die konteks waarbinne geleef word, gemaak kan word (Yontef, 2005:84).
Gestaltteorie beskou die mens as inherent selfregulerend en gerig op groei —
persone kan nie buite hul eie omgewing verstaan word nie. Hulle word as deel van

die organisme-omgewing veld beskou.

Gestalt terapeute is gerig op geintegreerde regulasie gebaseer op dialektiese
sintese van konflikterende eise wat aan die persoon gestel word. So kan die eise
van die samelewing en die eise van eie impulse van mekaar verskil, en die persoon

het 'n keuse hoe daarop gereageer gaan word (Yontef, 1993:210).

Yontef (1993:210-211) verwys na “shouldistic regulation” as 'n wyse van regulering
wat die persoon moet help om aan 'n vaste stel reéls te voldoen. Hierdie manier van
regulering veroorsaak 'n tweedeling in die persoon, aangesien dit in wese dualisties
van aard is. Soos uiteengesit in Afdeling 3.4.1.1. en 3.4.1.2. is dit dan regulering wat
funksioneer volgens 'n “topdog” wat lei tot introjeksies — wat beteken dat die vaste

stel reéls nooit regtig deel geword het van die persoon nie.

Vertroue in die organismiese selfregulering beteken dat die persoon aanvaar word
soos wat hy/sy in die huidige oomblik is (“being”), sowel as 'n bevestiging van

sy/haar inherente potensiaal om te groei (“becoming”) (Yontef, 1993:213).

3.4.1.4 Veldteoretiese beginsels en die paradoksale teorie van

verandering

Yontef (2005:84-85) beklemtoon die belang van veldteorie om die paradoksale teorie
van verandering en organismiese selfregulering te verstaan. Hy doen dit aan die

hand van vyf punte:

a) Verandering is 'n funksie van die hele konteks waarin 'n persoon leef. Daarom
is die fokus van bewustheid in terapie die hele konteks waarbinne die persoon

leef.
b) Verandering in enige plek in die veld affekteer alle ander sisteme in die veld.

C) Gestaltterapie fokus op die subjektiewe bewustheid van die persoon,
interaksies in die terapeutiese sessie, asook die volle konteks van kragte in

die persoon se alledaagse lewe.

d) Verandering word as 'n tyd/ruimte-proses gesien. Enige verandering is dus 'n

funksie van die hele veld en al die kragte wat die veld uitmaak.

e) Alle observasie word vanuit 'n bepaalde plek, tyd en perspektief gedoen. Die
fenomenologiese uitkyk is dat die realiteit interpreteer word — objektiewe,
kenbare realiteit bestaan nie. Terselfdertyd is bewustheid ook nie net bloot

subjektief nie; alle bewustheid wys na iets.

Hierdie vyf punte van Yontef (2005:84-85) verklaar verandering wat by die mens
plaasvind in terme van veldteorie. Die wyse waarop die selfregulerende organisme
by die mens funksioneer, word ook daardeur belig. Volgens die navorser voorsien
Yontef hiermee 'n geldige en duidelike uiteensetting van die rol wat veldteoretiese

beginsels in die paradoksale teorie van verandering speel.

3.4.2 Die Gestalt Kontaksiklus

Daar is 'n verskeidenheid van weergawes van en opinies oor die Gestalt
kontaksiklus. Joyce en Sills (2014:57) gebruik die term “cycle of experience”. Hulle
meld dat ander benaminge soos “cycle of awareness” of “contact cycle” ook gebruik
word. Woldt en Toman (2005:ix) verwys ook na die onderskeie benaminge wat in
Gestaltterapie gebruik word vir die proses waarmee persone kontak maak met die
omgewing. Verskillende outeurs (Joyce & Sills, 2014:87; Masquelier, 2006:60;
Philippson, 2012:123; Toman & Woldt, 2005:x; Wheeler, 1991:85; Yontef, 1993:202)
verwys na die ervaringsiklus, Gestalt ervaringskontinuum, Gestalt kontaksiklus en

die Gestalt homeostase siklus.

Die Gestalt kontaksiklus is 'n metafoor wat die viloei van bewustheid verduidelik
(Joyce & Sills, 2014:57). Hierdie metafoor is handig in die opsig dat dit 'n eenvoudige
manier is om die vorming, onderbreking of voltooiing van ontluikende figure te volg.
Daar is wel 'n verskil van opinie aangaande die bruikbaarheid van die metafoor.
Philippson (2012:147-148) argumenteer dat die Gestalt kontaksiklus in wese eintlik
onversoenbaar is met Gestaltteorie. Harris (1996) het ook kennis geneem van
Philippson se argument teen die kontaksiklus as 'n geldige uiteensetting om die
Gestaltbenadering tot kontak te verduidelik. Joseph Zinker word as die eerste
persoon beskou wat die Gestalt kontaksiklus uiteengesit het soos wat dit vandag
herken word. Voorlopers van Zinker se skema word wel by Frederick en Laura Perls
gevind in hulle klassieke werk “Ego, Hunger and Aggression: A Revision of Freud's
Theory and Method”, asook by Perls, Hefferline en Goodman se “Gestalt Therapy”
(Harris, 1996).

Zinker (1978:90) argumenteer dat 'n psigofisiologiese siklus in elke mens aan die
gang is. Hierdie siklus hou verband met die bevrediging van behoeftes en kan ook
verstaan word as die siklus van organismiese selfregulering. Hy identifiseer sewe
fases in die kontaksiklus: sensasie, bewustheid, mobilisering, aksie, kontak,
satisfaksie en onttrekking. Vanuit hierdie basiese uiteensetting het 'n verskeidenheid

weergawes ontstaan.

Die navorser is van mening dat, ten spyte van Philippson (2012:147-148) se
teenkanting teen die kontaksiklus, Joyce en Sills (2014:57) se beskrywing van die

siklus as 'n metafoor die geldigheid van die siklus bevestig. Indien die kontaksiklus
as 'n metafoor beskou word, is dit nie meer nodig om oor potensié€le rigiditeit as
gevolg van die siklus bekommerd te wees nie (vergelyk Philippson, 2012:147). Blom
(2006:26-27) onderverdeel die kontaksiklus in vyf fases:

1. Bewustheid/sensasie;

2. Mobilisasie/keuse van relevante aksie;
3. Finale kontak/Aksie;

4. Post-kontak; en

5. Onttrekking.

Daar bestaan ook verskeie ander indelings van die Gestalt kontaksiklus (Melnick &
Nevis, 2005:103-104; Reynolds, 2005:159-162). Joyce en Sills (2014:58) se
uiteensetting word vir die doelwit van hierdie studie weergegee (sien Figuur 1).
Alhoewel die uiteensetting van die siklus baie eenvoudig mag lyk, kan die siklus in

die praktyk baie kompleks wees en oor baie jare strek (Joyce & Sills, 2014:58).

As gevolg van die komplekse wyses waarop die kontaksiklus in persone se lewens
funksioneer, word dit 'n moeilike instrument om tydens terapie te benut. Aan die
ander kant is dit 'n handige metafoor om in gedagte te hou wanneer patrone
waargeneem word in die onderbrekings van kontak wat by spesifieke persone mag
voorkom (Joyce & Sills, 2014:59). Die onderbrekings waarna Joyce en Sills verwys,
bring hierdie studie by die volgende relevante aspek van Gestaltteorie:

kontakgrensmodifikasies.

NEEM VAN AKSIE
Uitdrukking,

eksperimentering,
/ deurdink \
MOBILISERING

Energering, KONTAK
voorbereiding, raming
van ondersteuning,
beplanning

Afhandeling, voltooiing

HERKENNING

Herkenning en omlyning ASSIMILASIE
van figuur. Integrasie, aanvaarding,
Betekenismaking en lering, satisfaksie
prioretisering.

SENSASIE

Gewaarwording van ONTTREKKING
ontluikende gevoel,
behoefte of sensasie -
die opkomende figuur

Losmaking, laat gaan,
wegbeweeg

\ DIE GROND /

Rus in die
ongedifferensieerde
veld, beskikbaar vir

nuwe ontluikende figure

Figuur 3.2: Die Gestalt Kontaksiklus (Joyce & Sills 2014:57-58)

3.4.3 Kontakgrensmodifikasies

In Gestalt speel die konsep van kontak 'n fundamentele rol. Die invioed van
dialogiese eksistensialisme is hierin duidelik sigbaar: die “I/Thou” kontakproses is die
uitloop van die dialogiese eksistensialisme se invloed op Gestaltteorie (Yontef,
1993:200). Om kontak te maak, behels die hele proses van die erkenning van die
self en die ander deur te beweeg in die rigting van binding en losmaking (“connecting
and withdrawing”). 'n Deel van kontak verg ook dat die verskille tussen die self en die

ander waardeer word. Yontef (1993:203) argumenteer dat die term kontak dikwels
gebruik word asof dit slegs na die verbindingsaspek verwys, maar dat dit binne

Gestaltteorie oor die hele proses van verbinding en onttrekking gaan.

Die persoon bestaan binne die “individu-omgewing” veld (Yontef 1993:210). Die veld
word gedifferensieer deur grense. Grense behels nie entiteite nie, maar prosesse.
Die grens wat 'n persoon onderskei van hom-/haarself en die omgewing, is die ego-
grens. Deur die self te differensieer van wat nié self is nie, neem die persoon in wat
nodig is en verwerp wat nie benodig word nie. (Yontef, 1993:203). 'n Goed
funksionerende kontakgrens is deurlaatbaar sodat transaksies tussen die organisme

en die omgewing kan plaasvind.

Philippson (2012:74-77) tref onderskeid tussen die fisieke grens tussen die
organisme en die omgewing aan die een kant, en die menslike grens tussen die self

en die ander aan die ander kant. Philippson (2012:77) beskryf dit soos volg:

If we have only a drive approach, based on the boundary between
organism and environment, the theory becomes mechanistic in ways
described by Hycner and Jacobs, and Yontef. If we have only a relational
approach, based on the boundary between self and other, the theory
becomes disembodied.

Philippson (2012:77) maak egter die punt dat vanuit Gestalt terapie beskou, die self
nie n “innerlike iets” is nie, maar te vinde is juis by die kontakgrens: “It is not self that
we explore, but self-other.” Die ander waarna verwys word, kan menslik 6f nie-

menslik wees.

Daar is verskeie wyses waarop die kontaksiklus (Afdeling 3.4.2) onderbreek kan
word. Daar word verskillende terme gebruik om na die onderbrekings te verwys.
Joyce en Sills (2009:105-118) verduidelik 'n verskuiwing van die terminologie vanaf
“kontakgrensversteurings” en “onderbrekings” na “kontakmodifikasies”. Die argument
behels dat dit steeds oor 'n kontakfunksie gaan en daarom nie met 'n negatiewe
beskouing benader kan word nie. Kontakgrensmodifikasies word deur Joyce en Sills
(2014:148) beskou as dat dit telkens as een uiterste van 'n kontinuum beskou
behoort te word. 'n Persoon se keuse om een van die modifikasies te benut, kan baie
funksioneel wees. Joyce en Sills wys egter ook daarop dat persone soms 'n sekere

styl ontwikkel, wat nie as gesond beskou kan word nie, omdat dit 'n vaste patroon

78



vestig. Afhangende van die konteks, sou hulle tog soms die term “onderbreking”

gebruik.

Vervolgens word kortliks uitgebrei oor elkeen van die agt kontakgrensmodifikasies
soos uiteengesit deur Joyce en Sills (2014:148-159). Die benadering wat hulle tot die
benaming van die modifikasies gebruik het, is om die betekenis van aktiewe
prosesse te versterk, teenoor die idee van statiese posisies. Tradisioneel word die
kontakgrensmodifikasies in verband gebring met spesifieke fases in die kontaksiklus
(vgl. Woldt & Toman 2005:x). Sover die navorser kon vasstel, doen Joyce en Sills
(2014:146-159) dit nie. Dit is die navorser se afleiding dat daar twee redes hiervoor
is. In die eerste plek, is daar reeds gewys op die kontaksiklus as 'n metafoor.
Tweedens behels kontakgrensmodifikasies, soos wat Joyce en Sills daarna verwys,
na vaste patrone en style van kontak — nie gewone, toepaslike modifikasies na
gelang van die konteks nie. Indien die kontakgrensmodifikasies verbind sou word
aan spesifieke fases in die kontaksiklus, sou dit beteken dat die metafoor méér as 'n
metafoor sou word. Daar sou ook nie waarde geheg kon word aan die toepaslike
gebruik van kontakmodifikasies nie.

3.4.3.1 Samevloeiing

'n Gesonde persoon kan met gemak beweeg op die kontinuum tussen samevloeiing
en differensiasie. Wanneer 'n gewoonte vorm om enige van die twee uiterstes op die
kontinuum, dui dit op 'n uitdaging in terme van binding aan die een kant of isolasie
aan die ander kant (Joyce & Sills, 2014:150). 'n Persoon vir wie nabyheid met 'n
ander persoon problematies is, hanteer dit deur 6f heeltemal met die ander persoon
saam te gaan, of om op 'n manier te onttrek. Yontef (1993:205) noem samevloeiing

die afwesigheid van differensiasie tussen self en ander en 'n verlies van eie identiteit.

3.4.3.2 Introjeksie

Onderskeid word getref tussen introjeksie as verwysende na 'n vaste oortuiging wat
onvoorwaardelik voorgehou word vir die self, en introjeksie wat verwys na die proses

waarvolgens introjeksie aktief plaasvind. Hierdie proses behels die onkritiese inneem

van opinies, houdings of idees (Joyce & Sills, 2014:148; 151). Introjeksie vermy die
oorweging van die toepaslikheid/geldigheid van 'n bepaalde opinie. Joyce en Sills
(2014:151) stel dit soos volg: “The process of introjecting leads to holding beliefs that

were not accepted choicefully — called introjects”.

3.4.3.3 Projeksie

Indien 'n persoon 'n aspek van sy/haar persoonlikheid ontken omdat dit nie
versoenbaar is met sy/haar beeld van hom/haarself nie, word kan die aspek
geprojekteer word op 'n ander persoon. Sodoende word die spesifieke kwaliteit in die
self ontken en slegs in die ander raakgesien. Dit gaan dus oor n proses van
onteiening van 'n aspek van die self. Die potensiaal bestaan dat projeksie as 'n
verskoning gebruik word om enige emosionele reaksie aan die terapeut se kant te
ontken (Joyce & Sills, 2014:152-153).

3.4.3.4 Defleksie

Defleksie is die wegkyk of wegdraai van 'n interne stimulus of vanuit die omgewing.
Dit word gekenmerk deur 'n uitblok van die stimulus self of deur 'n ander gedagtelyn
te kies. Persone kan deflekteer van hulle emosies en gedagtes deur aanmekaar te
gesels, te lag of om heeltyd op die behoeftes van ander te fokus. So kan 'n persoon
herhaaldelik die onderwerp verander wanneer 'n spesifieke kwessie aangeraak word,
of telkens verkeerd verstaan wat gesé word en dit herdefinieer (Joyce & Sills,
2014:154).

3.4.3.5 Retrofleksie

Retrofleksie vind plaas wanneer 'n persoon 'n impuls om aksie te neem (bv. om te
praat of uitdrukking te gee aan emosie) onderdruk. Die energievloei word op hierdie
manier onderdruk. Indien hierdie onderbreking in kontak gereeld plaasvind, kan dit
gebeur dat die energie inwaarts teen die self gedraai word. Dit lei tot spanning in die

liggaam, psigosomatiese simptome, depressie en selfs selfleed (Joyce & Sills,
2014:156).

3.4.3.6 Desensitasie

Desensitasie kan met defleksie vergelyk word. Dit is n verdere manier waarop
sensasie vermy word. Defleksie is daarop gefokus om die volle ontvangs van 'n
stimulus te verhoed en verg daarom wel 'n mate van bewustheid. Daarenteen is
desensitasie 'n baie sterker vorm van afsluiting. Enige bewustheid oor 'n spesifieke

saak gaan verlore (Joyce & Sills, 2014:156).

3.4.3.7 Selfmonitering

Joyce en Sills (2014:148) verkies om nie die term egotisme te gebruik nie,
aangesien dit dubbelsinnig kan wees. In die plek daarvan gebruik hulle die term
selfmonitering. Gesonde selfmonitering is die vermoé tot selfrefleksie en
refleksiwiteit. Gewoontevormende en beperkende selfmonitering word gekenmerk

deur oormatige selfkritiek wat spontaneiteit en volle kontak ondermyn.

3.4.3.8 Impulsiwiteit

Impulsiwiteit kan as die teenoorgestelde van retrofleksie en selfmonitering beskou
word. Impulsiwiteit is 'n vorm van aksie sonder genoegsame oorweging van die
konteks of die gevolge van die aksie. Joyce & Sills (2014:158) beskryf impulsiwiteit
soos volg: “In terms of the cycle of experience, this client moves straight to action

before fully recognizing and evaluating the emerging sensations".

3.5 Verdere Relevante Gestalt Konsepte

In Afdeling 3.3 is 'n uiteensetting verskaf van die filosofiese wortels van Gestaltteorie.
Afdeling 3.4 voorsien 'n basiese uiteensetting van Gestaltteorie. In hierdie afdeling

word verdere aandag gegee aan enkele Gestaltteoretiese konsepte wat nog nie in

hierdie afdelings genoegsaam behandel is nie, maar wat wel implikasies het vir die

wyse waarop die proses van geloofsvorming verstaan word.

3.5.1 Hier en Nou

Op hierdie punt is dit reeds duidelik watter groot waarde aan bewustheid geheg word
binne Gestaltteorie. Bewustheid word as die doelwit van Gestalt gesien. Enige
vraag, oefening of uitdrukking het ten doel om die persoon se bewustheid van

sy/haar eie proses te bevorder, sodat organismiese selfregulering kan plaasvind.

Die metafoor van die kontaksiklus (Afdeling 3.4.2) gaan in wese oor bewustheid van
die persoon en hoe hy/sy kontak maak met figure in sy/haar veld. Die hele
kontaksiklus is daarom ’'n proses wat van die persoon vra om in die “hier en nou”
teenwoordig te wees. Die samevoeging van dialogiese eksistensialisme, veldteorie
en fenomenologie as deel van die onderbou van Gestaltteorie het tot gevolg dat die

hier en nou so 'n fundamentele fokus is.

Selfs wanneer 'n herinnering opgeroep word van 'n gebeure uit die verlede, vind die
oproep en alle moontlike assosiasies en emosies daaraan verbonde steeds in die
hier en nou plaas (Yontef 2005:89). In die hier en nou vind die organismiese
selfregulering plaas, waarin, ideaal gesproke, dit wat die meeste relevant is, na vore
kom. Soos wat figure in die hier en nou na vore kom en die een in die ander vloei,
word groter gestalten gevorm en word insig moontlik. Die veld is konstant in
beweging. n Oombliklike besef het die potensiaal om alles te verander. “Staying with
the unfolding of here-and-now experience is one of the well-recognized central
features of Gestalt therapy” (Parlett 2005:49).

3.5.2 Verantwoordelikheid

Die verantwoordelikheid vir die kliént se proses, bly die kliént se verantwoordelikheid
(Philippson, 2012:122). Die konsep van organismiese self-regulering impliseer dat
persone verantwoordelik is vir hul eie lewens en keuses, en gevolglik ook vir die

wyse waarop hulle reageer binne die veld. Leer- en groei-ervarings bly dus die

verantwoordelikheid van die persoon self. Yontef (1993:126) kom tot die
gevolgtrekking dat Gestalt 'n manier verskaf vir mense om outentiek te wees en
betekenisvolle verantwoordelikheid vir die self te kan neem. “Gestalt therapy is
interested in the existential themes of existence — connection and separation, life
and death, choice and responsibility, authenticity and freedom” (Yontef en Jacobs,
2010:13).

3.5.3 Balans

Dit is reeds gestel dat die doelwit van Gestaltterapie bewustheid is. Vanuit 'n ander
oogpunt kan dit ook gesé word dat die doelwit van Gestalt “balans” is. Vergelyk die
onderste fase in Joyce en Sills se kontaksiklus, soos uiteengesit in Figuur 3.2.
(Afdeling 3.4.2): Die Grond — rus in die ongedefinieerde veld. Bewustheid lei tot die
bereiking van 'n voltooidheid, waarna die figuur weer deel van die veld word sodat

die volgende figuur na vore kan tree.

Terselfdertyd is dit duidelik dat daar 'n gerigtheid is op 'n toepaslike balans tussen
polariteite in die lewe van persone. “One of the tasks of the therapist is to ensure a
balance of the polarities” (Philippson, 2012:98). Philippson se aanhaling verwys na
die rol van balans in die terapeut se eie proses. Joyce en Sills (2014:148) se
uiteensetting van kontakgrensmodifikasies, en die feit dat dit gedefinieer word as
twee uiterste pole op 'n kontinuum, bevestig ook die rol van balans in die kontak van
n persoon met sy/haar omgewing. 'n Versteuring in die kontakgrens is juis nie
gebalanseerd nie, en Gestalt wil die persoon daarvan bewus maak sodat hy/sy die

balans kan herstel.

3.5.4 Voltooidheid

Deel van die kontaksiklus (Aafdeling 3.4.2) is die fase van kontak, wat afhandeling
en voltooiing behels. Indien persone onvoltooidhede in hulle lewens het, bly die
onvoltooidhede deel van hulle veld en is daar nog nie balans nie. Yontef (1993:78)
stel dit duidelik: “Any incomplete gestalt is unfinished business demanding

resolution.” Die woorde “unfinished business” is een van die welbekende terme

vanuit Gestaltterapie (Joyce & Sills, 2014:165). Die kern van onvoltooidhede is
gewoonlik die onvermoé om te aanvaar wat gebeur het, 'n tekort aan emosionele
uitdrukking, n aksie wat nie geneem is nie, of onopgeloste konflik weens verskillende
reaksies op iets wat plaasgevind het. Die taak is dan om kreatiewe ondersteuning te
skep waarbinne die persoon die geleentheid kry vir emosionele uitdrukking, en die
neem van aksiestappe of voltooiing, sodat die persoon voltooidheid kan bereik en
aan beweeg (Joyce & Sills, 2014:165).

3.5.5 Polariteite

Die konsep van polariteite moet veral verstaan word saam met balans (Afdeling
3.5.3.). 'n Polariteit kan verstaan word as 'n paar teenoorgesteldes wat
komplementerend funksioneer (Ingersoll, 2005:144). Soms is dit 'n baie handige
eksperiment om persone die geleentheid te gun om die ander kant van 'n polariteit te
verken, veral wanneer 'n spesifieke kontakmodifikasie die kontaksiklus onderbreek
(vgl. Joyce & Sills, 2014:137). Elke aspek van 'n persoon is potensieel deel van 'n
polariteit (2014:161).

3.5.6 Impasse

'n Impasse (dooiepunt) word ervaar wanneer 'n persoon se gebruiklike ondersteuning
nie meer beskikbaar is nie, maar nuwe vorme van ondersteuning nog nie verkry is
nie. Die persoon kan nie terugbeweeg nie, maar weet ook nie of dit vir hom/haar
moontlik is om vorentoe te beweeg nie (Yontef & Jacobs, 2010:12). Die stryd tussen
“topdog” en “underdog” kan ook tot so 'nimpasse lei (Joyce & Sills, 2014:161).

3.5.7 Integrasie

Die konsep van integrasie is in wese deel van Gestaltteorie. Yontef en Jacobs
(2010:14-15) beskryf integrasie soos volg:

When people report being aware of something and yet claim they are
totally helpless to make desired changes, they are usually referring to a

situation in which they know about something but do not fully feel it, do
not know the details of how it works, and do not genuinely integrate it
and make it their own.

Integrasie hou ook verband met polariteite en die kontaksiklus. Vergelyk byvoorbeeld
hoe Polster en Polster (soos aangehaal deur Joyce & Sills, 2014:161) die integrasie
van polariteite beskryf: Wanneer 'n individu 'n aspek van hom/haarself herken, is die
teenwoordigheid van die antitese (of teenoorstaande pool) implisiet. Die antitese is
deel van die agtergrond, totdat dit genoeg krag bymekaargemaak het. Indien hierdie

krag genoeg ondersteuning kry, kan integrasie ontwikkel.

3.6 Geloofsvorming vanuit ’'n Gestaltteoretiese
Perspektief

Die navorser het beoog om tot op hierdie punt in die hoofstuk 'n oorsig van
Gestaltteorie te voorsien wat gebruik kan word om die proses van geloofsvorming
vanuit 'n Gestalt-perspektief te verklaar. Vir die res van hierdie hoofstuk word daar
dan aandag gegee aan die implikasies van Gestaltteorie op die wyse waarop

geloofsvorming verklaar en verstaan kan word.

Alhoewel dit in hierdie hoofstuk spesifiek oor 'n Gestaltteoretiese perspektief op
geloofsvorming gaan, is dit nodig om vir 'n oomblik stil te staan by Groome se siening
van geloofsvorming. In hierdie studie is die fokus op 'n dialoog tussen Groome se
benadering en Gestaltteorie. Die implikasie van die dialoog is dat Groome se siening
van geloofsvorming in gedagte gehou behoort te word wanneer die Gestaltteoretiese

interpretasie van geloofsvorming hanteer word.

Groome (2011b:12-13) verwys na drie funksies van geloofsvorming. Geloofsvorming

informeer, formeer en transformeer mense (verg. Afdeling 2.4.2):

e Informeer behels dat mense geleer word om die kern Christelike oortuigings
en waardes persoonlik te ken, te begryp en hul eie te maak (Groome,
2011b:12);

e Formeer behels dat mense se identiteit toegelaat word om te groei in
samehang met intensionele sosialisering van die Christelike familie en

gemeenskap (Groome, 2011b:12);

e Transformeer verwys daarna dat mense genooi word na 'n lewenslange reis
van bekering in die rigting van heiligheid en volheid van lewe vir hulself en vir

die lewe van die wéreld (Groome, 2011b:13).

Groome se gemelde drie funksies van geloofsvorming illustreer 'n verwagting dat
mense verander word deur geloofsvorming. Die konsep van “informeer” bevat reeds
vir Groome 'n element van waardes en oortuigings wat mense hul eie maak. Met
“formeer” verwys hy na mense se identiteit wat gevorm word as Christene.
“Transformeer” dui vir Groome (2011b:13) op 'n voortgaande proses van bekering in
die rigting van heiligheid en volheid van lewe. In al drie hierdie konsepte word

verandering veronderstel.

'n Verdere belangrike konsep van Groome (2006) se benadering is die feit dat hy
betoog vir 'n geintegreerde geloof wat gevorm behoort te word. Integrasie behels vir
Groome (2006) 'n geloof wat mense hul eie gemaak het en wat deel van hulself

geword het.

Vervolgens word die Gestaltteoretiese perspektief op geloofsvorming bespreek aan
die hand van die paradoksale teorie van verandering. In Afdeling 3.4.1 is die
paradoksale teorie van verandering bespreek aan die hand van die
“Topdog/Underdog” digotomie, die verskil tussen assimilasie en introjeksie,
organismiese selfregulering en veldteoretiese beginsels. Op soortgelyke wyse word
die bespreking van geloofsvorming vanuit 'n Gestaltteoretiese perspektief aan die

hand van dieselfde onderafdelings voortgesit.

3.6.1 Die paradoksale teorie van verandering en

geloofsvorming

Indien verandering 'n veronderstelling is by geloofsvorming, beteken dit dat

Gestaltteorie se verklaring van die wyse waarop verandering plaasvind, direk van

toepassing is vir die manier waarop geloofsvorming verstaan word. Gestaltteorie se
paradoksale teorie van verandering verklaar hoe verandering by mense plaasvind.
Wanneer Groome (2011b:12-13) reken dat geloofsvorming 'n verandering van
oortuigings, begrip, identiteit en persoonlike groei, ook ter wille van die hele wéreld
(“for the life of the world”), behels, voorsien die paradoksale teorie van verandering
die raamwerk waarvolgens die verandering wat met geloofsvorming gepaard gaan,

begryp kan word.

Volgens die paradoksale teorie van verandering vind verandering nie plaas wanneer
'n persoon probeer om iets te wees wat hy/sy nie is nie: “...change occurs when one
becomes what he is, not when he tries to become what he is not” (Beisser, 1970:77).
Dit is met ander woorde kontraproduktief om geloofsvorming op mense te probeer
afdwing. Indien geloofsvorming deur middel van 'n sisteem aangedurf word wat
wettiese reéls en voorskrifte as die norm voorhou wat bloot gehoorsaam en gevolg

behoort te word, sal persoonlike verandering nie plaasvind nie.

Indien 'n persoon sou opdaag vir 'n spesifieke sessie wat deel uitmaak van 'n
bepaalde proses van geloofsvorming, bevind die betrokke persoon hom-/haarself
tussen “wat behoort te wees” en “wat is”. Dit is belangrik om die persoon te aanvaar
vir wie hy/sy in die hier en nou is. Watter reaksie 'n bepaalde geloofstorie,
bespreking, mededeling of teks by die persoon ontketen, is daarom die “regte”
reaksie in die bepaalde oomblik. Die selfregulerende organisme is die sisteem wat
sal bepaal tot hoe 'n mate die persoon geinformeer, geformeer en/of getransformeer

word.

3.6.1.1 “Topdog/Underdog”

Geloofsvorming het die potensiaal om op sodanige wyse plaas te vind dat dit 'n
“topdog/underdog” spanning in die persoon se lewe bewerkstellig. Die geloofsinhoud
kan die rol van 'n “topdog” in die persoon se lewe begin speel, wat tot ongesonde
patrone van lewe in die wéreld kan lei. So kan 'n kind byvoorbeeld geleer word dat
‘kinders van Jesus respek moet hé vir ouers en onderwysers”. Indien dit as 'n
“topdog” in die persoon se lewe begin funksioneer, kan die persoon skuldgevoelens

ontwikkel indien hy/sy vir 'n ouer of 'n onderwyser kwaad geword het, of dit as

ongewens beskou om 'n meningsverskil met 'n gesagsfiguur te hé. Geykte patrone
kan langs hierdie weg ontstaan, sodat die persoon nie werklik kontak maak met die
veld en vanuit geloofsoortuiging leef nie. Respek vir gesagsfigure word dan nie 'n
waarde wat uit persoonlike oortuiging geleef word nie, maar wat deur die “topdog”

vereis word.

[

Die persoon se “underdog” kan die geloofsinhoud wat as “topdog” funksioneer,
ondermyn. Indien die voorbeeld hierbo verder gevolg word, kan dit dan beteken dat
die persoon met die “topdog” wat respek vir gesagfigure vereis, passief aggressief
raak teenoor spesifieke gesagsfigure. Sodoende ontstaan 'n gefragmenteerde lewe,
waarvan die geloofsaspek slegs in sekere fragmente van die persoon se lewe

funksioneer.

3.6.1.2 Introjeksie en assimilasie

Geloofsinhoud kan op sodanige manier aan 'n persoon oorgedra word dat dit as 'n
introjeksie “geneem” word. Joyce en Sills (2014:171-172) meld dat introjekte kan
ontstaan wanneer idees met gesag afgedwing word:
Introjects are internalizations of others’ beliefs, often significant societal
rules that allow us to fit into our communities. Clear examples can be

seen in forceful instructions given to children, which are absorbed often
without understanding.

Die implikasie van 'n introjeksie, is dat die betrokke geloofsinhoud nie regtig deel van
die persoon self word nie. Dit word onvoorwaardelik geneem, sonder om die waarde
daarvan te oorweeg en te integreer in die persoon se eie lewe. Dit beteken dat die
geloofsinhoud binne 'n kapsule in die self funksioneer en dat die persoon dit moeilik
sal vind om in verskeie situasies te onderskei hoe die betrokke geloofsinhoud vir

hom/haar betekenis kan hé.

Gevolglik kan verskeie introjekte weens geloofsvorming ontstaan. Die uiteinde van
introjekte kan beteken dat die persoon op 'n latere stadium in sy/haar lewe by 'n punt
kom waar hy/sy die introjek kan verwerp, of assimileer. Dit sal egter van die

organisme-veld afhang wanneer en hoe hierdie kontaksiklus sal plaasvind. Dit is

daarom nie 'n uitgemaakte saak dat 'n introjeksie 'n “verkeerde” aanleer van
geloofsinhoud is en 'n assimilasie 'n “regte” aanleer nie. Daar sal in Hoofstuk 4,
wanneer daar by die normatiewe taak van hierdie studie stilgestaan word, verder

hieroor uitgebrei word.

Teenoor introjeksie, behels assimilasie dat geloofsinhoud geintegreer word as deel
van die persoon. Dit word aanvaar as deel van sy/haar veld op sodanige wyse dat dit
nie in isolasie van die res van die persoon se lewe (“veld”) funksioneer nie. Indien
geloofsinhoud geintegreer en geassimileer is, is die implikasies dat 'n persoon die
betrokke geloofsinhoud wel in verskillende uitdagings en lewensfases van
toepassing sal kan maak en vir hom/haarself telkens toeéien. Geloofsinhoud sal nie
apart staan van “die lewe” nie, aangesien dit geintegreerd is met die persoon se

lewe.

Die holistiese aard van Gestaltteorie is handig om die begrip tuis te bring dat

geloofsvorming 'n holistiese proses is wat die persoon se volle veld raak.

3.6.1.3 Organismiese selfregulering

Organismiese selfregulering behels dat daar van die veronderstelling uitgegaan kan
word dat die mens inherent selfregulerend is en gerig is op groei (Afdeling 3.4.1.3).
Groome (2011b:290) verwys byvoorbeeld na die Christelike Storie en Visie wat in sy
proses aangebied behoort te word. Die implikasies hiervan vir geloofsvorming is dat
mense die geleentheid gegun behoort te word om blootgestel te word aan die
Christelike Storie en Visie. Hulle het self die vermoé om wat op groei gerig is daaruit

te neem.

Alhoewel die term “selfregulering” die indruk kan skep dat dit in Gestaltteorie bloot
om die individu gaan, en daarom die gemeenskap of die breér wéreld sal uitsluit,
illustreer Philippson (2012:48-49) dat verantwoordelikheid nie slegs om die individu
gaan nie, maar inderdaad ook ander mense en die wéreld insluit. Dit is egter steeds
die persoon self wat reguleer wat ingeneem word en wat deel word van

hom/haarself.

3.6.1.4 Veldteoretiese beginsels en geloofsvorming

In Afdeling 3.4.1.4 word gemeld “verandering is 'n funksie van die hele konteks
waarin 'n persoon leef’. Die subjektiewe bewustheid van die persoon is die fokus,
aangesien die selfregulerende organisme self kies om te aanvaar en verwerp wat in
die veld vir hom/haar aangebied word. Vanuit die veldteorie, sou daar gesé kon word
dat 'n sessie, soos voorgestel deur Groome (uiteengesit in Hoofstuk 2), deel van 'n
deelnemer se veld sal wees. Die fasiliteerder mag dalk 'n kenner wees van die
Christelike Storie en Visie wat aangebied word, maar hy/sy is nie die kenner van
deelnemers se lewens en eie stories (veld) nie. Die toe-eiening van die Christelike
Storie en Visie is 'n funksie van geloofsvorming wat die persoon self kies en kan op

geen manier geforseer word nie.

3.6.2 Geloofsvorming binne die Gestalt Kontaksiklus

Daar is gewys op die kompleksiteit van die kontaksiklus, asook die feit dat dit 'n
metafoor is wat bydra dat kontak verstaan kan word. In hierdie afdeling word kortliks
gekyk hoe die kontaksiklus binne 'n bepaalde konteks van geloofsvorming kan

funksioneer.

NEEM VAN AKSIE
Uitdrukking,

eksperimentering,
/ deurdink \
MOBILISERING

Energering, KONTAK
voorbereiding, raming
van ondersteuning,
beplanning

Afhandeling, voltooiing

HERKENNING

Herkenning en omlyning ASSIMILASIE
van figuur. Integrasie, aanvaarding,
Betekenismaking en lering, satisfaksie
prioretisering.

SENSASIE

Gewaarwording van ONTTREKKING
ontluikende gevoel,
behoefte of sensasie -
die opkomende figuur

Losmaking, laat gaan,
wegbeweeg

\ DIE GROND /

Rus in die
ongedifferensieerde
veld, beskikbaar vir

nuwe ontluikende figure

Figuur 3.3: Die Gestalt Kontaksiklus (Joyce & Sills 2014:57-58)

Die uiteensetting van die kontaksiklus (Figuur 3.3), is dié van Joyce en Sills
(2014:57-58). Indien veronderstel word dat 'n bepaalde sessie oor die gelykenis van
die verlore seun handel (Lukas 15:11-32), is dit moontlik dat die kontaksiklus soos

volg kan verloop:

e Sensasie: Die inleiding van die sessie lei tot 'n gewaarwording waaroor die

tema van die sessie gaan.

e Herkenning: Die gelykenis word herken as 'n verhaal wat die persoon nooi om

na te dink oor sy/haar verhouding met God, of selfs met ander mense.

e Mobilisering: Die deelnemers maak gereed om hulleself in te leef in die rolle

van die karakters in die gelykenis.

e Neem van aksie: Deelnemers gaan in gesprek met mekaar vanuit 'n rolspel

wat hulle beoefen.
e Kontak: Die rolspel word voltooi.

e Assimilasie: Daar word geleer vanuit die boodskap van die gelykenis, en

deelnemers integreer dit in hul eie lewens.
e Onttrekking: Die groep word afgesluit.
e Die Grond: Die sessie is afgehandel.

Bogemelde uiteensetting van 'n sessie gebaseer op Lukas 15:11-32 is geskoei op

die beginsels van Kontak Kategese, wat verder bespreek word in Afdeling 5.2.2.1.

'n Kontaksiklus kan van korte duur wees, maar dit kan ook 'n lewenslange proses
wees (Clarkson, 2004:36). Die implikasie daarvan is dat daar in terme van
geloofsvorming onderskei kan word tussen verskillende tipes leersiklusse. 'n
Leersiklus sou 'n mikrosiklus kon behels, bv. 'n enkele konsep wat geintegreer word
tydens 'n les of 'n bespreking, soos in die voorbeeld hierbo uiteengesit word. 'n
Makrosiklus sou kon verwys na geloofsinhoud wat lewenslank geintegreer word na
gelang van die ontwikkelingsfases van individue en hoe die geloofsinhoud van
toepassing gemaak word op mense se eie lewens. Dan sou 'n intermediére leersiklus
ook onderskei kon word, bv. 'n langer kurrikulum of die toepassing van geloofsinhoud

binne 'n sekere ouderdomsfase.

n Gestalt kontaksiklus kan nie van buite gemanipuleer word nie. Enige persoon wat
sou probeer om 'n ander persoon iets te leer, is bloot deel van daardie persoon se
veld. Die selfregulerende organisme bepaal deur middel van die kontaksiklus wat

hy/sy met die inligting of ervaring doen.

Joyce en Sills (2014:59-60) stel dit dat die kontaksiklus nie noodwendig 'n handige
instrument is om tydens terapie te gebruik nie. Die navorser wil ook hiermee te
kenne gee dat die kontaksiklus nie noodwendig as 'n instrument gebruik behoort te
word om 'n sessie na aanleiding daarvan te probeer beplan of te laat verloop nie.
Waarvoor dit weél handig is, is dat dit kan help om uit te wys op watter maniere

mense die kontaksiklus deur aangeleerde gewoontes kan onderbreek (vgl. Joyce &
Sills, 2014:60). Onderbrekings van die kontaksiklus vind dikwels deur middel van
kontakgrensmodifikasies plaas (Joyce & Sills, 2014:148-149). In Hoofstuk 5 word
daar gekyk na die manier hoe kontakgrensmodifikasies verreken kan word in

prosesse van geloofsvorming.

Vervolgens word verdere Gestaltteoretiese konsepte wat direkte implikasies vir

geloofsvorming inhou, bespreek.

3.6.3 Gestaltteoretiese konsepte met direkte implikasies vir

geloofsvorming

3.6.3.1 Dialogiese verhouding tussen persone

Geloofsvorming kan 'n poging tot manipulasie of indoktrinasie wees. Die fokus binne
Gestaltteorie op die verhouding tussen mense, beklemtoon die rol wat verhoudings
speel in die manier waarop mense ervarings integreer. Gestaltteorie fokus op die
terapeut of begeleier as 'n persoon wat nie die ander persoon se meerdere is nie,
maar wat deur middel van 'n I/Thou gerigtheid die persoon help om bewus te wees

van eie prosesse. Dit sluit in hoe bestaande of nuwe kennis hanteer word.

In Afdeling 3.3.2 is vier beginsels geidentifiseer wat belangrik is vir die dialogiese

verhouding.

a) Insluiting verg dat geloofsvorming alle partye by die

geloofsvormingsproses insluit.

b) Teenwoordigheid impliseer dat partye betrokke by geloofsvorming, kies
om by mekaar teenwoordig te wees in die hier en nou. Die kwessie ter

sprake is nie blote inligting nie, maar die uiteindelike integrasie daarvan.

C) n Verbintenis tot dialoog beteken dat daar 'n intensionele keuse gemaak

word vir n “I/Thou” gerigtheid, sodat waargeneem kan word wat tussen die

‘ons” gebeur.

d) Dialoog word geleef. Die betekenis hiervan vir geloofsvorming, is dat die
totale manier van wees in mekaar se teenwoordigheid, 'n rol speel in die
mate waartoe persone verantwoordelikheid aanvaar vir hulle eie

geloofsvorming.

Bogenoemde beginsels beklemtoon die erns wat Gestaltteorie met die verhoudings
tussen mense maak. Die wyse waarop mense by mekaar teenwoordig is tydens
prosesse van geloofsvorming behoort hiervolgens 'n direkte invioed te hé op die

manier waarop verandering plaasvind.

3.6.3.2 Holisme

Holisme binne 'n Gestaltkonteks is 'n konsep wat die besef tuisbring dat
geloofsvorming nie in isolasie gebeur nie. Dit wat tydens prosesse van
geloofsvorming aangebied word, vorm deel van die totale veld van individue.
Wanneer persone die geleentheid gegun word om geloofsinhoud toe te pas op hul

eie lewens, word hulle beter bemagtig om die geloofsinhoud te integreer.

3.6.3.3 Bewustheid

Bewustheid is die doel van Gestaltterapie. Dit is die sleutel waarvolgens integrasie
en groei plaasvind. Die implikasie is dat wanneer geloofsvorming plaasvind, persone
bewustelik sekere geloofswaarhede vir hulleself toeéien sodat assimilasie plaasvind.
Indien geloofsvorming nie deur middel van bewustheid plaasvind nie en gevolglik tot
introjeksie lei, bestaan die moontlikheid steeds dat integrasie en assimilasie tydens 'n

latere stadium deur middel van bewustheid kan plaasvind.

3.6.3.4 Hier en Nou

Die fokus van Gestalt op die hier en nou het direkte implikasies vir die wyse waarop
gekommunikeer word. Persone word geleentheid gegee om uitdrukking te gee aan
hulle emosies en gedagtes. Dit kan op verskillende maniere plaasvind, en nie slegs

deur middel van woorde nie. Gestaltteorie illustreer, veral deur middel van die

kontaksiklus, dat persone kreatiewe vorme van uitdrukking gebruik om kontak te
maak. Die manier hoe verskillende sintuie hierby ingespan word, is van groot belang.

Dit is in die hier en nou wat integrasie plaasvind.

Die implikasies wat die “hier en nou” vir geloofsvorming het, word verder in Hoofstuk
4 bespreek wanneer daar by die normatiewe vraag oor geloofsvorming stilgestaan

word.

3.6.3.5 Polariteite

Die situasie kan ontstaan waar daar van persone verwag word om sekere
geloofsinhoud onvoorwaardelik te aanvaar. Volgehoue onvoorwaardelike
aanvaarding word egter binne Gestaltteorie as 'n kontakgrens modifikasie beskou.
Vergelyk byvoorbeeld samevloeiing en impulsiwiteit by Afdeling 3.4.3 Die rol van
polariteite binne Gestaltteorie wys uit dat persone dit regkry om te integreer wanneer
hulle die geleentheid gegun word om polariteite te oorweeg. Wanneer persone dus
geleentheid kry om te bespiegel oor teenoorgestelde moontlikhede, help dit

uiteindelik in die proses van integrasie.

3.6.3.6 Verantwoordelikheid

Gestaltteorie respekteer die verantwoordelikheid van elke mens. Integrasie en
assimilasie word meer waarskynlik indien persone die geleentheid gegun word om 'n
keuse te maak vir geloofsinhoud. Die manier hoe geloofsinhoud integreer word, is

deur middel van 'n keuse wat uitgeoefen word.

3.7 Samevatting

Osmer (2008:11) se interpreterende taak was die fokus van hierdie hoofstuk. Daar is
stilgestaan by Gestaltteorie en hoe geloofsvorming daardeur geinterpreteer kan
word. Eerstens is die filosofiese wortels van Gestaltteorie kortliks uiteengesit.
Verskeie Gestalt konsepte is gebruik om aan te dui hoe integrasie en assimilasie by

die mens plaasvind.

Met die uiteensetting van die paradoksale teorie van verandering is aangedui hoe
verandering en groei by die mens plaasvind. Die paradoksale teorie van verandering
verklaar die wyse gevolglik die wyse waarop geloofsvorming ook plaasvind. Die
Gestalt kontaksiklus is as metafoor geidentifiseer, wat bydra om te verklaar hoe die
mens met sy/haar omgewing kontak maak. Die kontaksiklus kan ook gebruik word

om te verklaar hoe geloofsvorming by die mens plaasvind.

Daar is ook agt soorte kontakgrensmodifikasies uitgewys wat die proses van
integrasie tydens geloofsvorming kan belemmer. Die kontakgrensmodifikasies stel
bepaalde uitdagings om te verseker dat persone kontak maak met hul omgewing
tydens prosesse van geloofsvorming. Die wyse waarop die kontakgrensmodifikasies
verreken kan word, word verder in Hoofstuk 5 bespreek, waar dit oor Osmer
(2008:11) se pragmatiese taak handel.

Die bespreking oor die implikasies van Gestaltteorie vir geloofsvorming is nog nie
hiermee gefinaliseer nie. Groome se benadering tot geloofsvorming is in Hoofstuk 2
uiteengesit. In hierdie hoofstuk is Gestaltteorie se verklaring van geloofsvorming
bespreek. Dit bring die navorsing by die bepaalde fase in die transversale dialoog
waartydens die lyne wat indieselfde rigting wys, geidentifiseer kan word, wat in

Hoofstuk 4 hanteer word.

Hoofstuk 4:

Riglyne vir Geloofsvorming vanuit dialoog
tussen Thomas Groome se benadering en

Gestaltteorie

4.1 Inleiding

In hierdie hoofstuk beskryf die navorser die normatiewe taak van die hermeneutiese
sirkel, soos uiteengesit deur Osmer (2008:10-11). Osmer (2008:4) beskryf die
normatiewe taak soos volg: “Using theological concepts to interpret particular
episodes, situations, or contexts, constructing ethical norms to guide our response,
and learning from good practice.” Aansluitend by Osmer (2008:4) se normatiewe
vraag, “What ought to be going on?”, beantwoord die navorser die volgende
navorsingsvraag in hierdie hoofstuk: “Wat behoort in die proses van geloofsvorming

te gebeur?”

Beskrywende/
Empiriese
Taak

Pragmatiese
Taak

Interpreterende
Taak

Normatiewe
Taak

Figuur 4.1: Normatiewe taak (Osmer, 2008:11)

Aangesien inligting vanuit Hoofstuk 2 en Hoofstuk 3 weer in hierdie hoofstuk ter
sprake kom, tesame met 'n bepaalde teologiese perspektief, is dit nodig dat daar vir
n wyle net eers weer by die metodologie van hierdie bepaalde hoofstuk stilgestaan

word.

Muller (2011:5) wys op die kontekstualiteit wat in 'n transversale perspektief, soos in
hierdie studie, ter sprake is soos volg: “The real meaningful contribution we can
make in a situation like this is to facilitate the variety of stories that develop in the
ecotone where different storying cultures meet.” Volgens Miiller (2013:4) behoort die
grense tussen praktiese teologie, die sosiale wetenskappe en selfs die
natuurwetenskappe oopgemaak te word. Volgens hom maak postfondasionele

navorsing die afbreek van hierdie grense moontlik.
Van Huyssteen (2006:19) verduidelik die transversale perspektief soos volg:

In this multidisciplinary use of the concept of transversality there emerge
distinct characteristics or features: the dynamics of consciousness, the
interweaving of many voices, the interplay of social practices are all
expressed in a metaphor that points to a sense of transition, lying across,
extending over, intersecting, meeting, and conveying without becoming
identical.

In hierdie hoofstuk word 'n transversale perspektief gebruik om insig te verkry vanuit
die dialoog tussen Gestaltteorie en Groome se benadering. Die besprekings wat in
Hoofstukke 2 en 3 begin is, word dus in hierdie hoofstuk voortgesit. Die transversale
perspektief van die dialoog impliseer egter dat Gestaltteorie en Groome se
benadering nie geintegreer word tot een nuwe teorie wat in alle omstandighede
geldig moet wees nie. Die veronderstelling is wel dat daar vanuit die dialoog nuwe
insigte deurbreek wat bruikbaar sal wees vir prosesse van geloofsvorming. Op
hierdie manier word Van Huyssteen (2006:19) se verwysing na “conveying without

becoming identical” gehandhaaf.

Tot op hierdie punt in die studie is daar veral na twee velde wat bepaalde
benaderings tot geloofsvorming veronderstel gekyk. Die een benadering is dié van
Thomas Groome, soos bespreek in Hoofstuk 2. Groome se benadering het 'n
bepaalde hantering van die Skrif in sy Gedeelde Praksis. Aan die ander kant, is
daar in Hoofstuk 3 gekyk na Gestaltteoretiese perspektiewe op geloofsvorming.

In die beantwoording van die normatiewe vraag, “Wat behoort tydens die proses van
geloofsvorming te gebeur?”, word daar in hierdie hoofstuk gefokus op die volgende:
Watter riglyne vir geloofsvorming ontstaan vanuit 'n dialoog tussen Gestaltteorie en
Groome se benadering, wat binne die huidige konteks van missionale ekklesiologie
binne die Nederduitse Gereformeerde Kerk (NGK) gebruik kan word?. Om te ontdek

wat in die proses van geloofsvorming behoort te gebeur (normatief), behels dat:

a) rigtingwysers vir geloofsvorming binne die konteks van missionale

ekklesiologie geidentifiseer word;

b) rigtingwysers vir geloofsvorming vanuit Groome se benadering geidentifiseer

word;
c) rigtingwysers vir geloofsvorming vanuit Gestaltteorie geidentifiseer word;

d) riglyne vir geloofsvorming geidentifiseer word vanuit 'n dialoog tussen
Gestaltteorie en Groome se benadering, in die lig van missionale

ekklesiologie.

Die navorser is 'n predikant van die NGK. As 'n gereformeerde kerk, funksioneer daar
bepaalde sienings van die Skrif in die kerk. Deel van hierdie postfondasionele studie
behels dat die rol van die Skrif in Groome se benadering ondersoek word.
Terselfdertyd het die NGK bepaalde verwagtinge rondom die posisie van die Skrif en
die missionale ekklesiologie maak deel uit van die konteks waarbinne die NGK haar
tans bevind. Beide die posisie van die Skrif en die missionale ekklesiologie is ook
deel van die konteks wat die navorser in hierdie studie wil verreken wanneer die

normatiewe vraag oor geloofsvorming beantwoord word.

Vir die doeleindes van hierdie studie het die navorser gekies om die missionale
ekklesiologie wat die NGK by die algemene sinode van 2013 as amptelike
ekklesiologie aanvaar het (NGK, 2013:8), as vertrekpunt vir die konteks van die kerk

te gebruik.

Osmer (2008:160) wys op drie benaderings wat beskikbaar is wanneer die
normatiewe taak van prakties- teologiese interpretasie gedoen word: teologiese

interpretasie, etiese refleksie en bepaling van goeie praktyk. In hierdie dialoog

tussen gestaltteorie en Groome se benadering, is veral twee van hierdie

benaderings van waarde:

a) Teologiese interpretasie: Dit behels dat teologiese konsepte gebruik word
om bepaalde situasies en kontekste in die lig van 'n teorie van Goddelike
en menslike aksie te interpreteer. In terme van hierdie studie, behels dit
die teologiese konsepte van sowel missionale ekklesiologie, as teologiese

konsepte en skriftuurlike benaderings, soos dit by Groome gevind word.

b) Goeie praktyk: Norme vir goeie praktyk word geidentifiseer deur te
reflekteer oor modelle van bepaalde praktyke (Osmer 2008:161). In hierdie
studie behels dit dan die vasstelling van norme soos wat dit kristalliseer
vanuit die dialoog tussen gestaltteorie en Groome se Gedeelde Christelike
Praksis. Die vasstelling van norme vind egter nie in isolasie van die

teologiese interpretasie plaas nie.

Osmer (2008:170-172) identifiseer die transversale model as die mees onlangse
model van transdissiplinére (cross-disciplinary) dialoog. “Unlike the transformational
approach, the transversal model presupposes a more fluid and dynamic
understanding of the relationship between the disciplines” (2008:172). Vervolgens
sal hierdie hoofstuk uit vier dele bestaan ten einde 'n transversale dialoog tussen
Gestaltteorie en Groome se benadering te bewerkstellig wat binne die konteks van
die NGK se missionale ekklesiologie van waarde kan wees.

Die eerste deel van hierdie hoofstuk fokus op missionale teologie en ekklesiologie,
met die spesifieke fokus om die vereistes wat dit aan geloofsvorming stel, uit te lig.
Die tweede deel behels trajekte oor die normatiewe vraag van geloofsvorming en die
rol van die Skrif, soos dit in Groome se benadering van Gedeelde Christelike Praksis
duidelik geword het. Die derde deel behels trajekte wat vanuit Gestaltteorie
gekristalliseer het. Die vierde, en laaste deel, bring die verskillende trajekte
bymekaar ten einde 'n antwoord te voorsien op die vraag: “Wat behoort tydens die

proses van geloofsvorming te gebeur?”

In hierdie hoofstuk gee die navorser dus uitvoering aan Osmer (2008:138) se

beskrywing van die normatiewe taak as, “...a disciplined way of seeking God’s

guidance and sorting our what ought to be done in particular episodes, situations,

and contexts.”

4.2 Missionale ekklesiologie as huidige
bedieningskonteks

Die doelwit van hierdie afdeling in die hoofstuk is nie om 'n volledige uiteensetting
van alle fasette van missionale ekklesiologie uiteen te sit nie. Daarvoor is die
omvang en rykheid van missionale ekklesiologie te groot. Zscheile (2012a:xiii)
verwys na die populariteit van die term “missionaal” en dat dit deel uitmaak van wye
gesprekke wat tans in die breé kerk aan die gang is. Wat die navorser wel met
hierdie afdeling wil bereik, is om 'n beknopte oorsig van missionale ekklesiologie
weer te gee, veral soos wat dit in die NGK verstaan word. Die navorser beoog om
daarmee 'n bepaalde kontekstualiteit van geloofsvorming in die NGK uit te wys.
Hierdie spesifieke konteks het 'n bepaalde vertrekpunt vanuit die Skrif, wat die

antwoord op die normatiewe vraag beinvioed.

Hierdie afdeling (4.2) belig enkele kern-konsepte van die missionale ekklesiologie.
Eerstens word daar verwys na die boustene van die Reformasie (Afdeling 4.2.1),
aangesien gereformeerde kerke n bepaalde identiteit het wat ten nouste verband
hou met hierdie boustene (vgl. Niemandt & Meiring, 2013:3). Die boustene van die
Reformasie gaan oor die identiteit van die kerk. Daarna volg 'n kort bespreking van
die verstaan van God as 'n Drie-Enige God (Afdeling 4.2.2), aangesien missionale
ekklesiologie op grond van hierdie verstaan van God berus (Niemandt & Meiring,
2013:3). Afdeling 4.2.3 verduidelik kortliks op watter manier God se betrokkenheid in
die wéreld verstaan word. 'n Bespreking van die kerk se deelname aan God se
betrokkenheid in die wéreld volg in Afdeling 4.2.4. Daar is ook bepaalde implikasies
vir die manier waarop Christus se inkarnasie die kerk se rol in die wéreld definieer
(Afdeling 4.2.5). Afdeling 4.2.6 fokus op die manier hoe gelowiges na hulle konteks
luister, op grond daarvan dat geglo word dat God in die wéreld betrokke is. Daarna
(4.2.7) word missionale geloofsvorming bespreek alvorens die amp van die gelowige

kortliks uiteengesit word (4.2.8).

4.2.1 Boustene van die Reformasie

Die gesprekke wat tans in die NGK aan die gang is oor die missionale aard en
roeping van die kerk, word gevoer vanuit die boustene van die Reformasie
(Niemandt & Meiring, 2013:3). Die eerste bousteen behels die vier “solas”, wat as
reaksies teenoor ander standpunte gehuldig is. Niemandt en Meiring (2013:3) stel dit

in kort soos volg:

a) “Teenoor die tradisie soos vasgelé in leeruitsprake en kerklike beheer oor
die uitleg van die evangelie, en teenoor natuurlike kennis van God, staan

“sola scriptura” (net die Skrif).

b) Teenoor bemiddeling deur die priesteramp, staan “solus Christus” (net
Christus).

C) Teenoor enige natuurlike grond waarop God die mens sou red, staan sola

gratia (genade alleen).

d) Teenoor enige vorm van goeie werke om die mens vir God aanvaarbaar te

maak, staan sola fide (geloof alleen).”

n Tweede bousteen van die Reformasie behels die openheid en gewilligheid om
telkens weer nuut te dink en voortdurend te hervorm (semper reformanda). Dit
handel oor die beginsel van 'n gereformeerde kerk wat altyd weer reformeer
(Niemandt & Meiring 2013:3). Hierdie proses van revitalisering en hervorming berus

op 'n ekklesiologie wat erns maak met die kerk as liggaam van Christus.

4.2.2 Die verstaan van die Drie-Enige God bepaal

missionale ekklesiologie

Missionale ekklesiologie word geskoei op die manier hoe God as Drie-Enige God
verstaan word. In die Bybel word God as één beskou, maar die mens leer God in
drie persone ken: Vader, Seun en Heilige Gees. As Vader (of Moeder) is God die

Skepper en die Bron van alles. As vleesgeworde Woord (die Seun) is God die een

wat verlossing bewerk en die nuwe skepping inlui. Die Seun kom in selfontlediging

as die mens Jesus Christus na die aarde toe (Niemandt & Meiring, 2013:3).

Zscheile (2012b:14) verwys na die term “perichoresis” wat in die kerk gebruik is om
die intimiteit (vgl. bv. Joh. 17:21-23) tussen die drie Persone in die Drie-Eenheid te
beskryf:

Perichoresis literally means ‘whirl’, ‘rotation’, ‘circulating or walking
around’. With regard to the Trinity, it describes a relationship of dynamic
mutuality, equality, openness, and shared participation among Father,
Son, and Spirit. This divine community is composed of the relationship of
genuine others; otherness is constitutive of God'’s Trinitarian life.

Hieruit argumenteer Zscheile dat, om 'n persoon te wees, daar 'n verhouding met
ander moet wees. Op soortgelyke wyse bring Niemandt (2013:25-26) ook die term
“perichoresis” in verband met die missionale kerk wanneer hy sé dat die diepste en
ware bron van verandering by die Drie-Enige God begin. God se sending begin
reeds met die skepping van ander, om sodoende deel te hé in die gemeenskap wat
reeds in God bestaan (Zscheile, 2012b:14).

Missionale ekklesiologie begin dus vanuit hierdie verstaan van God as Drie-Enige.
Die Vader het die skepping baie lief. Die Vader het die Seun gestuur (Joh. 3:16), en
so word Jesus Christus mens. Die inkarnasie (Fil. 2:5-8) getuig van God se
solidariteit met die wéreld. Op hierdie manier het God deel van die ekonomiese
realiteit, geskiedenis en politiek van sy tyd geword. Dit nooi gelowiges om ook op
hierdie wyse vir die wéreld om te gee (Niemandt, 2013:26). Die Vader en die Seun
stuur ook die Gees na die wéreld toe. Niemandt (2013:27) beklemtoon dat die
Heilige Gees in die werklikheid van die alledaagse bestaan teenwoordig is. Hierdie
waarheid, tesame met die Iinkarnasie, plaas n spesifieke fokus op die

teenwoordigheid van die kerk in die alledaagse lewe (Niemandt, 2013:28).

4.2.3 Die Koninkryk van God as eindbestemming

“God skep en onderhou alles met die oog op 'n eindbestemming (eskaton): die
koninkryk van God, ’'n innige verbondsverhouding, 'n nuwe, verheerlikte hemel en

aarde waarin God alles in almal sal wees.” (Niemandt & Meiring, 2013:3). Die

nabyheid van die koninkryk van God word deur Christus aangekondig. Hy vervul ook
die profesie, want Hy is self die einddoel. Hy beliggaam God se bedoeling met die
skepping. Christus is die Een waarin die verbond reeds gerealiseer is en die
koninkryk reeds gekom het. Hy regeer die kerk deur sy Gees en die Gees lei die
kerk as God se ligdraer en rigtingaanwyser na die eindbestemming (Niemandt &
Meiring 2013:4).

Zscheile (2012b:21) stel dit dat die koninkryk van God bepalend is vir hoe die
vorming van dissipels behoort te lyk. Dit roep gelowiges op om met nuwe aandag te
fokus op God se teenwoordigheid en beweging in die wéreld. Gelowiges onderskei
God se heerskappy en neem saam daaraan deel. Zscheile (2012b:21) stel dit dat
“the reign is fundamentally uncontrollable: it is not something we build or extend,;
rather, it is a reality that we are invited to seek, enter, receive, and inherit”.

Niemandt en Meiring (2013:6) brei verder uit oor hoe die kerk verstaan word
wanneer daar oor die teologiese konsep van die koninkryk van God gedink word. Die
koninkryk van God is groter as die kerk. God kan nie as 'n afdelingshoof beskou
word nie. Gelowiges word geroep om op alle lewensterreine tekens van die
koninkryk op te rig en vanuit die heerskappy van God te leef. Dit is die plig van elke
gelowige. Hieruit is dit vir die navorser baie duidelik dat missionale ekklesiologie 'n
baie duidelike oproep is dat gelowiges die hele leefwéreld as die plek sien waarheen
gelowiges geroep word om mee te doen aan God se sending.

In die verband tussen die kerk en God se ryk, is daar twee standpunte wat afgewys
word. In die eerste plek word die koninkryk nie deur die kerk gevorm nie. Tweedens
is die koninkryk nie volledig in die wéreld, sodat die kerk nie eintlik nodig is nie. “In
die koninkryk waar God se heerskappy erken en uitgeleef word, waar God as Leier
gevolg word, leef die kerk die einddoel van haar bestaan en roeping uit” (Niemandt &
Meiring, 2013:6). Dit gaan eerder oor die perspektief van God se ryk wat reeds
gedeeltelik in die wéreld en kerk teenwoordig is, maar met Christus se wederkoms
volledig sal deurbreek (Niemandt & Meiring, 2013:6).

4.2.4 Die kerk se missie is ingebed in God se missie

Die Drie-Enige God stuur die kerk die wéreld in (Matteus 28:18-20) as deel van God
se sending (Niemandt & Meiring, 2013:4), want God is in wese 'n sturende God. God
is die een wat die eerste inisiatief neem. Die Vader het die Seun gestuur, en die
Seun het as eerste Gestuurde na die aarde gekom om God se heilsplan te openbaar
en in werking te stel. Na die voltooiing hiervan, het die Vader en die Seun die Heilige

Gees na die wéreld gestuur om God se heilswerk te bevestig.

In die eerste plek is die kerk die resultaat van God se missie — maar dit is ook die
deelnemer aan God se missie. Vir die missionale kerk word alles wat die kerk is en
doen, gedefinieer deur sy verhouding met die Drie-Enige God. Hieruit argumenteer
Niemandt en Meiring (2013:4) dat die missie van die kerk ingebed is in God se
missie: “Die kerk is die vrug van God se sending en bestaan daarvoor om deel te
neem en diensbaar te wees aan die voortgang van daardie sending. Dit is die hart
en wese van die kerk.” In dieselfde verband verwys Zscheile (2012b:19) na
Galasiérs 2:19b-20 en dat die gelowige veronderstel is om te gaan “where Christ

went”.

4.2.5 Inkarnasie beinvloed gelowiges se deelname

Wanneer daar van die standpunt uitgegaan word dat gemeentes aan God se
sending deelneem, speel die konsep van inkarnasie 'n groot rol. Zscheile (2012b:17)
verwys na 2 Petrus 1:4 se konsep van “theosis” as 'n tema wat die mens duidelik
roep tot deelname saam met God. Zscheile (2012b:18) meld ook Martin Luther se
verstaan van 2 Kor. 5:21 as 'n verwysing na die diep deelname van die mens aan die
werke van God. Inkarnasie handel oor Christus se menswording. Jesus Christus se
menswording verduidelik God se sending en die wyse waarop God met sy wéreld
omgaan (Niemandt & Meiring 2013:7). Christus se vleeswording roep die kerk op om
'n inkarnasie-leefstyl na te streef (Joh. 17:18-20). Dit beteken om onvoorwaardelik
met mense om te gaan. Die konteks en die kultuur word dus as belangrik beskou —
alhoewel die kerk nie deur die kultuur oorgeneem of oorheers mag word nie.

Niemandt en Meiring (2013:7) stel dat die kerk deel is van die gemeenskap “...maar

dan as ’'n kontrasgemeenskap ('n kruisgemeenskap!) wat volgens ander reéls
funksioneer en ander prioriteite het.” Inkarnasie beteken dat die spanning tussen
kerk en wéreld 'n kreatiewe spanning is. Met Jesus se menswording word die
voorbeeld gestel vir menslikheid en medemenslikheid. Inkarnasie en navolging van
Christus bring die kwesbaarheid van die kerk ter sprake. Saam met die konsep van

Christus se inkarnasie, is die konsep van kenosis ook ter sprake.

Kenosis word deel van die manier hoe die kerk bestaan en behels selfprysgawe en
opoffering (vgl. die selfprysgawe en opoffering van Christus in Filippense 2:5-11).

Niemandt en Meiring (2013:7) toon aan hoe kenosis deel is van die wese van God:

Die Vader stuur die Seun en gee daarmee die Seun prys ter wille van sy
liefde vir die wéreld. Die Seun is gehoorsaam aan die Vader se sending
en géé sy lewe prys om sodoende versoening en heling te bring. Die
kruis herinner ons daaraan dat hierdie wéreld verlos moet word. Die
Heilige Gees wys, kommunikeer en konkretiseer die opoffering van die
Vader en die Seun.

Kenosis kan beskryf word as die selfprysgawe en opoffering om jou doelbewus ter
wille van ander kwesbaar te stel. Om Christus hierin te volg, beteken vir die kerk

veral die volgende (Niemandt & Meiring, 2013:7):

e Teenwoordigheid: In Jesus is die ewige God lewend teenwoordig in sy
skepping. Daarom gaan die kerk eerder na mense toe as om in die eerste

plek mense na die kerk toe te bring.

e Nabyheid: In Jesus het God so naby aan die mens gekom, dat God toeganklik
is. Sy kinders word as tempels van die Heilige Gees beskryf (1 Kor. 6:19).
Daarom word die kerk uitgedaag om naby mense te wees: dienend

beskikbaar vir mekaar.

e Weerloosheid: Jesus se vleeswording (Fil. 2:6 e.v.) beteken Hy het soos die
nederigste van nederiges tussen die mens kom woon. Hy keer alle vorme van
mag om en wys dat weerlose diensbaarheid die krag het om die hele wéreld
te verander. Daarom gebruik die kerk nie normale magspolitiek nie. Die kerk

verkies ook nederigheid en diensbaarheid.

e Verkondiging: Met Jesus se menswording kondig Hy aan dat God se nuwe
bedeling aangebreek het (vgl. Luk. 4:14-21) en roep Hy mense op tot
bekering en geloof. Hierdie Goeie Nuus is steeds relevant en betekenisvol.

Gelowiges sal altyd gewillig wees om hierdie Goeie Nuus te deel.

4.2.6 Openheid om na die konteks te luister

Niemandt en Meiring (2013:8) wys op die feit dat God steeds aan die werk is in die
wéreld en binne elke konteks. Zscheile (2012b:2) stel ook dat “...missional Christian
formation means cultivating a posture of wonder...”. Vanuit hierdie werklikheid word
die kerk dus eintlik genooi om te onderskei op watter wyse God in elke konteks aan
die werk is. Dit vra 'n openheid en 'n bereidwilligheid om voortdurend met die proses
van onderskeiding besig te wees. “Onderskeiding is eintlik die heel eerste daad van
die sending van die kerk” (Niemandt & Meiring, 2013:8). Die fokus is om liefdevol
deel te neem aan dit waarmee God reeds in die wéreld besig is, eerder as om met
voorskrifte te kom oor hoe dit volgens spesifieke modelle behoort te gebeur. In 'n
sekere opsig verskil die navorser van Niemandt en Meiring (2013:8) oor
onderskeiding as die eerste daad van die sending van die kerk. Alvorens daar
onderskei kan word, is 'n ingesteldheid van openheid en aktiewe luister na die
konteks nodig. Volgens die navorser behels openheid om na die konteks te luister as

die eerste daad voordat onderskeiding kan plaasvind.

4.2.7 Missionale geloofsvorming

Missionale ekklesiologie hou direk verband met geloofsvorming en spiritualiteit.
Niemandt en Meiring (2013:10-11) wy 'n hele afdeling aan missionale
geloofsvorming: “Missionale spiritualiteit is 'n bewussyn van God se lewende
teenwoordigheid. Geloofsvorming gee betekenis aan 'n mens se lewe. Dit stimuleer,
motiveer en gee aan gelowiges lewenskrag op die pad waarop die Here hulle stuur.”
Daar word spesifiek verwys na die spiritualiteit van missionale gemeentes as die
spiritualiteit van pelgrims op reis. Die fokus is op God wat grense na die wéreld

oorsteek en mense uitnooi op die reis na ander toe. Pelgrims word eerstehandse

getuies wat nie net die ervaring van ander mense bevestig nie, maar wat self ook

oop is om verander te word.

Missionale spiritualiteit verskil nie van ‘gewone’ spiritualiteit nie. Om in die geloof
gevorm te word, behels om as 'n volgeling van Jesus Christus gevorm te word.
Hieruit argumenteer Niemandt en Meiring (2013:10) dat persoonlike verdieping
eenvoudig behoort uit te loop op 'n lewe na buite en ter wille van die wéreld - 'n lewe
van gestuurdheid. Missionale spiritualiteit verg dus dat 'n gemeente die vermoé het

om te luister na die Woord en om te luister na die wéreld.

Missionale geloofsvorming hef die dualisme tussen 'n geestelike lewe en 'n “gewone
lewe” op. In die afdeling oor missionale geloofsvorming, maak Niemandt en Meiring
(2013:10) 'n sterk standpunt oor die rol van onderskeiding — hulle beskou dit as die
hart van geloofsvorming. 'n Luisterproses is geidentifiseer wat 'n rol speel in

missionale geloofsvorming:
e Dit begin by 'n rus in God.
e Dit gaan luisterend met die Bybel om.

e Die bron van inspirasie vir die missionale luisterproses is die teenwoordigheid
van die Heilige Gees wat die lewende God se gesprek met sy kinders

hoorbaar maak.
e Ditis 'n proses wat tyd neem en die luisteraar verander.
e Dit gaan oor onderskeiding.
e Dit leer ons om vorentoe te kyk deur terug te kyk.

e Hierdie luisterproses blom uit in 'n lewe van goeie werke.

4.2.8 Die amp van die gelowige

Die amp van die gelowige word binne 'n missionale ekklesiologie baie sterk
beklemtoon. Niemandt en Meiring (2013:11) stel dit onomwonde dat “gewone

lidmate” die belangrikste amp beklee:

Die primére bediening van die kerk is nie die bediening van die ampte
aan die lidmate nie, maar die bediening van die gewone gelowiges aan
en in die wéreld. Hoewel die Reformatore dit gesien het en in beginsel
erken het, sal ons veel meer as hulle die dienswerk van gelowiges in die
sentrum van ons kerklike lewe moet plaas.

Alhoewel Niemandt en Meiring (2013:11, 14) die jeug en kategese 'n verdere aparte
afdeling behandel, verkies die navorser om hulle standpunt onder hierdie selfde
onderafdeling te bespreek. Indien die amp van die gelowige die belangrikste amp is,
het dit immers direkte implikasies vir die wyse waarop jongmense en kategese
beskou word. Die konteks waarbinne die jeug hulleself bevind, word as “vreemd”
beskryf (Niemandt & Meiring, 2013:14). Dit is nogtans die konteks waarheen die
Here sy kerk stuur. Niemandt en Meiring (2013:14) beskryf dit soos volg:

Die globale postmoderne kultuur waarin die jeug in ons tyd leef, het tot

gevolg dat ampsdraers en lidmate wat jongmense begelei soos

sendelinge in 'n vreemde land 'n nuwe taal en kultuur moet aanleer om
die goeie nuus in 'n nuwe taal in hierdie vreemde wéreld te verkondig.

Dit word egter ook gestel dat missionale ekklesiologie implikasies het vir hoe ernstig
die kerk die jeug beskou. Aangesien jongmense uit die staanspoor hulle weg in
hierdie omstandighede moet vind, kan hulle weer die kerk help om die pad in die
vreemde nuwe konteks te vind. Dit is dus duidelik dat die bereidwilligheid om oop te
wees om te luister en te onderskei wat die kerk by jongmense leer, van groot belang
is. Volgens Niemandt & Meiring (2013:14) is “n deel van die roeping van die kerk
om die regte waardes by jongmense te vestig én om die jeug te lei om hulle eie
deelname aan God se sending te ontdek”. . Daar word 'n sterk beroep gedoen om in
die kategese aandag te gee aan die konteks waarin geleef word. Net so ook behoort
kategese die roeping van God, wat op almal betrekking het, en spesifiek insluitend

die jeug, te verreken.

4.3 Missionale rigtingwysers vir geloofsvorming

4.3.1 Neem deel aan die koninkryk van God

In Afdeling 4.2.3 is reeds gewys op die koninkryk van God as die eindbestemming
waarheen alles op pad is. Missionale ekklesiologie roep gelowiges op om deel te
neem aan dit waarmee God besig is. Dit gaan oor God se koninkryk wat in Christus
aangebreek het, maar ook besig is om aan te breek. Dit hou bepaalde normatiewe
gevolgtrekkings in vir die proses van geloofsvorming. Geloofsvorming het dit ten doel
om gemeenskappe te begelei sodat hulle intensioneel deelneem aan die koninkryk
van God. Daar is gewys op die metafoor van pelgrims op reis. Dit impliseer dat
geloofsvorming mense help om hulleself in hierdie reis te verstaan, asook om te kan

onderskei hoe en waarheen hulle in hierdie reis op pad is.

Enige geloofsinhoud wat persone leer of van bewus word, word gedoen vanuit die
verstaan van die sturende Drie-enige God. Geloofsvorming behoort mense te

bemagtig en uit te nooi om deel te neem aan hierdie gestuurdheid.

4.3.2 Erken lidmate, veral jongmense, as gidse

Missionale ekklesiologie neem die wéreld en die konteks waarbinne geleef word,
ernstig op. Indien gelowiges as pelgrims op reis beskou word, beteken dit dat mense
se belewenis en teenwoordigheid in die lewenswerklikheid van groot belang is vir die
pad vorentoe. Terselfdertyd erken missionale ekklesiologie dat God in alle kontekste
teenwoordig is. Dit beteken dat enige proses van geloofsvorming ook met hierdie
geloofsingesteldheid sal rekening hou. Indien daar aanvaar word dat huidige
geloofsvormingsprogramme in geloofsgemeenskappe grotendeels op jongmense
gerig is, het dit pertinente, ingrypende implikasies op die wyse waarop hierdie
prosesse verloop. Jongmense word in 'n snel veranderende wéreld groot, wat in vele
opsigte baie anders is as die kontekste waarin hul voorgangers opgegroei het. Hulle
het daarom 'n ander belewenis van hulle konteks. Indien daar werklik geglo word dat
God in alle kontekste teenwoordig is, beteken dit dat enige geloofsvormingsproses
hierdie realiteit sal verreken. Enige lidmate, en jongmense in die besonder, word

gidse in die proses van geloofsvorming.

Going (2012:125) toon aan hoe die kerklike bediening aan mense gedurende die
eerste derde van hulle lewe hoofsaaklik gefokus het op 'n ontwikkelingsielkundige
benadering, en dat dit gevolglik die kerk se visie op God se missionale werking in die
mens aansienlik ingeperk het. Going (2012:141) suggereer dat die geneigdheid as
gevolg hiervan ontwikkel het dat kinders en jongmense se geloof as ondergeskik
beskou word:

In many churches today, ministry with young people is driven by fears of

losing youth. However, a greater concern needs to be raised. What if

they stay and we never let the unique, uninhibited, unencumbered power

of their newly formed or re-formed relationships with Jesus shape and
move us?

Going (2012:142) se gevolgtrekking is onder meer dat dit van kritieke belang is om
jongmense as deel van “Missio Dei” te erken. As deel van hierdie gevolgtrekking wys
sy op die rykdom wat beskikbaar is om kinders en jongmense se

ontwikkelingstadiums te beskou as tekens wat heenwys na God (Going, 2012:127).

Indien geloofsgemeenskappe werklik erns wil maak met die wéreld en kontekste
waarbinne mense leef, om sodoende te kan onderskei waarmee God besig is, 1é
daar 'n baie duidelike antwoord op die normatiewe vraag oor hoe geloofsvorming
behoort te gebeur. Geloofsvorming behoort die rol van jongmense as gidse op die
geloofsreis baie duidelik te ondersteun. Geloofsvorming is dus afhanklik van die
persone wat tradisioneel as subjekte van geloofsvorming beskou is. Dit is nie
eenrigting kommunikasie nie, aangesien mense mekaar benodig om saam te kan

onderskei waarmee God besig is.

4.3.3 'n Geintegreerde spiritualiteit

Die amp van die gelowige is binne missionale ekklesiologie die belangrikste amp
(sien Afdeling 4.2.8). Daar is nie meer ruimte vir 'n dualistiese lewensbeskouing
waarvolgens daar 'n “geestelike lewe” en 'n “sekulére/gewone lewe” bestaan nie.
Geloofsvorming het dit ten doel om gelowiges te help om in alle lewensterreine deel
te neem aan die koms van die koninkryk. In Afdeling 4.2.3 is gewys op die punt wat

gemaak word dat God se koninkryk groter is as die kerk. Ook in Afdeling 4.2.7 word

gewys op missionale spiritualiteit as 'n bewussyn van God se teenwoordigheid in alle

lewensterreine.

Dit beteken dat missionale ekklesiologie as’'t ware aan geloofsvorming die uitdaging
stel dat geloofsvorming nie gefragmenteerd plaasvind nie, maar juis geintegreerd sal
wees by die lewens van mense. Om dit in die woorde van die metafoor van pelgrims
op reis te stel: geloofsvorming behoort mense te help om God se teenwoordigheid in

hul lewensreis te herken, sodat hulle aktief daaraan kan meedoen.

4.3.4 Wees teenwoordig en luister

In Afdeling 4.2.5 is 'n kort oorsig gegee van die implikasies van die inkarnasie van
Jesus Christus vir gelowiges. Indien daar werklik geglo word dat God in alle
lewenskontekste teenwoordig is, en dat geloofsvorming dit dan ten doel het om
mense te help om dit te herken, vra dit van gelowiges om intensioneel teenwoordig
te wees in hulle omstandighede. Deur op te daag in die lewe, teenwoordig te wees
en oop te wees om te luister, word die koms van God se koninkryk raakgesien. Dit
beteken ook dat doelbewuste prosesse van geloofsvorming dieselfde intensie
behoort te hé. Dit vra van gelowiges om teenwoordig te wees by mekaar, sodat
luister na mekaar kan plaasvind. Christus se inkarnasie is God se teenwoordigheid
by die skepping. Dit nooi gelowiges om op soortgelyke wyse werklik teenwoordig te
wees in die wéreld — wat die konkrete hier en nou bepaald insluit — aangesien dit is
wat Christus se inkarnasie beteken.

Osmer (2012:51) verwys na “centered openness” as 'n noodsaaklike konsep vir die
kerk wat in die spanning leef tussen identiteit en relevansie: “When the church lives
as a community of centered openness, living in the tension between identity and
relevance, it serves as an analogia Trinitatis (an analogy of the Trinity).” Die
navorser sien hierdie “centered openness” as die wyse waarop gelowiges

teenwoordig kan wees terwyl daar met openheid geluister word.

4.3.5 Ervaring is belangrik

In Afdeling 4.2.6 word die belangrikheid daarvan uitgewys om na die konteks te
luister. Zscheile (2012b:23) se mening dat missionale Christelike vorming 'n houding
van verwondering kweek, werp verdere lig op die idee dat gelowiges se belewenis
van die wéreld 'n belangrike bron vir geloofsvorming is. Geloofsvorming kan
derhalwe nie 'n eenrigtingviloei van kennis wees nie. Dit is nie 'n proses waarvolgens
die wéreld van geloof en teologiese konsepte teenoor die konkrete wéreld te staan

kom, met laasgenoemde ondergeskik aan eersgenoemde nie.

Die implikasies vir geloofsvorming, is dat dit 'n proses behoort te wees waarvolgens
geloof geleef word. Dit wat in die lewenswerklikheid beleef word, is die einste
konteks wat deur die kerk bely word as die wéreld waarin God se koninkryk besig is
om te kom. Dit is egter nie die enigste bron van nadenke oor God en gelowiges in
die wéreld nie. Dit verg ook 'n besondere vaardigheid in die lees, toepassing en toe-
eiening van die Bybel om hierdie houding van verwondering uit te leef (sien Afdeling
4.3.8).

In dieselfde verband verwys Going (2012:143) na die vormende aard wat die mens
se eie lewenstories inhou: “There is much that can be learned from the recent
discoveries in brain research and the powerful formational impact of experience and
reflection on our formation as storied.” Hierdie stelling bevestig die rol en belang van

ervaring in geloofsvorming.

4.3.6 Onderskeiding is die sleutel

Daar is reeds verwys na onderskeiding as die hart van geloofsvorming binne 'n
missionale ekklesiologie (Afdeling 4.2.7). Onderskeiding is die proses waarvolgens
gelowiges saam luister om te ontdek waarmee God in die wéreld besig is. Dit is die

eerste daad van sending waarmee die kerk besig is (Afdeling 4.2.6).

So6 beskou, gee die konteks van missionale ekklesiologie 'n baie duidelike riglyn in
antwoord op die normatiewe vraag aangaande geloofsvorming. Geloofsvorming
behoort s6 plaas te vind dat mense gehelp en geleer word om onderskeidend te kan
leef en leer. Dit gaan dus nie bloot oor geloofsinhoud nie, maar oor die proses

113



waarvolgens onderskei word hoe dit wat geglo word, in die praktyk uitgeleef kan

word binne spesifieke kontekste.

4.3.7 Gee mag weg

Die inkarnasie van Jesus Christus en sy selfprysgawe (kenosis), soos bespreek in
Afdeling 4.2.5, het implikasies vir die wyse waarvolgens geloofsvorming hanteer
behoort te word. Dit vra dat persone wat betrokke is by prosesse van
geloofsvorming, bereid sal wees om te dien, sodat mense gehelp kan word om binne
hul eie kontekste te kan dien en deel te neem aan die koms van die koninkryk van
God. Geloofsvorming word nie vanuit 'n posisie van mag gedoen nie. Saam met die
konsepte van teenwoordig wees en 'n luisterende ingesteldheid hé, vra
geloofsvorming 'n eerlikheid oor die eie posisie waarvandaan persone saam
onderskei waarmee God besig is. Dit is nie 'n posisie op grond waarvan persone kan

aanspraak maak op navolgelinge nie.

4.3.8 Ontsluiting van die Bybel en die geloofstorie

Keifert (2007:113) wys op die gevaar wanneer die Bybel slegs vir studiedoeleindes
in die gemeente gebruik word. Dit kan daartoe lei dat die Bybel in die modernistiese
veronderstelling vasgevang word, sodat kennis van God in die kategorie van feite
vasgevang word en bestudeer kan word. Hierdie hantering van die Bybel maak
daarvan 'n objek wat bestudeer kan word en binne die bereik en beheer van elke

Bybelstudent kan kom.

Hierteenoor pleit Keifert (2007:114) egter vir 'n wyse van Bybelhantering wat vanuit 'n
eg Christelike tradisie gegroei het, eerder as 'n sekulére denkrigting: “Hulle het
geleer om in die Woord te wandel sodat hulle, deur die werking van die Gees, in die
groot Bybelse verhaal hulle eie lewensverhaal en dié van ander kan aflees.” Keifert
(2007:114) betoog vir 'n hantering van die Bybel wat mense aanmoedig om saam te

praat, omdat almal saam luister.

Alhoewel missionale ekklesiologie heelwat gesprekke en nadenke oor die kerk en
geloof stimuleer, is dit reeds gestel dat hierdie gesprekke en nadenke vanuit die
boustene van die Reformasie (sola Scriptura, solus Christus, sola gratia, sola fide)
gedoen word (Afdeling 4.2.1). In hierdie opsig is dit belangrik om te meld dat
onderskeiding, die erns van mense se ervaring en die fokus op die lewenskontekste
van mense, nie bedryf word vanuit 'n natuurteologie nie. Vir 'n gereformeerde kerk
staan die Skrif sentraal, en vind onderskeiding plaas in terme van die Woord.
Terselfdertyd beteken dieselfde beginsel dat kerklike beheer en kontrole oor die

uitleg van die evangelie telkens opnuut deur die Skrif self uitgedaag word.

Aangesien onderskeiding binne die lewenswerklikheid van mense so ™n
kenmerkende rol binne missionale ekklesiologie speel, stel dit spesifieke eise aan
die wyse waarop daar met die Bybel omgegaan word binne die geloofsgemeenskap.
Missionale ekklesiologie maak as’'t ware daarop aanspraak dat geloofsvorming sé
geskied, dat dit die krag van die evangelie in die Bybel vir mense ontsluit. Om mense
in staat te stel om te kan luister en te onderskei waarmee God in hulle lewens en in
hulle kontekste besig is, verg dit toeganklikheid tot die geloofstorie soos wat dit in die
Bybel aangetref word. Dit is 'n geloofstorie wat onomwonde en met helderheid
gedeel word, sodat mense dit kan toe-eien binne hul eie lewensituasies en hulle in
staat gestel word om deel te neem aan dit waarmee God besig is. Die geloofstorie
wat op hierdie wyse ontsluit word, lei tot integrerende Bybelkennis wat mense help

om hulle geloof in die praktyk uit te leef met 'n luisterende ingesteldheid.

Vervolgens word daar kortliks stilgestaan by twee bydraes wat Hilton (2012:81-101)
maak oor die hantering van die Bybel binne 'n missionale ekklesiologie. Die navorser
is van mening dat hierdie unieke bydraes direk relevant is as rigtingwysers vir

Bybelhantering in geloofsvorming.

4.3.8.1’n Herlees van die Bybelse verhaal

Hilton (2012:82) het dit ten doel om die missionale trajek in die Bybelse verhaal
uiteen te sit. Anders as wat verwag sou kon word, wys Hilton uit dat daar baie
gedeeltes in die Bybel is wat eintlik nie as “missionaal” beskou kon word nie, omdat

God en/of God se mense nie as sodanig uitgebeeld word in die betrokke tekste nie

(Hilton 2012:84). Hy huiwer egter nie om na die gedeeltes te verwys wat nie
normaalweg as missionaal van aard gereken word nie. Hy verskaf wel goeie redes
vir die verwysing na die betrokke tekste: “...I'll try to make the case that an honest
reading of the good, the bad, and the ugly of biblical peoples will actually help our

cause of forming missional Christians” (Hilton, 2012:84).

Hilton (2012:84-91) toon aan hoe daar as’t ware kontra-missionale verhale in die Ou-
sowel as die Nuwe Testament opgeteken is. Trouens, hy argumenteer op grond van
etlike Bybelse verhale dat God se mense eintlik getipeer kan word as dat dit van
hulle verwag kan word om nie missionaal te wil wees nie. Hieruit wys hy dat die
goeie nuus in die tekste telkens is dat God as die liefdevolle en genadige God
uitgewys word, Wie se lig telkens deurbreek ten spyte van menslike weerstand.
Hilton (2012:94) stel dit dat “the bad news about our Scripture survey is that God’s
methods may not be available to us. God’s vehicle of formation in the stories we’ve
surveyed can be captured in two words: forced experience”. Hieruit word
geargumenteer dat God die primére vormer van sy mense is. Om dan te onderskei

hoe God die mens vorm, vra na die rol van die Bybel.

4.3.8.2 Gebruike wat mense help om Bybel te lees

Vir Hilton (2012:95) is die implikasies van missionale ekklesiologie, vanuit
bogenoemde, dat gelowiges gevorm word deur die Bybel. As gevolg van algemene
lae Bybelse geletterdheid is die eerste en belangrikste stap om mense te help om
die Bybel te leer ken. Benewens enkele praktiese kwessies oor hoe om die Bybel vir
mense toeganklik te maak, kom (Hilton, 2012:97) uiteindelik by die standpunt dat
hierdie taak behels dat mense gehelp moet word om die “Storie” hul eie storie te
maak: “The broad arc of our learning in this hour has been that God teaches the

Hebrew people, the nation of Israel, and the early church through experience.”

Wat Bybelstudie betref is Hilton (2012:98) van mening dat die dichotomie tussen
‘leer” en “doen”, 'n valse dichotomie is. Hy het ten doel om 'n metode van Bybellees
voor te stel wat ervaringsleer ter harte neem. Hilton (2012:99) stel uiteindelik 'n
benadering voor wat as 'n mengsel tussen twee benaderings beskryf kan word. Aan

die een kant behels dit 'n literére lees van die teks, wat God se openbaring in die

narratief ondersoek. Aan die ander kant bevat dit ook elemente van 'n historiese lees
van die teks, omdat dit die konteks van die teks self in gedagte wil hou. “The
experiential approach is a hybrid that joins these two ways of reading into one, and
then tilts them toward empathetic listening” (Hilton, 2012:99). Volgens sy argument,
blyk dit dat die doelwit dan sou wees om mense te help om hulle in die storie van die
teks “in te leef’ en dat die lesers dan hulself “terugvoel” tot in vandag se situasie, en
ondersoek watter vrae, vanuit die teks, ook vandag hulle eie vrae is. Hilton
(2012:100) wys op die belang daarvan dat die lees van die Bybelse tekste verder
geneem word: “| see our people opening themselves not only to the book, but to their

role in God'’s love toward the world.”

4.3.9 Missionale geloofsvorming is nooit afgehandel nie

Missionale ekklesiologie erken in geloof dat die Drie-Enige God aktief besig is in die
wéreld. Indien geloofsvorming verstaan word as 'n proses wat mense leer hoe om te
onderskei op watter wyse God in die wéreld aan die werk is binne die huidige
kontekste (hier en nou), dien dit te verstane dat dit 'n voortgaande proses is.
Kontekste verander en hou aan skuif. Die beginsel van inkarnasie en selfprysgawe
verg van gelowiges om voortdurend gevorm te word deur die Woord en Gees, binne

hul konteks.

4.4 Rigtingwysers vir geloofsvorming vanuit
Groome se benadering

Tot op hierdie punt in hierdie hoofstuk, is daar gefokus op missionale ekklesiologie
as die teologiese konteks vir geloofsvorming binne die NGK. Rigtingwysers is
geidentifiseer wat vanuit die missionale ekklesiologie antwoorde voorsien op die

vraag: “Wat behoort tydens geloofsvorming te gebeur?”

Wat hierna volg, is 'n uiteensetting van rigtingwysers vir geloofsvorming vanuit
Groome se benadering, soos beskryf in Hoofstuk 2. Daarna word 'n uiteensetting

van rigtingwysers vir geloofsvorming gegee op grond van insigte vanuit

Gestaltteorie, soos beskryf in Hoofstuk 3. Vanuit hierdie twee groepe rigtingwysers
volg 'n dialogiese uiteensetting van riglyne vir geloofsvorming, terwyl die
rigtingwysers vanuit die missionale ekklesiologie ook in verband gebring word met
die rigtingwysers van Groome se benadering, asook van Gestaltteorie.

4.4.1 Vir die bewind’ van God

Groome (2011a:8) gee 'n outobiografiese oorsig oor sy lewenswerk, waarin hy sy
publikasie “Will There be Faith?” as die kulminasie van sy lewenslange bydraes
beskou. Hierin stel hy die volgende: “...I'm rock-solid convinced that Christian faith
should be taught and re-presented (made present again) as emancipatory for
persons and communities. It should function totally for life for all, or, in theological
terms, for the reign of God in Jesus Christ” (Groome 2011a:8). In hierdie enkele
sinne vat hy as’t ware sy hele benadering saam — en is dit ook helder en duidelik hoe
Groome se benadering antwoorde gee op die normatiewe vraag oor geloofsvorming.
Die rigting en doel vir geloofsvorming, is vir die bewind van God (“for the reign of
God”). Groome (2011b:120) stel dit onomwonde dat geloofsvorming veronderstel is
om aan mense redding te bring wat hulle vrymaak en geregtigheid in die wéreld tot

gevolg het.

Verskeie faktore word deur Groome (2011b:136-137) aangedui as die redes waarom
geregtigheid en vrede tans fokuspunte binne die Christelike geloof is. In die eerste
plek word deeglike Bybelse navorsing as rede vir die skuif gegee. Groome
2011b:137 stel dit dat “literally hundreds of biblical texts, especially from the
prophets, clearly mandate works of justice”. Hy toon aan dat geregtigheid nie bloot
verstaan mag word as die straf van sonde nie, maar oor baie meer as dit gaan: die
vervulling van die sosiale verantwoordelikheid van die verbond (Groome,
2011b:137). Hy toon ook aan hoe 'n belangrike konsep die bewind van God in die
Nuwe Testament is. Jesus se prediking van God se bewind is 'n oproep om deel te
neem aan God se vrede en geregtigheid, omdat God vrede (“shalom”) beoog vir die
hele skepping.

" In Afdeling 4.2 en 4.3 oor missionale ekklesiologie word die term “koninkryk” gebruik, aangesien dit die term is wat meesal
gebruik word. In die bespreking oor Groome, word volstaan by die term “bewind”, na aanleiding van die bespreking in afdeling
2.3.1.

Vir Groome is dit duidelik dat die kerk nie besig is met geloofsvorming ter wille van
die kerk nie, maar ter wille van die bewind van God. Crain (2012:314) spreek haar
waardering uit vir Groome se benadering wat gelowiges uitdaag om te strewe na
geregtigheid, met deernis te leef en nederig met God te wandel. Groome (2011b:90)
stel dit dat indien die bewind van God as die doelwit van geloofsvorming aanvaar
word, die metodiek self behoort te pas by die intensie van geregtigheid. As die
intensie veronderstel is om lewegewend te wees en emansipatories van aard vir alle
gemeenskappe, dui Groome aan dat blote gedragsmodifikasie of doktrinére oordrag

nie gepas is nie. Dit bring die navorser by die volgende punt, wat handel oor mag.

4.4.2 Gee oorheersende mag weg

Hoofstuk 2 het reeds uitgewys dat Groome se benadering mense beskou as aktiewe
deelnemers aan die proses van geloofsvorming. Mense wat betrokke is by
geloofsvorming, is agent-subjekte. Dit is 'n bemagtigende benadering, wat die grond
tussen “leerders” en “opvoeders” gelyk maak (Groome 2011b:90):
(The intent to educate for justice requires that we educate justly, in other
words, with approaches that within their very dynamic reflect justice

toward participants and dispose them to embrace the works of justice in
their lives.

Indien mense werklik die ruimte gegun word waarbinne hulle krities kan reflekteer
oor hul eie stories en visies, beteken dit dat hulle van 'n veilige omgewing voorsien
word, vry van die verpligting om iemand anders tevrede te stel in sy/haar
verwagtings van hulle. Dit beteken nie dat die Bybelse Storie en Visie nie helder en
duidelik gestel word nie — die manier hoe dit verwoord word, is egter op 'n baie
unieke manier wat deelnemers bemagtig om met wysheid te onderskei hoe dit hul

eie lewens transformeer.

Groome (1999:16-17) verwys na Freire wat die poging om iemand anders iets te leer
as 'n politieke daad beskryf. Die argument daaragter, is dat opvoeding daarop gemik
is om ander mense se lewens te beinvioed. Freire, soos na verwys deur Groome
(1999:16-17), reken dit belangrik dat daar altyd 'n element van mag teenwoordig is

wanneer daar sprake is van 'n aktiwiteit waarvolgens mense behoort te leer: “Integral

to recognizing the political nature of what educators do is to see educational activity
as an exercise of power” (Groome 1999:16). Die mag kan gebruik word as 'n mag
“oor ander” of 'n mag “saam met ander”. Hieruit kan afgelei word dat dit as’t ware die
weggee van oorheersende, dominerende mag is, om eerder langsaan mense te
staan. Soos wat Groome (1999:17) dit stel:
And perhaps at its core educational activity is a way of ‘being with’
students. We are fellow and sister pilgrims alongside them, of whom they

ask the way. As we point ahead of them, we also point ahead of
ourselves.

Die tipe mag wat Groome (1999:17) voorstaan, is 'n mag “saam met ander”.

4.4.3 Erken ervaring

Groome (2011b:111) se benadering is holisties van aard, en vereis dat
geloofsvorming plaasvind op sodanige wyse dat verstand, hart en hande daarby
betrek word. Hy verwys na dissipelskap as die weg van Jesus wat gevolg behoort te
word. Wanneer Groome (2011b:275) verwys na sy benadering as 'n vlioei van ‘“life to
Faith to life”, stel hy dit duidelik dat hierdie “life” die volle lewe behels. Beaudoin
(2005:127) stel die volgende:

Groome develops a theology of teaching that encourages learning
through personal appropriation, where the ‘subject’ of the teaching is the
learner’s existential experience, to which the religious tradition speaks in
a dialogue involving learners interpreting the tradition, construed very
broadly, for their situation, and their situation through the tradition.

In Hoofstuk 2 is daar reeds verwys na Aristoteles se “drie lewens”, en hoe Groome
aangedui het dat hy self na 'n baie breér verstaan van kennis verwys as blote teorie.
In Afdeling 2.6.4 is drie elemente uitgelig wat noodsaaklik is vir ontwikkeling van
sodanige kennis: “theoria”, “praxis” en “poiesis”. Dit is veral die “praxis” dimensie wat

die intensie het om mense in hulle lewens te vorm.

In hierdie verband is dit nodig om te noem dat die erkenning van ervaring nie vir
Groome 'n geisoleerde fase in sy proses is nie. Groome (2011b:267) tref onderskeid

tussen die “kerugmatiese” en “ervaringgerigte” benaderings in geloofsvorming in die

Katolieke tradisie, en verwys op soortgelyke wyse kortliks na die onderskeid tussen
die induktiewe en didaktiese benaderings in Protestantse kringe. Hy beskou sy eie
Gedeelde Christelike Praksis benadering as 'n proses wat beide kerugma én
ervaring bymekaar bring, of, anders gestel, wat verbind is aan beide instruksie en

induktiewe benaderings.

4.4.4°n Openheid om aktief te luister

Groome (2011b:144) se benadering, wat gegrond is op die bewind van God, lei hom
om te pleit vir geloofsvorming wat diep verbind is aan die kern van mense: “...(O)ur
pedagogy needs to engage people’s ‘souls’, reaching into the depths of their being,
raising up what really matters, what Freire calls the ‘generative themes’ of their
lives”. Groome (2011b:263) verwys ook na die intensionaliteit waarmee
geloofsvorming gedoen word en wat in elke aspek van die proses teenwoordig
behoort te wees. Dit behels die voortdurende ingesteldheid om bewus te wees van
deelnemers en die tema van die geleentheid; deelnemers aktief betrokke te hou by
die proses; om effektiewe vrae en ondersoekende aktiwiteite te genereer; en kreatief
te verbeel hoe die Christelike Storie en Visie toeganklik gemaak kan word. Dit gaan
dus oor 'n dialogiese ingesteldheid wat in elke oomblik van die proses teenwoordig
behoort te wees, sodat deelnemers sowel saam luister na die inligting in hulle eie
lewenservaring, as die beligting wat vanuit die Christelike geloof kom (vgl. Groome,
2011b:270).

Die gedeelde Christelike praksis verg 'n openheid en 'n waardering vir die idee dat
God met mense in die wéreld besig is. Soos wat Groome (2011b:56) dit stel: “...(O)ur
primary concern is a theological anthropology, in other words, how we understand
ourselves in light of faith in God, and as Christians, specifically in light of faith in God
through Jesus Christ.” Groome het 'n sensitiwiteit en 'n waardering vir die feit dat alle
mense geskape is na die beeld van God (vgl. Beaudoin 2005:134). Dit nooi mense in
om te herken hoe die bewind van God in die hier en nou na hulle toe kom. Op grond
hiervan, kan afgelei word dat Groome se benadering vra vir 'n openheid om te hoor
hoe mense God se bewind in hul lewens ervaar, asook hoe die Christelike Storie en

Visie dit transformeer.

4.4.5 Maak erns met die geloofstorie en die Bybel

In Groome se Gedeelde Christelike praksis, is die Christelike Storie en Visie as’t
ware die spilpunt van die proses. Alhoewel die Storie en Visie eers in die derde
beweging van Groome se proses direk ter sprake kom (sien Afdeling 2.3.3), is dit
noodsaaklik dat dit met helderheid en duidelikheid gedoen word. In hierdie verband
verwys Groome (2011b:34) na Christus wat die Evangelie met outoriteit verkondig
het. Groome se proses is hermeneuties van aard en vloei van lewe na geloof na
lewe. Sonder die Storie en Visie as spilpunt, is daar nie sprake van 'n hermeneutiese
proses nie en disintegreer die hele benadering (Clement, 2007:8). Clement (2007:8)
stel dit op die volgende wyse:

The pedagogical strategies of shared Christian praxis are modelled on
the three moments of dialectical hermeneutics between ‘praxis’ and
‘Christian’: reflective cognisance of present praxis; making available the
Christian Story/Vision; and the reflective dialogue between moments one
and two resulting in transformed praxis.

Dit is duidelik dat Groome se benadering vereis dat daar erns gemaak word met die
Christelike Storie en Visie. Die feit dat sy benadering gepaard gaan met kritiese
refleksie, dat dit binne 'n gemeenskapsituasie plaasvind en erns maak met die
lewenservaring van mense, beteken allermins dat die rol van die Bybel afgewater
word. Inteendeel, Groome plaas groot klem daarop dat die geloofstorie toeganklik
gemaak word, want dit is die Storie en Visie wat mense se eie stories en visies rig en

transformeer.

In Afdeling 2.6.4 is uitgewys watter premie Groome stel op die konsep van
terugroeping. Die tradisie, of in terme van 'n meer gereformeerde konsep (vgl.
Afdeling 4.6.1), die Skrif, behoort her-aangebied (“re-presented”) te word vir mense,
op sodanige wyse, dat die Storie en Visie daarvan vir hulle bykans tasbaar word. 'n
Groot verskeidenheid metodes kan ingespan word om die Bybelse Storie en Visie vir
deelnemers aan te bied. Groome (1999:216) stel dit selfs dat sodanige aanbieding
binne 'n paar minute kan gebeur, maar ook weke of selfs maande kan neem. Die

hoofdoel van die aanbieding van die Christelike Storie en Visie, is om mense te

122



bemagtig om 'n ontmoeting (“encounter”) te hé met die breér Storie en Visie soos wat
dit uit die Christelike geloofstradisie kom (Groome 1999:217).

4.4.6 Onderskeiding is noodsaaklik

Geloofsvorming behoort s6 plaas te vind dat dit bestaande tweedeling wat moontlik
kan bestaan tussen geloof aan die een kant en “gewone lewe” aan die ander kant,
kan oorbrug. Op grond hiervan argumenteer Groome (2011b:117) dat die Christelike
geloof 'n wyse van onderskeiding en besluitneming verg. Wanneer hy na toe-eiening
verwys, behels dit nie 'n blote toe-eiening wat in die gedagtes plaasvind nie, maar 'n
toe-eiening wat dit koppel aan die praktyk van die lewe soos wat dit ervaar en geleef

word.

In Hoofstuk 2 is gewys op die rol van konasie (Afdeling 2.5.1). Die proses
waarvolgens konasie ontwikkel word, behels onderskeiding. Die praksis-gebaseerde
manier van ken of weet, kom vanuit refleksie op ervaring. Dit is 'n vorm van refleksie
wat belig word deur die Woord, wat onomwonde deel is van die

onderskeidingsproses.

Onderskeiding, volgens Groome (2011b:275), betrek die rede, geheue én
verbeelding. Onderskeiding is nie n truuk om mense se aandag te probeer behou
om uiteindelik by die “eintlike” sake uit te kom nie. Inteendeel, Groome (2011b:285)
beskou dit as 'n wyse hoe God se teenwoordigheid in mense se alledaagse lewens

geéer en respekteer word.

4.4.7 Maak ruimte vir alternatiewe

Dit is reeds uitgeklaar dat geloofsvorming vir Groome gerig is op die bewind van
God. Konasie (wysheid) behels die onderskeiding om die Christelike Storie en Visie
toe te eien, sodat dit in die lewe toegepas kan word. Dit beteken dus dat deelnemers
intensioneel ruimte moet maak vir alternatiewe vir hulle lewens — transformasie

beteken dat identiteit, wil en handel vernuwe kan word. Groome se benadering

vereis dat geloofsvorming s6 behoort te gebeur, dat mense oop is vir alternatiewe

wyses van leef.

4.4.8 Neem deel aan die bewind van God

In Groome se praksis benadering is kennis verweef met die praktiese uitleef en
ervaring daarvan (vergelyk Afdeling 2.6.4 asook Clement 2007:2). Geloofsvorming
behoort mense te betrek om met verantwoordelikheid te reageer (Groome
2011b:122). Groome (2011b:151) stel dit soos volg: “Lived Christian faith will always
be the most effective form of evangelization”. Die Christelike geloof se Storie en
Visie word as’t ware dié van deelnemers. Dit vind nie plaas binne 'n aparte “sekulére

lewe” teenoor die “geestelike lewe” nie. Transformasie word geleef.

Groome se fokus op Aristoteles se drie vorme van kennis (“poiesis”, “praksis” en
“theoria”) benadruk die erns daarvan dat geloof geleef word. Die hele konsep van
“‘life to Faith to life” bevestig dit. Dit is wel 'n verskuiwing van die tradisionele
benadering waarvolgens “theoria” eerste kom en uiteindelik oorgaan in praktyk,

omdat dit 'n holistiese benadering is.

4.4.9 Skep ruimte vir intensionele kreatiwiteit

Onderskeiding is 'n hermeneutiese proses wat in elk geval 'n mate van kreatiwiteit
verg. As sodanig beskou, behoort geloofsvorming volgens Groome se benadering in
elk geval 'n kreatiewe proses te wees. Die navorser argumenteer wel dat daar veral
drie areas is wat pertinente kreatiwiteit verg om die proses van ‘life to Faith to life”

optimaal te laat funksioneer (vgl. Groome 2011b:275).

4.4.9.1 Kreatiewe uitdrukking van eie storie en visie (“Life...”)

In Hoofstuk 2 (vgl. Afdeling 2.2.1 en 2.2.2) word melding gemaak van die
geleentheid wat deelnemers gegun word om uitdrukking te gee aan hulle aksie,
storie en visie. Groome (1999:208) verduidelik die inhoud van die uitdrukking wat

gegee word, soos volg: “It includes what we are doing physically, emotionally,

intellectually, and spiritually as we live on personal, interpersonal, and social levels”.
Dit is belangrik dat hierdie beweging nie blote “theoria” gebaseerde kommunikasie
sal wees nie, maar dat mense se reaksies, emosies, sentimente, aktiwiteite,
betekenisgewing, begrip, geloofsoortuigings en verhoudings betrek word. Dit vra
duidelik dat kreatiewe vorme van uitdrukking hieraan gegee word, om meer as

“theoria” by die kommunikasie daarvan te betrek.

4.4.9.2 Kreatiewe kommunikasie van die Christelike Storie en Visie
(“...to Faith...”)

In Afdeling 4.4.5 is reeds gewys op die belang van die Christelike Storie en Visie in
Groome se benadering. In die praktyk beteken dit dat die Bybel, en die res van die
Christelike Storie en Visie, duidelik en kreatief gekommunikeer word. Die doelwit van
Groome se derde beweging is immers 'n ontmoeting (“encounter”) met die Storie en
Visie. Dit beteken dat die Christelike Storie sé gedeel word dat mense op
verskillende belewenisvlakke daarmee kan kontak maak. Dit bly steeds deel van 'n

groter onderskeidende proses.

4.4.9.3 Kreatiewe verbeelding vir die bewind van God (“...to life”)

Om die Christelike Storie en Visie toe te eien en van toepassing te maak op mense
se lewens verg kreatiewe verbeelding. Die huidige konteks en wyse van wees in die
konteks word uitgedaag, en deelnemers behoort die geleentheid gegun te word om
op kreatiewe maniere te kan droom of visualiseer hoe hulle genooi of bemagtig word
om as getransformeerdes te leef. Volgens Groome (1999:220) behels dit:
The intention for the fifth movement is to critique the visions embodied in
our present action in the light of the Vision of God’s Kingdom and to
decide on future action that will be an appropriate response to that
Vision. Stated in its technical language, the fifth movement is asking,

“How is our present action creative or noncreative of the Vision, and how
will we () act in the future?”

4.4.10 Geloofsvorming behoort 'n lewenslange proses te

wees

Groome (2011b:52) argumenteer dat geloofsvorming 'n lewenslange proses is:
“...(E)very Christian person and community should be both teacher and learner,

involved lifelong in... ‘permanent catechesis.” Indien Groome se standpunt aanvaar
word dat deelnemers agent-subjekte in die proses van geloofsvorming is, is die
afleiding dat nuwe interpretasies en gevolgtrekkings deel sal wees van die proses.
Die Christelike Storie en Visie is daarom steeds besig om verder te ontvou. Soos wat
kontekste skuif en verander, en mense die hermeneutiese taak het om die
Christelike Storie en Visie in hulle eie lewens toe te pas, beteken dit dat almal

studente van die Woord bly. Die proses is nooit afgehandel nie.

Groome se benadering verg dus dat geloofsvorming in geloofsgemeenskappe so
toegepas word dat mense van alle ouderdomme en lewensfases kan aanhou leer en
gevorm word. Daar is nie 'n afsnydatum wanneer geloofsvorming finaal afgehandel is

nie.

4.5 Rigtingwysers vir geloofsvorming vanuit

Gestaltteorie

In Hoofstuk 3 is 'n breé oorsig gegee oor Gestaltteorie en hoe geloofsvorming as 'n
proses daardeur verklaar kan word. In daardie hoofstuk het dit pertinent gegaan oor
die insig wat verkry kan word vanuit Gestaltterapie in antwoord op die tweede fase

van Osmer (2008:11) se hermeneutiese sirkel: die interpretatiewe taak.

In hierdie afdeling in die huidige hoofstuk is die navorser egter besig met die
volgende fase van Osmer: die normatiewe taak. Tot op hierdie punt het twee
hoofareas reeds in die kollig gestaan om trajekte uit te wys wat belangrik is om in
gedagte te hou wanneer daar nagedink word oor hoe geloofsvorming behoort te
gebeur. Die een aspek was die konteks van die NGK se missionale ekklesiologie.
Daaruit is bepaalde rigtingwysers geidentifiseer wat die teologiese aansprake op
geloofsvorming binne die konteks van missionaliteit uitwys. Die tweede aspek in

hierdie hoofstuk was die rigtingwysers wat vanuit Groome se benadering
geidentifiseer is. Alhoewel Groome se benadering reeds in Hoofstuk 2 bespreek is
as deel van die deskriptiewe taak, het sy benadering as 'n omvattende proses
bepaalde verwagtings en normatiewe rigtingwysers wat aan geloofsvorming gestel
word. Daardie rigtingwysers is in Afdeling 4.4 bespreek.

In hierdie afdeling van die hoofstuk, word daar weer eens by Gestaltteorie
stilgestaan. Waar Hoofstuk 3 n breé uiteensetting van Gestaltteorie behels het
waarvolgens geloofsvorming verklaar kan word, gaan dit in hierdie oor die
normatiewe rigtingwysers wat vanuit daardie verklarings na die praktyk heenwys. Na
die uiteensetting van die Gestalt rigtingwysers, word die transversale dialoog
voortgesit tussen Gestaltteorie en Groome se benadering, binne die konteks van
missionale ekklesiologie.

4.5.1 Die verhouding is essensieel

In Afdeling 3.1.2 is daar gewys op dialogiese eksistensialisme in die filosofiese
onderbou van Gestaltteorie. Martin Buber se benadering tot die “I/Thou” verhouding
het veral hier deurslag gegee oor die wyse waarop Gestaltteorie kontak tussen
mense beskou (Crocker 2005:71). Geloofsvorming is nie in die eerste plek 'n
terapeutiese proses nie (hoewel daar inderdaad gevalle kan wees waar
geloofsvorming verwonde persone help om te genees), maar Gestaltteorie werp

besondere lig op die dialogiese verhouding wat bewustheid tussen mense verhoog.

Die dialogiese verhouding in Gestaltteorie voorsien 'n duidelike rigtingwyser vir
geloofsvorming: dit behoort so6 te geskied dat mense tot eerlike dialoog genooi word.
Die vier kernpunte van dialoog binne 'n Gestaltkonteks word kortliks gemeld as

direkte rigtingwysers vir geloofsvorming.

4.5.1.1 Insluiting

Indien die Gestalt konsep van insluiting toegepas word op geloofsvorming (Yontef
1993:127; 2005:95), kan dit soos volg gestel word: Insluiting beteken dat mense wat

betrokke is by prosesse van geloofsvorming, verwelkomend behoort te wees teenoor

deelnemers, onvoorwaardelik na hulle sal luister en ook eie standpunte en ervaring

sal erken.

4.5.1.2 Teenwoordigheid

Teenwoordigheid vra dat mense tydens geloofsvormingsprosesse in die hier en nou
bewus bly van wat aan die gebeur is. Bewustheid word behou deur te beskryf wat
met die sintuie waargeneem word (Joyce & Sills, 2014:35-36). Dialoog gaan nie net
oor inhoud nie, maar wat met mense aan die gebeur is terwyl daaroor gedeel word.

Dit geld vir sowel fasiliteerders as deelnemers.

4.5.1.3 Verbintenis tot dialoog

Gestaltteorie wys uit dat daar 'n verbintenis tot dialoog behoort te wees (Yontef,
1993:127). Ongeag die verskille wat tussen mense sou mag opduik, bly die
verbintenis dat kontak tussen deelnemers behoort plaas te vind. Dit verseker

openheid en vryheid om deel te neem.

4.5.1.4 Dialoog word geleef

Dialoog is nie die blote uitruil van inligting deur middel van woorde nie. Dit is 'n
lewenshouding waarmee mense in mekaar se teenwoordigheid verwelkom word.
Joyce en Sills (2014:58) se derde ruimte is 'n handige metafoor vir geloofsvorming.
Die derde ruimte waarna verwys word, is 'n unieke ruimte wat geskep word wanneer
daar 'n gedeelde bewustheid tussen mense ontstaan in hulle oomblik van
saamwees. 'n Derde ruimte behoort tussen mense geskep te word waarbinne mense
bemagtig word om hulself uit te daag. Dit is nie noodwendig 'n gemaklike ruimte nie.
Gestaltteorie dui aan dat mense die behoefte het aan 'n ruimte waarbinne hulle
bemagtig word om keuses uit te oefen vir nuwe moontlikhede — teenoor 'n

lewenshouding wat bloot probeer nakom wat van die self verwag word.

4.5.2 Neem mense se kontak met hul lewensweéreld ernstig
op

Die fenomenologiese en veldteoretiese onderbou van Gestaltteorie werp die lig op
die belang van die lewenswéreld waarbinne mense funksioneer. Dit is uitgewys (sien
Afdeling 3.3.3) dat persone nie maar net bloot in die veld (lewenswéreld) is nie, maar
self aspekte (deel) van die veld is (Joyce & Sills, 2014:200). Die manier hoe mense
kontak met hulle lewenswéreld maak, is hulle eie proses en manier van wees. Parlett
(2005:44) verwys na Gestaltteorie se fokus op die geheel van die veld en hoe die
onderdele van die geheel gesamentlik die geheel vorm — terwyl 'n aparte identiteit
tog ook behoue bly.

Hieruit kan afgelei word dat enige proses van geloofsvorming nie anders kan nie as
om mense se lewenswérelde baie ernstig te neem. Dit is deel van wie mense is — en
hulle is die beste kenners van hulle eie veld waarvan hulle deel is. Kennis, en
daarom ook geloofskennis, funksioneer nie as 'n aparte konstruk buite mense se

lewens nie.

4.5.3 Ervaring en belewenis is belangrik

In Gestaltteorie is mense se eie ervaring en belewenis essensieel. Joyce en Sills
(2014:31) noem dat daar gebly moet word by die ervaring van mense in die hier en
nou. Die navorser lei hieruit af dat geloofsvorming erkenning behoort te gee aan die
ervarings en belewenisse van mense, en dit ook behoort te ontgin. Prosesse van
geloofsvorming behoort gereeld daarvoor voorsiening te maak dat dit wat op mense
se voorgrond is, deel van gesprekke moet wees. Indien enige Bybelse narratiewe,
poésie of genre byvoorbeeld 'n spesifieke reaksie by mense ontlok, behoort dit

ontvang te word as deel van die proses.

4.5.4 Wees teenwoordig in die hier en nou

Wanneer daar veral oor die verlede en die toekoms gepraat word, sonder om vanuit

die hier en die nou te praat, belemmer dit bewustheid, kontak en eie

verantwoordelikheid. In geloofsvorming speel die verlede en die toekoms 'n baie
groot rol, veral in terme van Groome (2011b:299-338) se Gedeelde Praksis
benadering. Gestaltteorie vra allermins dat die verlede en die toekoms geignoreer
word — wat wel belangrik is, is die konstante fokus op die invloed wat nadenke en
dialoog oor die verlede en die toekoms by mense losmaak (vgl. Philippson, 2012:46-
47).

Terselfdertyd beteken dit ook dat geloofsvormingsprosesse geleentheid sal gee vir
vorme van uitdrukking en kommunikasie wat mense help om gefokus te bly in die
hier en nou. Dit beteken ook dat verskillende sintuie by die proses betrek behoort te
word wat mense help om bewustelik teenwoordig te wees. So kan 'n storie in die
Bybel bv. opgevoer word om die storie te beleef, of 'n objek kan uit klei gemaak word

om iets uit 'n Bybelstorie uit te beeld.

4.5.5 Mag is nie “oor ander” nie, maar “saam met ander”

Gestaltteorie wys uit dat een mens nie 'n ander mens vorm nie. Yontef (1993:130)
stel dit soos volg: “The power and responsibility for the present are in the hands of
the patient.” Vanuit hierdie hoek beskou, het een persoon nie die mag om iemand
anders te vorm of te verander nie. Dit mag dalk gebeur dat 'n persoon introjeksie kies
omdat iets van hom/haar verwag word, maar dan het integrasie nog nie plaasgevind

nie.

Al wys bogenoemde paragraaf uit dat 'n persoon nie werklik die mag het om iemand
anders te verander nie, is die dialogiese verhouding in Gestaltteorie steeds
essensieel (Afdeling 4.5.1). Hoe word mag in hierdie verhouding verstaan en watter
rol speel dit? Joyce en Sills (2014:92-93) wys n magswanbalans uit wat kan
bestaan:
The therapeutic relationship is one where, however respectful and
mutual the counsellor, there is a power imbalance. How could there not
be, when one of the two people has come to the relationship feeling
distressed and having the experience of not coping well in her life? She
puts herself in a vulnerable position and exposes her most private

anxieties and fears to another person who, in that setting anyway, is not
sharing his own vulnerabilities.

Joyce en Sills (2014:93-94) noem dat verskille in geslag, ouderdom en ras ook kan
lei tot n magswanbalans in die verhouding. Hoe word die verskil in mag verreken in
n “I/IThou” gerigte verhouding? Philippson (2012:64-65) tref 'n onderskeid tussen
dominering en om met mag op te tree. Volgens Philippson gaan dit in Gestaltteorie
oor laasgenoemde. In die dialogiese verhouding is daar ook 'n paradoks in terme van
mag ter sprake. Philippson (2012:61-62) verduidelik dit soos volg:

If I hold back from expressing my own power in order to “empower” the

client or student, paradoxally I am proclaiming myself as the powerful

one in the encounter, the one with the power to empower or disempower,
the benevolent dictator.

Die implikasie is dat die dialogiese verhouding nie die mag van persone in die
verhouding ontken nie. Philippson (2012:64) verduidelik dat hy as terapeut
gesentreerd bly in sy eie mag as persoon. Dit blyk egter dat die verhouding self die
ruimte word waarin elkeen uitgedaag word om vanuit sy/haar mag as persoon te
funksioneer (Philippson 2012:65).

Hieruit lei die navorser af dat geloofsvorming nie 'n proses kan wees waarvolgens 'n
mens in passiwiteit gevorm word om uiteindelik by 'n bepaalde verwagte uitkoms te
arriveer nie. Geloofsvorming wat vanuit 'n posisie van “mag oor ander” benader
word, het volgens die navorser 'n groot waarskynlikheid om te lei tot introjeksie,
asook “Topdog/Underdog” spanning by die persoon (vgl. Afdeling 3.4.1.1 en 3.4.2.2).
Yontef (1993:211) stel dit soos volg: “Shouldistic regulation always creates a split

within the person — it is inherently dualistic.”

4.5.6 Aanvaar mense se verantwoordelikheid

Die eksistensialistiese invloede in Gestaltteorie beklemtoon die verantwoordelikheid
en vryheid van mense om te kies hoe hulle reageer en groei. Organismiese
selfregulering (vgl. Afdeling 3.4.1.3) is 'n konsep wat die mens se eie
verantwoordelikheid duidelik illustreer: Wanneer 'n persoon die verwagtinge van
ander analiseer, kies en assimileer omdat hy/sy daarin glo, en verwerp wat nie in

sy/haar raamwerk inpas nie, vind organismiese selfregulering plaas (Yontef,

1993:210). Organismiese selfregulering illustreer mense se vermoé en natuurlike
prosesse om te kies en betekenis te gee (Yontef & Jacobs, 2014:300). Die
verantwoordelikheid van die mens het 'n Dbepaalde implikasie vir
geloofsvormingsprosesse. Die verantwoordelikheid berus nie alleen op ™n
fasiliteerder of aanbieder nie, aangesien elke mens verantwoordelik is vir sy/haar

selfregulering.

4.5.7 Skep ruimte vir alternatiewe

Verantwoordelikheid het die implikasie dat mense keuses kan uitoefen en die
verantwoordelikheid vir die gevolge van die keuse kan aanvaar (Yontef 1993:141).
Deur bewuswording kry mense die geleentheid om te kies wat hulle met 'n bepaalde
ervaring gaan doen (Yontef 1993:139). Dit kan beteken dat introjeksies (sien
Afdeling 3.4.1.2) verwerp word, dat ervarings herdefinieer word of dat assimilasie

plaasvind.

Indien verantwoordelikheid impliseer dat mense keuses kan uitoefen en dat persone
die verantwoordelikheid vir daardie keuses het, Dbeteken dit dat
geloofsvormingsprosesse aan mense voldoende geleentheid behoort te gee om te
besin oor alternatiewe interpretasies van konsepte en ervarings, of alternatiewe
maniere van wees en optree. Daar behoort ruimte te wees om sowel te besin oor die

alternatiewe, as die implikasies van wat die alternatiewe mag inhou.

4.5.8 Bewustheid is die sleutel

Die doelwit van Gestaltterapie is om mense te begelei tot bewustheid (Joyce & Sills,
2014:49; Philippson, 2012:29; Truscott, 2013:191; Yontef, 1993:12; Yontef,
2005:87). Bewustheid is die sleutel wat die weg oopsluit waarvolgens mense kontak
maak, sodat integrasie kan plaasvind. 'n Geloofsvormingsproses behoort dus erns te
maak met hierdie beginsel. Enige kennis wat mense opdoen deur middel van
geloofsvorming, behoort uiteindelik langs die weg van bewustheid geintegreer te

word in hul eie lewe.

4.5.9 Assimilasie en integrasie is die mikpunt

In Hoofstuk 3 is aangetoon wat die verskil is tussen die prosesse van introjeksie en
assimilasie (vgl. Afdeling 3.4.1.2). Met die verskil tussen introjeksie en assimilasie
het Gestaltteorie 'n rigtingwyser wat van groot belang is vir prosesse van
geloofsvorming, aangesien assimilering beteken dat mense integreer (Philippson,
2012:16). Indien inhoud tydens prosesse van geloofsvorming s6 aangebied word dat
die inhoud deur middel van assimilasie deel word van mense se self, bly dit nie 'n

vreemde (“foreign”) objek apart van die self nie (vgl. Yontef, 1993:179).

Die navorser is van mening dat die vorming van introjeksies onvermydelik is. Yontef

(1993:265) beskryf introjeksie as 'n keuse wat uitgeoefen word:

Introjecting is an action, that of taking into the organism without contact,
discrimination and assimilation so that the person is not able to integrate
or reject. Introjecting is an action, hence chosen, although usually not
owned.

Dit gebeur maklik dat kinders introjeksies vorm. Yontef (1993:142) meld dat kinders
idees en gedrag heel inneem en dan vanuit 'n geforseerde moraliteit leef. Hieruit lei
die navorser af dat introjeksies nie noodwendig verhoed kan word nie — dit sal
noodwendig soms gebeur dat mense die aksie van introjeksie kies as 'n geldige
reaksie binne die oomblik. Wat wel duidelik is, is dat Gestaltteorie die
noodsaaklikheid van uiteindelike assimilasie en integrasie uitwys. Prosesse van
geloofsvorming behoort dus daarop gerig te wees om mense te begelei om
geloofsinhoud te assimileer. Dit kan moontlik beteken dat introjeksies wat op 'n

vorige stadium gevorm is, in 'n volgende stadium geassimileer kan word.

4.5.10 Erken die kontaksiklus

Die Gestalt kontaksiklus is 'n metafoor wat in Afdeling 3.4.2 bespreek is. Daar is
onder andere gewys op die feit dat die siklus baie kompleks kan wees, en oor baie
jare kan strek (Joyce & Sills, 2014:58-59). Geloofsvormingsprosesse behoort hierdie

siklus in aanmerking te neem. In die praktyk kan dit beteken dat daar vir verskillende

tipes siklusse voorsiening gemaak behoort te word. Vir die samestelling van
kurrikulums stel die navorser voor dat die kontaksiklus as metafoor gebruik word om

in terme van drie tipes van prosesse te beplan (vgl. ook Afdeling 3.6.2):

a) Mikrosiklusse, wat voorsiening maak vir korter termyn sessies. Dit behoort

goed te werk in een groepsessie wat oor 'n bepaalde onderwerp handel;

b) Intermediére siklusse, wat voorsiening maak vir langer reekse en oor weke

of maande kan strek;

C) Makrosiklusse, wat voorsiening maak vir langtermyn groeiprosesse en

selfs oor jare kan strek.

Wanneer die kontaksiklus in aanmerking geneem word in geloofsvormingsprosesse,

sal dit ook die akkommodering van kontakgrensmodifikasies moontlik maak.

4.5.11 Akkommodeer kontakgrensmodifikasies

Daar is verskillende vorme van weerstand waarvolgens die wyse van kontak
belemmer kan word. In Afdeling 3.2.3 is uitgewys hoe kontakgrensmodifikasies deur
mense ingespan kan word. Kontakgrensmodifikasies kan gesonde of gepaste
reaksies binne bepaalde omstandighede wees (Joyce & Sills, 2014:159). Die belang
vir geloofsvorming is egter dat voortdurende of gereelde kontakgrensmodifikasies
integrasie kan verhoed of bemoeilik. Dit is dus nodig dat kontakgrensmodifikasies
erken en herken behoort te word, sodat die vioei van kontak herstel kan word. In
Hoofstuk 5 word praktiese stappe gegee vir die hantering van

kontakgrensmodifikasies.

4.5.12 Wees kreatief

Aangesien die doelwit in Gestaltteorie bewustheid is, beteken dit dat verskillende
kreatiewe aktiwiteite ingespan kan word om mense te help om te identifiseer
waarvan hulle bewus word. Wheeler (1991:108) verwys na Zinker se fokus op die
kreatiewe aspek van projeksie en noem dat dit as 'n positiewe vermoé beskou

behoort te word om 'n deel van die self, van die self te skei (die artistieke produk).

Melnick en Nevis (2005:107) gebruik ook Zinker se benadering tot kreatiwiteit om
aan te toon watter waarde kreatiewe eksperimente inhou waarvolgens mense kan
leer en groei. Tydens prosesse van geloofsvorming behoort kreatiewe oefeninge

deel van die prosesse te wees om mense te help in hulle bewuswordingsproses.

4.5.13 Geloofsvorming behoort lewenslank te gebeur

Daar is reeds gewys op die kontaksiklus wat lewenslank kan duur. Die konsep van
die selfregulerende organisme illustreer ook dat die mens voortdurend besig is om
na balans te streef. Die navorser reken dat hierdie twee sleutelpunte is waar
Gestaltteorie veral nuttig is om te bepaal wat met geloofsvorming behoort te gebeur.
In hierdie geval impliseer dit dat geloofsvorming as’t ware 'n lewenslange proses
behoort te wees. Soos wat nuwe uitdagings en lewensfases aanbreek, ontstaan die
behoefte om te herinterpreteer en weer eens, op n nuwe manier, geloofsinhoud toe

te eien, op sodanige wyse dat dit sin maak binne veranderde omstandighede.

4.6 Normatiewe riglyne vir geloofsvorming

In hierdie laaste afdeling van die hoofstuk, word gevolgtrekkings gemaak oor wat
tydens geloofsvorming behoort te gebeur. Dit is primér 'n postfondasionele dialoog
tussen Gestaltteorie en Groome se benadering. Die missionale ekklesiologie van die
NGK is egter die kontekstuele agtergrond waarbinne die dialoog afspeel, wat
beteken dat dit 'n invloed sal hé op die wyse waarop die navorser die dialoog
hanteer. Dit is dus nie 'n poging om 'n sintese tussen Groome, Gestaltteorie en
missionale ekklesiologie te verkry nie. Dit is wel 'n uitwysing van die trajekte vanuit
die onderskeie velde, en hoe dit help om te begryp wat tydens geloofsvorming
behoort te gebeur.

Benewens die fokus op geloofsvorming, is die groter dialoog tussen Gestaltteorie en
teologie veral in hierdie afdeling ter sprake. Vervolgens word ses normatiewe riglyne
vir geloofsvorming geidentifiseer. Daar word nie aanspraak gemaak daarop dat die
ses riglyne allesomvattende riglyne is wat alle rigtingwysers van Gestaltteorie,

Groome se benadering en missionale ekklesiologie in een groot geheel saamvoeg

nie. Die ses riglyne is die samevoeging van trajekte wat vanuit Gestaltteorie en
Groome se benadering in dieselfde rigting dui wanneer geloofsvorming binne die

konteks van missionale ekklesiologie ter sprake is.

Die ses riglyne vir geloofsvorming, binne die konteks van missionale ekklesiologie,
wat vanuit die transversale dialoog tussen Gestaltteorie en Groome se benadering

duidelik word, is soos volg:
e Geloofsvorming vind plaas vir die Bewind van God;
e Ontmoetings met die Christelike Storie is die spilpunt van geloofsvorming;
e Onderskeidende wysheid is noodsaaklik;
e Geloofsvorming verg selfopofferende verhoudings;
e Geloofsvorming verg n gesindheid van waarderende openheid;
e Wees kreatief.

Hierdie ses riglyne word in die res van hierdie hoofstuk uiteengesit. In Hoofstuk 5,
wat fokus op die pragmatiese taak van praktiese teologie, word 'n praktykbenadering

voorgestel aan die hand van die ses riglyne.

4.6.1 Vir die Bewind van God

Daar is reeds tot die gevolgtrekking gekom dat die implikasies van missionale
ekklesiologie vir geloofsvorming behels dat mense deelneem aan die koninkryk van
God (Afdeling 4.3.1). Ook vir Groome is dit die uiteindelike doelwit van
geloofsvorming (Afdeling 4.4.1 en 4.4.8). Die navorser het reeds in Hoofstuk 2

daarop gewys dat die term “bewind” verkies word bo dié van “koninkryk”.

Die navorser het nérens enige literatuur teégekom waarvolgens Gestaltteorie
deelname aan die koninkryk van God ten doel het nie. Dit word wel herhaaldelik
gestel dat bewustheid die doelwit is binne 'n Gestalt konteks, sodat integrasie kan
plaasvind. Gestalt gaan oor die totale lewe en om sonder fragmentasie te leef. In
hierdie sin help Gestaltteorie die navorser om te begryp dat 'n fragmentering tussen

die “gewone lewe” en 'n “spirituele lewe” nie volhoubaar is nie. Gestaltteorie verleen

verdere insig in die feit dat integrasie van houdings, emosies en gedagtes 'n direkte

invloed het op die optrede van die persoon.

Op hierdie punt raak verdere dialoog tussen Gestaltteorie en Christelike humanisme
relevant. Dit is egter nie in hierdie hoofstuk deel van die fokus op geloofsvorming nie,

en sal kortliks in Hoofstuk 6 bespreek word.

4.6.2 Ontmoetings met die Christelike Storie

Groome (2011b:284) toon aan dat dit in die Skrif duidelik is hoe sowel Israel as die
eerste Christene God se selfopenbaring en liefdevolle teenwoordigheid in hulle eie
lewens herken het. Hy (2011b:285) stel dit dat: “God’s revelation through Scripture
and Tradition is complete in that we await no further normative revelation, and what

is already revealed can never be withdrawn.”

In die afdeling oor missionale ekklesiologie, word dit wel duidelik gestel dat die
konsep van “sola Scriptura” deel van die boustene van die Reformasie is (Afdeling
4.2.1). Alhoewel die navorser van mening is dat Groome oortuigend vanuit die Skrif
aantoon dat sy Gedeelde Christelike Praksis benadering 'n geldige benadering binne
die Gereformeerde tradisie is, kan die Skrif en tradisie nie binne die Gereformeerde
konteks as gelykwaardig beskou word nie. Binne die Gereformeerde teologie word

daar deurgaans voorkeur gegee aan die gesag van die Skrif.

Wat Groome (2011b:291) wél in hierdie opsig bydra, wat ook binne die
Gereformeerde tradisie waarde het, is dat sy terme “Storie” en “Visie” suggereer dat
'n groter narratief van geloof 'n werklikheid is, wat tot in die hede strek, en ook die
toekoms in: “They can be engaging for people, as all stories and hopes are, and can
invite participants to step inside them, to find echoes and horizons for themselves
and their lives” (Groome 2011b:291). Die navorser is van mening dat hierdie
beskrywing van Storie en Visie van groot waarde is, omdat dit ook die verloop van
die groter geloofstorie inkorporeer in geloofsvorming. Wanneer Gereformeerdes die
einste boustene van die vier “solas” as onderwerpe vir geloofsvorming hanteer, is dit

deel van die groter geloofstorie en -visie wat deel word van die proses.

Die Gestalt konsep van kontak wys die belangrikheid uit dat, indien enige
Storie/Visie van geloof ter sprake kom, werklike kontak met die Storie/Visie
noodsaaklik is vir integrasie. Dit impliseer dat daar deeglik besin moet word oor die
wyse waarop enige Storie/Visie aangebied word, en tot welke mate deelnemers die
geleentheid gegun sal word om daarmee voldoende kontak te maak. Gestaltteorie
vestig die aandag op verskillende eksperimente wat gedoen kan word om mense te
begelei om te ervaar wat met hulle gebeur wanneer hulle met hul sintuie die

Storie/Visie beleef.

Vanuit die missionale teologie is daar bydraes wat dieselfde tipe trajek suggereer. In
Afdeling 4.3.8.2 is daar gewys op die bydraes van Hilton, wat aandui dat mense die
geleentheid gegun behoort te word om hulself by die teks “in te leef’. Missionale
teologie, Groome sowel as Gestalt kom uiteintlik vanuit verskillende velde en stel
dieselfde beginsel voor: maak die Bybelse Storie en Visie tasbaar vir mense om
daarmee kontak te maak. Dit strook veral baie duidelik met die “drie lewens” van

Aristoteles, soos bevind deur Simpson (vgl. Afdeling 2.6.4).

Die Bybelse Storie/Visie is die spilpunt van geloofsvorming. Dit word duidelik dat dit
essensieel is dat mense die geleentheid gegun word om op verskillende wyses 'n

ontmoeting met die Bybelse Storie/Visie te hé.

Terselfdertyd is daar nog twee beginsels wat vanuit Gestaltteorie konkrete riglyne
gee waarvolgens mense die geleentheid gegun word om kontak met die Bybelse

Storie/Visie te maak.

4.6.2.1 Verskillende tipes siklusse

Die kontaksiklus is 'n Gestalt metafoor wat wys dat integrasie nie noodwendig
onmiddellik hoef plaas te vind nie. In Afdeling 4.5.10 word reeds voorgestel dat
verskillende soorte kontaksiklusse benut kan word na gelang van die kurrikulum. Die
navorser is van mening dat die verskillende tipes kontaksiklusse ingespan kan word
volgens die tipe Storie/Visie wat behandel word. Sommige Stories/Visies is meer
kompleks en het aansienlik meer tyd nodig om behandel te word, terwyl ander in een

sessie hanteer kan word.

Groome (2011b:319) suggereer dat dieselfde Christelike Storie/Visie herhaaldelik en
volgens verskillende ontwikkelingstadiums aangebied behoort te word. Dit bly,
volgens Groome, noodsaaklik dat die volle proses in elke sessie van geloofsvorming
deurloop behoort te word.

Indien beide hierdie aspekte in gedagte gehou word, word daar aanspraak gemaak
op:
a) n Voltooide proses met elke individuele sessie;

b) Ruimte vir sessies wat oor 'n langer tyd voltooi word.

Die navorser reken dat 'n fyn balans tussen die twee gehandhaaf kan word. Elke
individuele sessie behoort 'n volle proses te behels, terwyl daar ook sessies behoort

te wees wat saamvat wat oor 'n langer tyd aangebied is.

4.6.2.2 Kontakgrensmodifikasies en die Christelike Storie/Visie

Kontakgrensmodifikasies identifiseer die wyse waarop mense se kontak met die
Christelike Storie/Visie belemmer kan word. Groome maak nie hiervoor voorsiening
nie. In hierdie opsig lewer Gestaltteorie 'n baie waardevolle bydrae om in die praktyk
van geloofsvorming te verreken (vgl. Afdeling 4.5.11). Dit is 'n trajek vanuit die veld
van Gestaltteorie wat nie in Groome se benadering aangetref word nie, alhoewel
Groome se hele benadering geskoei is op die konsep om met kritiese refleksie raak
te sien hoe die Christelike Storie/Visie eie stories en visies transformeer. Die manier
hoe kontakgrensmodifikasies tydens prosesse van geloofsvorming verreken kan

word, word in Hoofstuk 5 uiteengesit.

4.6.3 Onderskeidende wysheid

4.6.3.1 Onderskeiding is die sleutel

Praksis-gebaseerde kennis stel hoé vereistes aan onderskeiding. Die sleutel tot
geloofsvorming binne 'n missionale konteks, is onderskeiding (Afdeling 4.3.6).
Groome se totale proses is gefokus op 'n onderskeidingsproses waarvolgens die

vloei van “life to Faith to life” kan plaasvind. Konasie (wysheid) kan ook as die sleutel

tot Groome se benadering beskou word, omdat toe-eiening van die Christelike

Storie/Visie deur kritiese refleksie plaasvind (vgl. Afdeling 4.4.6).

Daar is ook uitgewys watter sentrale rol bewustheid in Gestaltteorie speel (Afdeling
4.5.8). Gestaltteorie gebruik bewustheid binne 'n ander konteks, hoewel dit op
verskillende maniere dieselfde belangrike beginsel uitwys. Op hierdie punt is dit
waardevol om kennis te neem van Philippson (2012:61) se waarneming oor 'n

spesifieke raakpunt tussen Gestaltteorie en Freire se benadering tot opvoedkunde.

Both Gestalt therapy and Freire’s liberating education are support for
people to challenge the limits in their lives, whether self-imposed or
inposed by others. They are, therefore, support for a risky undertaking...
The method is termed, in one, ‘awareness’, and in the other
‘conscientisation’. In both cases, it means more than receiving sense
data.

Daar is reeds uitgewys dat Groome se benadering tot geloofsvorming sterk
beinvioed is deur Freire. Die navorser reken dat dit riskant is om sonder meer die
Gestaltkonsep van bewustheid gelyk te stel aan Freire se bewusmaking
(“conscientisation”). Wat Philippson se waarneming egter uitwys, is dat beide Freire
(en daarom ook Groome se reflektiewe proses in geloofsvorming) en Gestalt die

totale menswees betrek.

Missionale geloofsvorming, Groome se benadering en Gestaltteorie is as’'t ware al
drie prosesse wat voortdurend op 'n onderskeidende wyse te werk gaan om sin te
gee aan gebeure, lewensomstandighede, ervarings, gedagtes en emosies. In
missionale ekklesiologie word onderskei op watter maniere God in die wéreld
teenwoordig is. Volgens die Gestaltteorie het die hermeneutiek 'n bepaalde funksie
(Crocker 2005:68):

The process of hermeneutics in Gestalt therapy is one of discovering the
meanings the client has given situations and people in her experience
and tracing the impact of these meanings on how the client lives through
time and circumstances.

Groome se benadering is ook deurgaans n onderskeidende proses. Groome

(2011b:285) stel dit dat “we Christians must ever reflect on our lives in the world if

we are to recognize ‘what God is up to’ and how God is inviting us to respond by

living as a people of God”. Wanneer dit gebeur, word die wysheid van die Christelike

geloof deel van die lewe, as 'n hernude en dieper geloof.

Gestaltteorie is veral gefokus op die proses van 'n individu en hoe die
selfregulerende organisme te werk gaan om deur middel van bewustheid balans te
verkry. Groome se benadering wys weer die rol van 'n breér gemeenskap uit.
Waaijman (2013:8) identifiseer egter 'n dichotomie wat bestaan wat betref
onderskeiding as 'n individuele aktiwiteit teenoor onderskeiding as 'n gemeenskaplike
aktiwiteit. In hierdie verband word daar in Hoofstuk 5 kortliks uitgebrei oor die
onderwerp van onderskeiding wat in die dialoog tussen Gestaltteorie en teologie na

vore gekom het.

4.6.3.2 Hier en nou

n Spesifieke bydrae wat vanuit Gestaltteorie na vore tree, is die fokus op die “hier en
nou” tydens die onderskeidingsproses (Afdeling 3.5.1). In terme van Groome se
beskrywing van die proses, is dit nie slegs “theoria” kennis wat ter sprake is nie,
maar dat die persoon in die hede (vgl. Afdeling 2.1.6 oor teenswoordige dialektiese
hermeneutiek) krities kan reflekteer. Terwyl Groome die noodsaaklikheid van drie
verskillende soorte kennis aandui (“poiesis”, “praksis” en “theoria”), blyk dit dat
Gestaltteorie aantoon hoe hierdie verskillende soorte kennis verkry kan word: deur in

die hier en nou teenwoordig te wees en daaruit deel te neem aan die proses.

4.6.4 Selfopofferende verhoudings

4.6.4.1 °'n Derde spasie

In Afdeling 4.2.2 is die konsep van “perichoresis” kortliks bespreek ten einde aan te
toon hoe missionale ekklesiologie gewortel is in die Drie-Eenheid. Travis (2012:134)
stel die moontlikhede van “perichoresis” soos volg:

The Perichoretic Space at the heart of the divine communion is the arena

in which all ecclesial encounters take place. Within the Perichoretic

Space, the ecclesial community is engaged in a ‘transforming process’ in

which there is potential for isolation to become community, and for
oppression to become fellowship.

Travis (2012:137) argumenteer dat “perichoresis” 'n derde spasie tussen mense en
groepe moontlik maak, wat in die ontmoeting tot stand kom. Dit is 'n spasie waar die
mense in opofferende wyse teenwoordig kan wees. Die verhouding wat sodoende
ontstaan, beinvloed identiteit en is oop daarvoor om verander te word. Dit is die

derde spasie wat transformasie moontlik maak.

Gestaltteorie het soortgelyke trajekte. In Gestalt is die ontmoeting met die ander, en
pertinente “I/Thou” verhoudings van groot belang. Die kontak met die ander word die
fokuspunt. In Afdeling 4.5.1 is gewys op die rigtingwyser van die belangrikheid van
die verhouding wat ter sprake is. In Gestaltteorie is daar tegnies ook 'n derde spasie
ter sprake. Joyce en Sills (2014:57) verwys soos volg na die derde spasie:

Both therapist and client can be aware of and focus on the “third space”,

the co-created zone where their meeting represents a shared
awareness, a shared and possibly new meaning and language.

Groome se benadering fokus ook op die gemeenskap wat saam, in 'n veilige ruimte,
onderskei tydens die geloofsvormingsproses. Dit is in die ontmoeting self
waartydens die onderskeidende proses plaasvind. Die manier hoe deelnemers in
mekaar se teenwoordigheid verkeer, is bepalend vir die uitkoms van die proses. Die
navorser reken ook dat dit juis van groot belang is weens die drie vorme van kennis
waarop Groome aanspraak maak. Dit gaan nie net oor “theoria” nie, maar ook
“‘praksis” en “poiesis”, wat beteken dat mense se totale menswees by die proses

betrokke is.

4.6.4.2 Selfopoffering

In Afdeling 4.5.5 is aangedui dat Gestaltteorie aanspraak maak op verhoudings
waarbinne dominerende mag nie 'n rol speel nie. Philippson (2012:64-65) se
beskouing van mag kan verstaan word as 'n “mag saam met ander”, eerder as “mag
oor ander”. In Afdeling 4.4.2 word dieselfde aanspraak gemaak vanuit Groome se
benadering. Beide Groome (1999:17) en Philippson (2012:64-65) gebruik die

bydraes van Freire waarop hulle konsep van “mag saam met ander” skoei.

Ook missionale ekklesiologie het aansprake oor die manier hoe mag verstaan word,
soos aangetoon in Afdeling 4.2.5 en 4.3.7. In die geval van missionale ekklesiologie
word daar verwys na die inkarnasie van Christus en die konsep van kenosis as
navolgenswaardige teologiese vertrekpunte (Niemandt & Meiring, 2013:7). Osmer
(2012:50) verwys na Moltmann se konsepte van die identiteit en relevansie van die
kerk. Die identiteit-pool verwys na die gemeente as 'n kontrasgemeenskap wat op 'n
spesifieke manier leef, sodat hulle as 'n teken van die koninkryk van God kan dien.
Daarteenoor staan die relevansie-pool, waarvolgens die gemeente as 'n kenotiese
gemeenskap beskou word, 'n oop gemeenskap wat bereid is om hulleself te gee in
solidariteit met die wéreld. Osmer (2012:50) wys daarop dat die kerk in die spanning
tussen hierdie twee pole leef.

Dit blyk dus dat vir Philippson (2012:64-65), as verteenwoordiger vanuit
Gestaltteorie, vir Groome (1999:17) asook vir Osmer (2012:50), wat oor vorming in
die missionale kerk skryf, die funksie van mag daarin |€ dat dit mag is wat in

solidariteit met die ander teenwoordig is.

Die navorser kies daarom die term “selfopoffering” as verwysende na die solidariteit
met ander, asook die feit dat mag beskou word as 'n mag “saam met ander”. Die

kenosis en inkarnasie van Christus word ook vervat in die konsep van selfopoffering.

4.6.5 Waarderende openheid

Daar is verskeie rigtingwysers vanuit Gestaltteorie, Groome se benadering, asook
die missionale konteks, wat heenwys na 'n lewenshouding wat op 'n waarderende

wyse oop is om te leer en te onderskei.

e Vanuit die missionale ekklesiologie is die volgende rigtingwysers geidentifiseer:
o erken lidmate, veral jongmense, as gidse (Afdeling 4.3.2);
o lewe met 'n geintegreerde spiritualiteit (Afdeling 4.3.3);
o ervaring is belangrik (Afdeling 4.3.5);

o missionale geloofsvorming is nooit afgehandel nie (Afdeling 4.3.9).

e Vanuit Groome se benadering is die volgende rigtingwysers geidentifiseer wat
met waarderende openheid in verband gebring kan word:

o Erken ervaring (Afdeling 4.4.3);

o Luister aktief met openheid (Afdeling 4.4.4);

o Geloofsvorming behoort 'n lewenslange proses te wees (Afdeling 4.4.10).
e Vanuit Gestaltteorie dui die volgende rigtingwysers op 'n waarderende openheid:

o Neem mense se kontak met hul lewenswéreld ernstig op (Afdeling 4.5.2);

o Ervaring en belewenis is belangrik (Afdeling 4.5.3);

o Geloofsvorming behoort lewenslank te gebeur (Afdeling 4.5.13).

Die missionale konteks vereis dat daar werklik geluister word na wat God besig is
om in die wéreld te doen. Dit is 'n onderskeidende proses wat voortgaan, en is nooit
afgehandel nie. Groome wys ook op die feit dat mense agent-subjekte is. Enige
fasiliteerder is egter self ook 'n agent-subjek, en onderskei saam met die res van die

deelnemers.

Daar is reeds gewys op die teologiese antropologie van Groome wat 'n waardering
het vir mense as geskape na die beeld van God. Dit stel Groome in staat om in
openheid en met 'n waardering te luister wat in mense se lewens aan die gebeur is.
Ook Gestaltteorie fokus op die belangrikheid om sonder veroordeling in die hier en

nou teenwoordig te wees.

Die missionale konteks van die kerk illustreer dat Bybelse vorming lewenslank
plaasvind. Groome en Gestalt toon aan dat geloofsvorming 'n lewenslange proses is.
Die feit dat dit dan nooit as afgehandel beskou kan word nie, beteken dat daar altyd

'n openheid behoort te bly om verder te leer, te groei en te ontdek.

4.6.6 Uitnodiging tot kreatiwiteit

Gestaltteorie toon aan dat 'n uitnodiging tot kreatiwiteit bemagtigend is vir

bewustheid. In Afdeling 4.5.12 is die duidelike rigtingwyser van kreatiwiteit bespreek.

Dit gaan ook saam met die riglyn wat in Afdeling 4.6.5 voorsien is, naamlik 'n

waarderende openheid.

Kim (2012) het 'n studie gemaak van Groome se Gedeelde Christelike praksis en die
werk van Maxine Greene, wat 'n estetiese opvoeding vir menslike vryheid ontwikkel

het. Kim (2005:135) illustreer die belang van “poiesis” soos volg:

For the purpose of Christian religious education, to bring God'’s justice in
community, knowing God and others should emphasize aesthetic
knowing—Shared Poiesis. Shared Poiesis is sharing the love of God who
is just and compassionate, and the love of neighbors throughout world. It
is a way of knowing God and others that includes more than an imposed
determinate cognition or only intellectual judgment. In Shared Poiesis,
the rich source of the aesthetic way of knowing, through perceptions,
feelings.

In Afdeling 4.6.2 is reeds die riglyn geidentifiseer dat ontmoetings met die Christelike
Storie en Visie noodsaaklik is. In Afdeling 4.4.9 is ook die sleutelrol wat kreatiewe
uitdrukking in Groome se proses speel geidentifiseer. Groome se benadering en

Gestaltteorie het twee duidelike trajekte wat hier in dieselfde rigting wys.

Vanuit die missionale ekklesiologie is daar nie 'n duidelike rigtingwyser geidentifiseer
wat kreatiwiteit aanmoedig nie, behalwe dat die ervaring en belewenisse van mense
belangrik is. Dit is veral ook Hilton (Afdeling 4.3.8) se bydrae oor missionale

spirituele vorming wat die rol van kreatiwiteit in Bybelse vorming uitgewys het.

Groome en Gestalt illustreer die potensiaal wat kreatiewe uitdrukking het in die rol
van bewustheid/onderskeiding. Die noodsaaklikheid dat mense kan identifiseer hoe
hulle getransformeer kan leef, verg ook kreatiwiteit. Om oop te wees vir alternatiewe

en om deurgaans, lewenslank, in die geloof gevorm te word, is 'n kreatiewe proses.

4.7 Samevatting

In hierdie hoofstuk is daar gefokus op die vraag: “Wat behoort tydens
geloofsvorming te gebeur?” Die missionale konteks van die NGK is as agtergrond
geskets. Vanuit die beskrywing van Groome se proses (Hoofstuk 2) en die

interpretasie van geloofsvorming vanuit 'n Gestaltteoretiese perspektief (Hoofstuk 3)

is spesifieke rigtingwysers vir geloofsvorming aangedui, wat in 'n postfondasionele
dialoog riglyne geidentifiseer het vir geloofsvorming. Spesifieke rigtingwysers vanuit
missionale ekklesiologie is ook in die dialoog betrek, aangesien dit deel is van die
konteks van die dialoog.

Transversale dialoog (Osmer 2008:170-172) behels transdissiplinére (cross-
disciplinary) dialoog wat alle velde betrokke by die dialoog respekteer. Die
implikasies vir die dialoog in hierdie hoofstuk is dus dat Gestaltteorie, Groome se
benadering en missionale ekklesiologie nie tot een universele geheel geintegreer is
nie. Die transversale model van dialoog het dit wel moontlik gemaak om vanuit
missionale ekklesiologie, Groome se benadering én Gestaltteorie riglyne te
identifiseer wat duidelik word wanneer die onderskeie velde langs mekaar geplaas

word.
In die proses is ses spesifieke riglyne geidentifiseer:

a) Die doelwit van geloofsvorming is die Bewind van God,;

b) Die spilpunt van geloofsvorming behoort ontmoetings met die Christelike
Storie te behels;

c) Onderskeidende wysheid;

d) Selfopofferende verhoudings;

e) Waarderende openheid;

f) Kreatiwiteit.

Alhoewel Gestaltteorie nie die “Bewind van God” as 'n doelwit vir geloofsvorming na
die dialoog toe gebring het nie, is dit 'n duidelike riglyn wat vanuit Groome se
benadering asook die missionale ekklesiologie uitgestaan het. Die ander riglyne is
geidentifiseer deurdat die riglyne op verskillende wyses duidelik na vore getree het

vanuit die transversale dialoog.

Die volgende hoofstuk (Hoofstuk 5) fokus op die praktykbenadering wat vanuit

hierdie transversale dialoog ontwikkel.

Hoofstuk 5

'n Praktykbenadering tot geloofsvorming

5.1 Inleiding

In Hoofstuk 4 is daar gefokus op die normatiewe taak van praktiese teologie (vgl.
Osmer, 2008:11). Normatiewe riglyne is geidentifiseer op grond waarvan die
prosesse van geloofsvorming behoort plaas te vind. Hierdie riglyne is gegenereer
vanuit die dialoog tussen Groome se benadering en Gestaltteorie, binne die konteks

van missionale ekklesiologie.

In die vierde fase van Osmer se hermeneutiese spiraal, is die pragmatiese taak van
praktiese teologie ter sprake. Aansluitend by Osmer (2008:4) se pragmatiese vraag,
“‘How might we respond?”, beantwoord die navorser die volgende navorsingsvraag in
hierdie hoofstuk: “Hoe kan daar reageer word op die insigte wat ontwikkel is oor die
praktyk van geloofsvorming vanuit die dialoog tussen Thomas Groome se
benadering en Gestaltteorie?”. In die beantwoording van die pragmatiese vraag sal 'n

praktykbenadering tot geloofsvorming daargestel word. ”

Beskrywende/
Empiriese
Taak

Pragmatiese Interpreterende
Taak Taak

Normatiewe
Taak

Figuur 5.1: Pragmatiese taak (Osmer, 2008:11)

147



Die pragmatiese taak behels die formulering van praktyk-teoretiese riglyne en
doelwitte om verandering of vernuwing tot gevolg te hé. Osmer (2008:176) beskryf

die formulering van die praktyk-teoretiese riglyne as “... forming and enacting
strategies of action that influence events in ways that are desirable”. Die
pragmatiese taak ontsluit dus die vraag: In die lig van die voorafgaande drie fases,
hoe kan daar betroubaar en doeltreffend gereageer word op die praktyk van

geloofsvorming?

Die transversale dialoog wat in Hoofstuk 1 beskryf is, sal in hierdie hoofstuk gevolg
word om die pragmatiese taak te voltrek. Die transversale dialoog tussen
Gestaltteorie en Groome se benadering, binne die konteks van missionale
ekklesiologie, het bepaalde normatiewe riglyne tot gevolg gehad, wat met die
gevolgtrekkings in hierdie hoofstuk deurgetrek word tot spesifieke implikasies vir die

praktykbenadering tot geloofsvorming.

In die hantering van die implikasies vir die praktyk van geloofsvorming, sal daar ook
in hierdie hoofstuk telkens terugbeweeg word na die ander drie take van praktiese
teologie, aangesien Osmer se model juis 'n hermeneutiese sirkel behels (vgl. Osmer,
2008:11).

5.1.1 Wie is die “ons”?

Osmer benoem die vierde taak van praktiese teologie aan die hand van 'n vraag:
“‘How might we respond?” (2008:4). In latere werk van Osmer word die vraag effens
verfyn: “How might we best respond?” (Osmer, 2012:29). Voordat hierdie vraag
beantwoord kan word, is dit nodig dat die navorser die “ons” of “we” in Osmer se

vraag identifiseer.

Die praktykbenadering tot geloofsvorming waaroor dit in hierdie studie gaan, is
gefokus op alle persone wat gemoeid is met die proses van geloofsvorming. Meer
spesifiek, is die fokus op die missionale konteks van die Nederduitse Gereformeerde
kerk (NGK), waarvan die navorser 'n leraar is. Die “ons” word dus in die eerste plek

gesien as die kerk wat haarself definieer as 'n missionale kerk. Die ontwikkeling van

die praktykbenadering is gerig op leraars, leiers, kategete en enige persoon wat

betrokke is by geloofsvorming.

Groome se benadering is in hoofsaak gerig op kategese, hoewel hy duidelik stel dat
dit binne 'n verskeidenheid van kontekste geskik is (Groome, 2011b:16).
Gestaltteorie, daarenteen, kom vanuit 'n terapeutiese benadering wat op sowel
individue, as groepe, toegepas kan word. Beide hierdie velde toon egter duidelik aan
hoe persone leer en groei. Die riglyne wat vanuit die transversale dialoog in Hoofstuk
4 gekristalliseer het, word as breér riglyne ontvang wat binne die wye, reflektiewe
ekwilibrium (vgl. Van Huyssteen, 2006:31-33; Osmer, 2008:241) ontstaan het.

Dit is redelik om te argumenteer dat verskillende moontlikhede bestaan oor die wyse
waarop riglyne, vanuit die dialoog tussen Groome se benadering en Gestaltteorie, in
die praktyk toegepas kan word. Dit is haalbaar om aan te toon hoe die dialoog
Gestaltterapeute, wat ook met geloofsvorming gemoeid is, in die praktyk kan
bemagtig deur die toeligting wat Groome se benadering bring. Op soortgelyke wyse
is dit moontlik om aan te toon hoe leraars en kategete bemagtig kan word deur die

toeligting wat vanuit Gestaltteorie ontgin is.

Om getrou te bly aan die wye reflektiewe ekwilibrium waarna Van Huyssteen
(2006:31-33) verwys, kies die navorser om die “ons” so wyd as moontlik te
spesifiseer en sodoende alle persone wat by geloofsvorming betrokke is, daarby in
te sluit. 'n Belangrike dimensie van die transversale dialoog is wel dat dit gedoen is
vanuit die oogpunt van missionale ekklesiologie, aangesien die spesifieke fokus

geloofsvorming in die NGK behels.

5.1.2 Oop-einde riglyne vir die praktyk

Die doel van hierdie studie was nie om 'n verbeterde teorie op 6f Gestaltteorie, 6f
Groome se benadering te ontwikkel nie, maar juis om 'n praktykbenadering tot
geloofsvorming te ontwikkel wat in 'n breé konteks en deur 'n verskeidenheid van
persone gebruik kan word. Osmer (2008:227), in 'n afdeling waar hy spesifiek oor
pedagogiese strategie in praktiese teologie skryf, maak die volgende stelling:

(S)tudents... quickly learn that their own performances must be
responsive to the particularities of the situation in which they take place
and are profoundly influenced by their personality, gender, cultural
background, and unique strengths/limitations. It is helpful, thus, to
supplement models of good practice with rules of art: open-ended
guidelines that provide direction in carrying out an activity but require
creativity, skills, and good judgment of the performer in a particular
context.

Die aard van die normatiewe riglyne wat vanuit die dialoog in Hoofstuk 4
geidentifiseer is, is in lyn met Osmer (2008:227) se beskrywing van oop-einde
riglyne hierbo. Vir die praktykbenadering word die normatiewe riglyne as oop-einde
riglyne hanteer wat in die praktyk binne 'n verskeidenheid van kontekste toegepas

kan word.

5.2 °’n Praktykbenadering tot geloofsvorming

Ses normatiewe riglyne is geidentifiseer vanuit die transversale dialoog tussen
Groome se benadering en Gestaltteorie. Die navorser stel 'n metafoor voor wat die
onderskeie riglyne as 'n eenheid aanbied. Vervolgens word n diagrammatiese
uiteensetting van die metafoor voorgestel, waarna elkeen van die onderskeie

aspekte beskryf word.

1. Doelwit: Bewind van God Bewind

van God

2. Spilpunt: Ontmoetings met
die Christelike Storie

3. Onderskeidende wysheid
4. Selfopofferende verhoudings

5. Waarderende openheid

6. Kreatiwiteit

Figuur 5.2: Praktykbenadering tot geloofsvorming

In Figuur 5.2 word die onderskeie elemente van die praktykbenadering tot

geloofsvorming uiteen gesit. Die figuur bevat die ses riglyne van die benadering.

a) Nr.1isin die vorm van n son en stel die Bewind van God voor;

b) Nr. 2 stel 'n spilpunt voor wat deel is van 'n wiel. Die wiel stel 'n ruimte voor wat
geskep word deur die samevoeging van riglyne nr. 3 tot 6. Die spilpunt
verteenwoordig ontmoetings met die Christelike Storie.

c) Nr. 3 behels onderskeidende wysheid;

d) Nr. 4 verwys na selfopofferende verhoudings;

e) Nr. 5 verwys na waarderende openheid;

f) Nr. 6 verwys na kreatiwiteit.

5.2.1 Die doelwit van geloofsvorming: Vir die Bewind van
God

Die einddoel van geloofsvorming, is die Bewind van God. Die son (nr. 1) in die
diagram verteenwoordig hierdie doelwit. Dit veronderstel 'n rigting waarin daar
beweeg word. Die Bewind van God kan egter nie gereduseer word tot 'n mikpunt wat
net iewers in die toekoms gesetel is nie. Dit behoort eerder as 'n aaneenlopende
proses beskou te word wat ook in die verlede en hede herkenbaar is. Daarom het
die beeld van die son in die skema ook 'n verdere betekenis daarin opgesluit — die lig

van die son is ook reeds te vind waar die wiel tans is.

Groome se benadering (vgl. Afdeling 2.5.4) het die belangrikheid van “theoria”,
“praxis” en “poiesis” as gelykwaardige vorme van kennis identifiseer. Die proses van
geloofsvorming behoort dus nie s6 hanteer te word dat dit eers begin by teorie
(“theoria”) wat agter geslote deure, buite die konteks van die lewe, aangebied word
nie. Dan word dit vereng tot iets wat eers verstaan moet word alvorens dit in 'n
poging tot gehoorsaamheid geleef word (“praxis”). Gestaltteorie (vgl. Afdeling 4.6.1)
bevestig dat die skeiding tussen 'n “geestelike lewe” en 'n “gewone lewe” onhoudbaar
is. Geloofsvorming wat plaasvind “Vir die Bewind van God”, hef as’t ware hierdie
dualisme op, aangesien die onderskeidingsproses wat wil bepaal waar en hoe God

in die wéreld besig is, holisties is. Deur middel van “theoria”, “praxis” en “poiesis” as
gelykwaardige vorme van kennis, word ook die insig vanuit Gestaltteorie, naamlik
dat die totale en geintegreerde mens by geloofsvorming betrokke behoort te wees,

gedien.

Missionale ekklesiologie funksioneer vanuit die geloofsoogpunt dat God in die wéreld
besig is. God se Bewind, volgens Groome, bring vryheid vir alle mense, asook die
wéreld. Dit beteken dat die proses van geloofsvorming s6 benader word, dat dit
mense help om raak te sien waar en hoe God in hulle lewens en omgewing besig is,
op sodanige wyse dat dit hulle bemagtig om deel te neem aan die Bewind van God.
Groome se benadering “van lewe na geloof na lewe” bly 'n basiese vertrekpunt in

geloofsvorming, om sodoende die doel van geloofsvorming as strewe te behou.

Die navorser beoog om met elke riglyn van die praktykbenadering tot geloofsvorming
'n diagnostiese vraag of diagnostiese vrae te formuleer. Die funksie van die vrae is
om persone te help om te reflekteer tot watter mate prosesse van geloofsvorming
waarby hulle betrokke is, aan die riglyne van die benadering voldoen.

Diagnostiese vrae wat gebruik kan word om prosesse, waarvan geloofsvorming deel

van die uitkoms behoort te wees, met hierdie doelwit te belyn, is soos volg:
e Verreken die proses dat God aktief in die wéreld besig is?

e Bemagtig die proses mense om deel te neem aan God se Bewind in die

wéreld?

5.2.2 Die spilpunt van geloofsvorming: Ontmoetings met
die Christelike Storie

In die sentrum van die wiel, is die spilpunt waarom alle prosesse van geloofsvorming
behoort te draai: ontmoetings met die Christelike Storie. In Groome se benadering
“van lewe na geloof na lewe”, |€ die heraanbieding van die Christelike Storie en Visie
in die sentrum van die proses. Die navorser gebruik die term “storie” as inklusief,
sodat die betekenis van “visie” ook daarin vervat word. Buiten die breér Christelike

Storie, 1& die klem in die Gereformeerde tradisie op die Woord self.

Vanuit die dialoog in Hoofstuk 4 het dit egter duidelik geword dat die verkondiging of
aanbieding van die Christelike Storie meer behoort te behels as die blote aanbieding
van feite of inligting. Dit is essensieel dat die aanbieding van s6 'n aard is, dat dit 'n
ontmoeting (“encounter”) met die Christelike Storie behels. In terme van Groome se
benadering, behoort dit al drie vorme van kennis (“theoria”, “praxis” en “poiesis”) te
behels. In terme van Gestaltteorie, behoort kontak gemaak te word met die
Christelike Storie. ‘n Bewuswordingsproses of siklus lei uiteindelik tot kontak waarna
integrasie moontlik is (Woldt & Toman, 2005:x-xi; Joyce & Sills, 2014:57-58; Kepner
2013:120-121). Hoe meer die sintuie, emosies, denke en dade by die ontmoeting
met die Christelike Storie betrek word, hoe beter is dit vir die proses van
geloofsvorming. Dit beteken dat mense die geleentheid gegun behoort te word om

die Christelike Storie te beleef.

5.2.2.1 Geleentheid om by die Christelike Storie in te leef

Die riglyn stel dit duidelik dat daar erns gemaak behoort te word met die Woord van
God. Binne die gereformeerde tradisie, wat voorkeur gee aan die Woord as draer
van die Christelike Storie, is dit die spilpunt waarom alles draai. Die navorser
argumenteer dat geleenthede geskep kan word waarbinne mense dit wat op hulle
voorgrond is, in verband kan bring met die Christelike Storie. Daar is twee praktiese

voorbeelde wat in hierdie verband gebruik kan word om hierdie punt te illustreer.

Eerstens is daar reeds verwys na die bydraes van Hilton (vgl. Afdeling 4.3.8.2) oor
gebruike wat mense help om die Bybel te lees. Hilton (2012:99) verwys na 'n
mengsel van 'n literére en 'n historiese lees van die Bybel om sodoende geleentheid
tot ervaringsleer te bied. Uit Hilton se kort uiteensetting van sy benadering, blyk dit
dat hy aan deelnemers die geleentheid gee om hulself binne 'n bepaalde konteks in
die Bybel in te leef. Die metodiek behels dat relevante historiese en kulturele
aspekte van die Bybelse konteks verduidelik word, sodat deelnemers hulself by die
situasie kan “in verbeel” of “in leef”. Saam met die inbeelding word daar dan ontdek
watter gedagtes, emosies en reaksies dit by persone ontlok. Om die terminologie
van Gestaltteorie te benut, kan gesé word dat hierdie verbeeldingryke eksplorasie
van die Bybelse Storie, aan mense die geleentheid gun om hulle die Bybelse Storie
te eien binne hulle eie veld. Hilton (2012:99) ontgin die reaksies wat die Storie by
mense ontlok om weer terug te werk na die huidige oomblik, sodat die teks en die
huidige konteks bymekaar gebring kan word. Dit skep by die navorser die indruk van

n speelsheid wat met die kollektiewe hermeneutiese oefening gepaard gaan.

'n Tweede voorbeeld sou wees “Kontak Kategese”, wat in Suid-Afrika ontwikkel is.
Dit is 'n praktiese metodiek wat geskep is om kategese as 'n reis van onderskeiding
aan te bied (Dietmann, Loubser & Simpson 2010:7). Dit word as 'n proses
aangebied, waar die fokus |é op ontdekkings wat self gemaak word. Kontak
Kategese werk met 'n kernvraag wanneer dit oor 'n teks handel: “Wat beleef die
mense in en agter die teks?”, gevolg deur 'n praktiese oefening waarvolgens

deelnemers die geleentheid kry om hulself by die storie in te leef (Dietmann, Loubser

& Simpson, 2010:12). Voorstelle word gemaak oor die verskillende wyses waarop

verskillende genres benader kan word om mense by die storie te kan laat inleef.

Dietmann, Loubser en Simpson (2010:14-17) volg 'n uitgewerkte proses wat na die

inlewing by die storie plaasvind.

e Die eerste fase, na die inlewing by die storie, behels 'n fokus op die emosies

wat by deelnemers aangewakker is.

e Daarna volg 'n konkrete vraag: “Aan watter verhoudings (in jou lewe) laat
hierdie storie jou dink?”. Moontlike verhoudings word in vier groepe opgedeel,
om die onderskeidingsproses aan te help: my verhouding met God, my
verhouding met die omgewing, my verhouding met myself en my verhouding

met (ander) mense.

e In die laaste vraag word die deelnemers uitgenooi om te besin oor watter
uitwerking die (Bybelse) storie op hulle het: “Watter kommentaar lewer hierdie

storie op die verhouding wat vir jou uitstaan?”.

e Vyf potensiéle antwoorde word verskaf waaruit deelnemers kan kies: “Skep
opsies”; “bring hoop”; “maak vry”; “daag uit”; “gee rigting”. Die antwoorde is
van so 'n aard dat deelnemers verder kan uitbrei oor die wyse waarop die

storie hulle lewens raak.

In beide die voorbeelde van Hilton (2012) en Dietmann et al. (2010) handel dit oor 'n
inlewing of inbeelding in die Bybelse teks. Hilton (2012:92-92) toon aan dat verskeie
genres soms gesamentlik gebruik kan word om 'n bepaalde konteks te “besoek”. Wat
belangrik is, is dat deelnemers nie bloot op 'n kognitiewe viak begryp wat gesé of
oorgedra word nie, maar met hulle totale menswees die Christelike Storie beleef.
Deur reflektiewe gesprekke vind integrasie plaas, waarvolgens deelnemers kan
identifiseer wat met hulle gebeur het, en watter keuses hulle wil uitoefen. Hierdie
aspek het duidelike raakpunte met die uitnodiging tot kreatiwiteit, wat in Afdeling

5.2.6 verder bespreek word.
Diagnostiese vrae wat gebruik kan word, is soos volg:

e Word daar voldoende geleentheid geskep vir mense om hulself by die

Bybelse Storie in te leef?

e Watter agtergrond oor die teks word aan deelnemers gegee wat hulle help om
hulself by die storie in te leef?

e Op watter wyse word mense bemagtig om vanuit die storie terug te beweeg
na hul eie wéreld, sodat die Bybelse Storie hulle kan transformeer?

5.2.2.2 Onderskei en verreken verskillende tipes kontaksiklusse

In Afdeling 4.5.10 en 4.6.2.1 is uitgewys dat die verskillende tipes kontaksiklusse in
die proses van geloofsvorming verreken behoort te word. Afdeling 4.5.10 stel voor
dat daar onderskeid getref behoort te word tussen korttermyn en langtermyn

siklusse.

n Mikrosiklus kan gebruik word vir korttermyn siklusse. 'n Mikrosiklus verwys na 'n
siklus wat nie langer as 'n enkele sessie behoort te neem nie. ldeaal gesproke sou
dit goed werk dat elke sessie 'n mate van afhandeling en voltooiing bevat.
Terselfdertyd is daar Christelike stories wat geweldig baie inligting bevat en oor baie
lang termyne en verskillende kontekste strek. Indien die Heidelbergse kategismus
argumentshalwe in geheel deel van 'n kurrikulum is, sal dit oor etlike maande
aangebied kon word. Dit is dan steeds nodig om ook die storie en die konteks
waaruit die kategismus ontstaan het, by die proses te verreken, sodat mense die
spesifieke Christelike Storie kan eien. Aangesien die Heidelbergse kategismus egter
n groot hoeveelheid temas en Skrifgedeeltes dek, sal dit as 'n makrosiklus hanteer
moet word. 'n Makrosiklus verwys na langtermyn siklusse wat oor etlike maande

aangebied kan word.

5.2.2.3 Hantering van kontakgrensmodifikasies

Die term “ontmoetings” vervat ook die betekenis van kontak, soos dit in Gestaltteorie
funksioneer. Hierdie afdeling (5.2) handel juis oor ontmoetings (“encounters”) met
die Christelike Storie. 'n Bespreking van kontak met die Christelike Storie sal
onvolledig  wees indien die insig  van Gestaltteorie aangaande
kontakgrensmodifikasies nie benut word nie. In Afdeling 4.5.11 word die nodigheid

uitgewys om kontakgrensmodifikasies te akkommodeer. Die navorser verkies die

meer neutrale woord “akkommodeer” binne die konteks van die Christelike Storie,
aangesien mense steeds die vryheid het om self te bepaal watter wyse van kontak in

bepaalde situasies vir hulle die beste is (Joyce & Sills, 2014:147).

Joyce en Sills (2014:149-150; vgl. Afdeling 3.2.3) wys op vaste patrone van
kontakgrensmodifikasies, wat voortdurend kontak onderbreek. In die onderstaande
bespreking van kontakgrensmodifikasies handel dit oor vaste patrone wat
gewoontes by mense geword het en kontak met die Christelike Storie kan
onderbreek. Die navorser bespreek 'n antwoord op die vraag: Hoe kan hierdie
kontakgrensmodifikasies akkommodeer word sodat kontak met die Christelike Storie

moontlik gemaak word?

5.2.2.3.1 Samevloeiing

Samevloeiing is die afwesigheid van differensiasie tussen self en ander. Dit kom
neer op n verlies aan eie identiteit (vgl. Afdeling 3.2.3.1). Joyce en Sills (2014:150-

151) gee bepaalde voorstelle oor die hantering van vaste patrone van samevloeiing:

e Moedig deelnemers aan om “ek” stellings te maak, in stede van “ons” of “dit”.
n Voorganger of fasiliteerder kan dit ook modelleer deur self na die eerste

persoon te verwys.
e Wys ooreenkomste en verskille tussen mense se belewenisse uit.

e Empatiseer met vrese vir skeiding en verlies. Binne die konteks van
geloofsvorming reken die navorser dat fasiliteerders sensitief behoort te wees
vir persone wat maklik uitgesluit voel by die groep. Empatie wat uitgespreek
word vir moontlike skeiding en verlies, behoort ook net in kleiner groepe te

gebeur waar die kwaliteit van die verhoudings dit kan toelaat.

e Gee persone die opsie om keuses uit te oefen. Die fasiliteerder kan
verskillende opsies voorstel, waaruit persone keuses kan maak. Volgens die
navorser motiveer Groome se benadering persone in elk geval om met
alternatiewe na vore te kom. Indien dit blyk dat persone dit moeilik vind en
bloot ander deelnemers se opinies herhaal, kan die fasiliteerder hulle help

deur verskillende opsies te noem waaruit die betrokke deelnemers kan kies.

5.2.2.3.2 Introjeksie

Introjeksie behels die onkritiese inneem van opinies, houdings of idees (Joyce &
Sills, 2014:148; 151; vgl. Afdeling 3.4.3.2). Binne die konteks van geloofsvorming
sou dit kon gebeur deurdat persone onvoorwaardelik aanvaar wat vir hulle
voorgehou word, sonder om die geldigheid en toepaslikheid daarvan te
bevraagteken. Geloofsvorming word dan nooit iets wat deelnemers werklik kies of
hul eie maak nie en kritiese kontak met die Christelike Storie word hierdeur in die

proses van geloofsvorming belemmer.

Volgens die navorser is dit potensieel 'n omvangryke struikelblok in geloofsvorming.
Groome (2011:97) se benadering is immers grotendeels afhanklik van kritiese
refleksie. Die rol van die verhouding tussen die fasiliteerder en die deelnemers is
hier direk ter sprake. Indien dit byvoorbeeld 'n proses is wat deur 'n leraar gelei word,
en die persepsie bestaan dat die leraar altyd reg is en hamens God self praat, kan

dit makliker gebeur dat persone onvoorwaardelik inneem wat voorgehou word.

Joyce en Sills (2014:151-152) gee die volgende voorstelle oor die hantering van

introjeksie:

e Moedig persone aan om te reflekteer voordat hulle antwoord. Gee
deelnemers genoeg tyd om te dink voordat hulle terugvoer gee. Indien ander
emosies na vore tree, soos byvoorbeeld angstigheid of frustrasie, stel Joyce
en Sills voor dat dit verder verken word. Die navorser argumenteer egter dat
dit nie toepaslik is om so ver te gaan in 'n groepsituasie binne die konteks van
geloofsvorming nie, aangesien dit die hele verloop van die sessie kan laat
ontspoor. Joyce en Sills se voorstelle is ook gerig op 'n terapeutiese situasie

en nie noodwendig op prosesse van geloofsvorming nie.

e Wees versigtig dat mense nie gedwing word om krities te reflekteer indien
hulle nog nie daarvoor gereed is nie. Soms het mense nodig om eers veilig

binne die verhouding te voel voordat hulle krities kan reflekteer.

5.2.2.3.3 Projeksie

Projeksie (vgl. Afdeling 3.2.3.4) kan ook in die proses van geloofsvorming kontak
met die Christelike Storie belemmer. Indien persone se eie houdings, denke en
emosies oor 'n saak nie in hulself erken en geassimileer word nie, kan hulle ook nie
met daardie houdings, denke en emosies kontak met die Christelike Storie maak nie.
Indien vermoedes ontstaan dat persone besig is om te projekteer, stel Joyce en Sills
(2014:152-153) voor dat die betekenis en effek van die projeksie by die persone
getoets word. Die persone kan ook gevra word: “Veronderstel hierdie eienskappe
van die Christelike Storie sou van jouself waar wees, onder watter omstandighede

sou dit kon gebeur?”

Indien die projeksie deurgetrek word na die konteks van geloofsvorming, sou die
volgende as voorbeeld kon dien: 'n Deelnemer verklaar haar misnoeé met die feit dat
n bepaalde groep mense nie vergewensgesindheid openbaar nie. Die fasiliteerder
kan dan aan haar vra: “Veronderstel dat jy self met vergewensgesindheid sou sukkel

— wanneer sou dit kon gebeur?”

'n Verdere metode wat volgens Joyce en Sills (2014:153) gebruik kan word, is om te
verken hoe die persoon tot 'n bepaalde projeksie gekom het. In die voorbeeld wat
Joyce en Sills gebruik, blyk dit veral handig te wees indien die persone op wie daar
geprojekteer word, teenwoordig is, sodat hulle kan reageer. Die navorser is van
mening dat dit wel bepaalde fasiliteringsvaardighede sal verg, en daarom nie binne

enige konteks toegepas behoort te word nie.

5.2.2.3.4 Defleksie

Defleksie (vgl. Afdeling 3.4.3.4) word gekenmerk deur die uitblok van ‘n stimulus of
deur 'n ander gedagtelyn te kies om kontak met die Christelike Storie te verbreek en
die proses van geloofsvorming te belemmer. Joyce en Sills (2014:154) se voorstel is
om mense te wys op die keuse wat hulle uitoefen om te deflekteer. Indien persone
herhaaldelik die onderwerp verander, of deur hulle optrede die aandag op die
onderwerp verskuif, kan moontlike redes waarom hulle die onderwerp uitdagend

vind, genoem word. Dit maak ook die deur vir deelnemers oop om te kan reflekteer

oor die redes waarom hulle die bepaalde gesprek moeilik vind en die onderwerp
verander of hul fokus op die onderwerp verskuif. Joyce en Sills (2014:154) maak ook
verdere voorstelle oor die hantering van defleksie, maar die bepaalde voorstelle blyk
meer van toepassing te wees binne 'n terapeutiese situasie. Om hierdie rede
volstaan die navorser by die moontlike hantering van defleksie soos dit reeds hier

hanteer is.

5.2.2.3.5 Retrofleksie

Retrofleksie (vgl. Afdeling 3.4.3.5) vind plaas wanneer 'n persoon n impuls om aksie
te neem (bv. praat, uitdrukking gee aan emosie) onderdruk. Joyce en Sills
(2014:156) wys daarop dat retrofleksie dikwels 'n toepaslike aanpassing en reaksie
is. Retrofleksie dui op 'n verdeeldheid in die self wanneer persone hul behoeftes en
emosies op die self van toepassing maak en nie uiting gee aan hul denke, houdings
en emosies nie. Die navorser reken dat die proses van geloofsvorming dikwels staat
maak op mense se vermogé tot retrofleksie, omdat dit impulse kan onderdruk. Indien
alle deelnemers lukraak op hulle impulse reageer, kan dit enige groepsproses of 'n
proses van kritiese refleksie met die Christelike Storie in die proses van

geloofsvorming belemmer.

Retrofleksie kan egter ook tot isolering lei, omdat persone nie hul gevoelens
uitspreek nie en nie sover kom om vryelik uiting te gee aan hulle denke, houdings en
emosies wanneer die proses van geloofsvorming daarna vra nie. Voorstelle van
Joyce en Sills (2014:156) wat handig binne die konteks van geloofsvorming

toegepas kan word, is die volgende:

e Verken watter oortuigings, introjeksies en besluite met die retrofleksie

gepaard gaan.
e Help mense om te fokus op wat met hulle liggame gebeur tydens retrofleksie.

¢ Verken watter aspekte van die situasie die behoefte tot retrofleksie ontlok.

5.2.2.3.6 Desensitasie

Desensitasie is 'n baie sterker vorm van afsluiting as defleksie, sodat enige
bewustheid oor 'n spesifieke saak verlore gaan (Joyce en Sills, 2014:156; vqgl.
Afdeling 3.2.3.6). Desensitasie met die Christelike Storie kan die proses van
geloofsvorming belemmer. Dit behels die verbreking van kontak in die proses van
sensoriese en liggaamlike bewuswording (Kepner, 2013:80). 'n Voorstel van Joyce
en Sills wat binne die konteks van geloofsvorming benut kan word, behels dat die
persoon gevra word hoe iemand anders oor die betrokke situasie sou kon voel of
reageer. Die fasiliteerder sou ook sy/haar eie reaksie op die situasie kon verwoord

en sien hoe die persoon daarby aanklank vind al dan nie.

Volgens die navorser se mening, leen Groome se benadering hom daartoe dat
verskillende deelnemers ook bewus kan word van mekaar se reaksies, dit kan hoor
en daaruit kan leer. In die beskrywing van desensitasie deur Joyce en Sills
(2014:156) word dit egter ook in verband gebring met chroniese trauma, asook die
moontlikheid dat persone wat hierdie kontakgrensmodifikasie kies, nie interne
ondersteuning het nie. Desensitisasie kan die sensoriese en fisieke gewaarwording
van emosionele pyn en ongemak ontken, deur ongewensde emosies as
figuurvoorgrond te onderdruk en op die agtergrond te hou (Blom, 2004:30). In die lig
hiervan argumenteer die navorser dat desensitasie nie 'n kontakmodifikasie is wat
regstreeks binne 'n groepsituasie in die proses van geloofsvorming hanteer behoort
te word nie. Dit is egter nodig dat fasiliteerders kennis dra van hierdie modifikasie,

sodat verwysings na hulpprofessies gedoen kan word, indien nodig.

5.2.2.3.7 Selfmonitering

Gesonde selfmonitering (vgl. Afdeling 3.4.3.7) is die vermoé tot selfrefleksie en
refleksiwiteit. Gewoontevormende en beperkende selfmonitering (Joyce & Sills,
2014:156) word gekenmerk deur oormatige selfkritiek wat spontaneiteit en volle
kontak ondermyn. Joyce en Sills stel voor dat daar gewerk word in die rigting van 'n
wegbeweeg van selfkritiek, sodat 'n meer onmiddellike kontak moontlik word.

Verskeie voorstelle word gemaak wat hierdie wegbeweeg van selfkritiek moontlik

kan maak. Voorstelle wat slegs toepaslik binne 'n terapeutiese konteks blyk te wees,

word egter nie hier weergegee nie (Joyce & Sills, 2014:156):

e Gebruik tegnieke wat mense help om met hulle sintuie in die hier en nou, in

hulle eksterne omgewing, teenwoordig te wees by die sessie.

e Verken waar die innerlike kritiek vandaan kom, wat spontane deelname

verhinder. Introjeksies kan ook op hierdie wyse geidentifiseer word.
e Leer persone hoe om medelye met hulself te hé.

Die navorser se ervaring is dat hierdie kontakmodifikasie geredelik in die kerklike
omgewing aangetref word. Introjeksies soos “Ek moet nou reg praat, want ek is by
die kerk”, of “Wat gaan die ander mense hier van my dink as ek dit sé?” belemmer
spontane kontak. So word kontak, en uiteindelik ontmoetings, met die Christelike

Storie in die proses van geloofsvorming nadelig beinvioed.

5.2.2.3.8 Impulsiwiteit

Impulsiwiteit (vgl. Afdeling 3.4.3.8) is aksie sonder dat die konteks of die gevolge van
die aksie voldoende oorweeg is. Ontluikende sensasies word soms nie heeltemal
herken en geassimileer voordat daar tot aksie oorgegaan word nie (vgl. Joyce &
Sills, 2014:158) en kan bewuste kontak (sensasies en gevoelens) met die Christelike
Storie, in die hier en nou, in die proses van geloofsvorming belemmer. Joyce en Sills

(2014:158) stel die volgende voor wanneer impulsiwiteit as n

kontakgrensmodifikasies 'n vaste patroon blyk te wees:

e Vra deelnemers om te fokus op hulle sensasies en gevoelens, herken en

erken dit. Dink na oor moontlike reaksies op die sensasies, en kies een.

e Maak gebruik van anker-oefeninge (“‘grounding exercises”) om mense

bewustelik in die hier en nou gefokus te kry.

Joyce en Sills (2014:148-159) se agt verskillende kontakgrensmodifikasies is
uiteengesit, met praktiese moontlikhede waarvolgens dit geakkommodeer kan word.

'n Diagnostiese vraag wat oor prosesse van geloofsvorming gevra kan word, is:

e |Is daar oor die langer termyn n deurlopende sensitiwiteit vir
kontakgrensmodifikasies by deelnemers, wat kontak met die Christelike Storie
belemmer? Watter moontlikhede bestaan om die gemelde praktiese voorstelle

te benut om kontak te bevorder?

In die praktykbenadering tot geloofsvorming, is daar tot op hierdie punt reeds
aandag aan twee praktiese riglyne gegee. Die eerste riglyn (Afdeling 5.2.1) het die
doelwit van geloofsvorming behels, naamlik “Vir die Bewind van God”. Die tweede
riglyn (Afdeling 5.2.2) het gehandel oor die spilpunt waarom geloofsvorming draai,
naamlik “Ontmoetings met die Christelike Storie”. Die volgende vier paragrawe

handel oor die vier verdere riglyne wat in Hoofstuk 4 geidentifiseer is (vgl. figuur 5.3).
e Onderskeidende wysheid
e Selfopofferende verhoudings
e Waarderende openheid
e Kreatiwiteit

In die skematiese voorstelling van die metafoor, word reeds gesuggereer dat hierdie
vier riglyne steeds op die eerste twee riglyne afstuur. Hierdie vier riglyne het ten doel
om mense te begelei en te fasiliteer tot ontmoetings met die Christelike Storie, sodat
die Bewind van God uiteindelik gedien word. Die vier riglyne wat volg (nommers 3 tot
6 in figuur 5.3), is nie vier afsonderlike en onverwante riglyne nie, maar riglyne
waarvan die funksies met mekaar oorvleuel. Gesamentlik vorm die vier riglyne 'n
bepaalde soort ruimte waarbinne die ontmoetings met die Christelike Storie
plaasvind. Dit word aangedui deur 'n stippellyn, wat die buitelyne van 'n wiel vorm

(vgl. figuur 5.3).

1. Doelwit: Bewind van God

2. Spilpunt: Ontmoetings met
die Christelike Storie

3. Onderskeidende wysheid
4. Selfopofferende verhoudings

5. Waarderende openheid

6. Kreatiwiteit

|l

Figuur 5.3  Praktykbenadering tot geloofsvorming

5.2.3 Onderskeidende wysheid

5.2.3.1 Onderskeiding as die sleutel tot geloofsvorming

In Afdeling 4.6.3.1 is onderskeidende wysheid as die sleutel tot geloofsvorming
geidentifiseer. Binne die konteks van missionale ekklesiologie is onderskeiding
geidentifiseer as noodsaaklik vir geloofsvorming om plaas te vind (Afdeling 4.3.6).
Gestaltteorie verklaar onderskeiding in terme van organismiese selfregulering (vgl.
Afdeling 3.4.1.3) en die paradoksale teorie van verandering (Afdeling 3.4.1). Yontef

(1993:136) beskryf die organismiese regulering van die kontakgrens soos volg:

The boundary between self and environment must be kept permeable to
allow exchanges, yet firm enough for autonomy... Even what is
nourishing needs to be discriminated according to the dominant needs.

Gestaltteorie fokus daarom op bewustheid as die instrument waarvolgens groei
plaasvind. Bewustheid maak dit vir die selfregulerende mens moontlik om te kies wat

hy/sy wil inneem en assimileer, en wat verwerp moet word.

Vanuit 'n ander hoek gebruik Groome (2011b:280) die terme “refleksie” as die weg
waarlangs geloofsvorming plaasvind:
In religious education, then, the reflective element is also in play as we
encounter the ‘practical theory’ of Christian Story and Vision, enabling us
to understand what it means and what it means for our lives...In sum,
critical reflection combined with emotion is essential to noticing and
understanding the data of life, to knowing and understanding the data of
Christian faith in a practical way, and then to making judgments and

decisions that integrate the two — life and Faith — into the praxis of lived
Christian faith.

Onderskeiding vind dus nie net deur 'n aanbieder of fasiliteerder plaas nie. Elke
deelnemer kom uit 'n bepaalde konteks (veld) waarbinne hy/sy die taak het om te
onderskei. 'n Moontlike diagnostiese vraag wat gebruik kan word om prosesse van

geloofsvorming hiermee te belyn, lei soos volg:

e Skep die proses voldoende geleentheid vir deelnemers om bewustelik te

onderskei watter implikasies die Christelike Storie op hul lewens het?

5.2.3.2 Hier en Nou

Onderskeiding en bewustheid vind in die hier en nou plaas (vgl. Afdeling 4.6.3.2).
Die implikasies is dat deelnemers die geleentheid gegun moet word om in die hier en
nou te kan onderskei watter reaksies, emosies, houdings, gedagtes en ook
liggaamlike sensasies die proses van die ontmoeting met die Christelike Storie by
hulle ontlok. Dit is nie voldoende dat deelnemers kan identifiseer wat reeds voorheen
geleer is nie — die fokus is op die implikasies vir hulle lewens soos dit in die hier en
nou gestalte kry. Die doelwit, “Vir die Bewind van God”, is 'n konstante herinnering

dat God in die hier en nou ook teenwoordig en besig is. Terselfdertyd het 'n

Christelike visie vir die toekoms bepaalde implikasies vir kontak met die Christelike

Storie in die hede wat die proses van geloofsvorming bepaal.
n Moontlike diagnostiese vraag vir belyning hiermee, is:

e Bemagtig die proses mense om in die hier en nou teenwoordig te wees en die

implikasies van geloofsvorming te identifiseer en vir hulself toe te eien?

5.2.4 Selfopofferende verhoudings

5.2.4.1°n Derde spasie

Selfopofferende verhoudings fokus op die gemeenskap wat saam, in 'n veilige
ruimte, die geloofsvormingsproses laat plaasvind binne die missionale ekklesiologie
wat in die Drie-Eenheid gewortel is. In Afdeling 4.6.4 word selfopofferende
verhoudings as 'n duidelike riglyn geidentifiseer vir die proses van geloofsvorming.
Met “derde spasie” (vgl. Afdeling 4.6.4.1), word daar verwys na 'n ruimte wat saam
geskep word. Dit is 'n spasie waar mense in opofferende wyse teenwoordig kan
wees en wat transformasie moontlik maak. Hierdie ruimte is afhanklik van al die
betrokke partye en nie slegs die fasiliteerder nie. Dit geld binne die konteks van
Gestaltteorie (Joyce & Sills, 2014:147):

Both therapist and client can be aware of and focus on the ‘third space’,
the co-created zone where their meeting represents a shared
awareness, a shared and possibly new meaning and language.

Die rol van dialoog en die “I/Thou” verhouding in Gestaltteorie is reeds in Afdeling
3.3.2 en Afdeling 4.5.1 uiteengesit. Dit is deur middel van hierdie dialogiese

verhouding wat die derde spasie saam geskep word deur die betrokke partye.

Die derde spasie is egter ook wat in Groome se benadering geld, alhoewel hy nie
self die term “derde spasie” gebruik nie. Nissen (2011:129) beskryf dit soos volg:
For Groome, education is a process of reflection on shared praxis. His
emphasis, as with Freire, is critical reflection on practice, which leads

back into reformed practice. This kind of reflection is done in community;
hence, it is shared.

Kritiese refleksie het die gemeenskap nodig om te kan geskied. Groome (1999:226)
verwys spesifiek na, wat hy noem, die emosionele omgewing waarbinne 'n Gedeelde
Christelike Praksis benadering plaasvind. Groome beskryf hierdie emosionele

omgewing as 'n omgewing van vertroue, gasvryheid, warmte en openheid.

'n Moontlike diagnostiese vraag, waarvolgens die “derde spasie” beginsel tydens die

proses van geloofsvorming ondersoek kan word, is:

e Word die dialoog op sodanige wyse hanteer, dat die gemeenskap
teenwoordig gesamentlik 'n reflektiewe ruimte geskep kry, waarbinne mense

genooi word om met vrymoedigheid deel te neem?

5.2.4.2 Selfopoffering

Missionale ekklesiologie Ié sterk klem op die konsep van kenosis (vgl. Afdeling
4.2.5). In Groome se benadering, weens sy beinvloeding deur Freire, word klem gelé
op die belangrikheid van mag. Wie besit die mag? Hoe bepaal die mag in die
verhoudings die uitkoms van geloofsvorming? Groome (1999:17) se benadering kom
daarop neer dat gesamentlike kritiese refleksie meer effektief plaasvind wanneer
fasiliteerders, of deelnemers met meer mag, nie hul mag gebruik as n “mag oor

ander” nie, maar 'n “mag saam met ander” (vgl. Afdeling 4.6.4.2 en 4.4.2).

Gestaltteorie bevestig hierdie konsep, veral met die fokus op die “l/Thou”
verhouding. Philippson (2012:61-62) argumenteer, vanuit Gestaltteorie en Freire se
benadering die volgende:
(Dn order to dialogue, | must risk stopping being subjugated, and deny
the power of the other to subjugate me. Conversely, in order to be a
dialogic educator or therapist, | must have no wish to subjugate my
students or clients, but, more than that, they must be willing to put aside

being subjugated, and be willing to fight me to prevent me being the
dominator.

In Afdeling 4.3.2 is daar ook bevind dat jongmense as geloofsvormingsgidse erken
behoort te word. Die navorser reken dat hierdie stap slegs moontlik is in 'n omgewing
waarbinne fasiliteerders bereid is om, in solidariteit met ander, van hulself weg te

gee, sodat daar 'n bereidwilligheid is om self ook te leer, gevorm en verander te

word. In Afdeling 5.2.5 word daar meer aandag gegee aan waarderende openheid,

wat hiermee verband hou.

n Moontlike diagnostiese vraag om selfopoffering tydens die proses van

geloofsvorming te ondersoek, is:

e Vind die proses op sodanige wyse plaas, dat die selfopoffering van mense

met mag, ruimte skep vir alle deelnemers om op gelyke vlak deel te neem?

5.2.5 Waarderende openheid

In Afdeling 4.6.5 is heelwat ondersteunende argumente aangedui wat waarderende
openheid as 'n duidelike riglyn vir geloofsvorming identifiseer. Groome se fokus op
die mens wat na die beeld van God geskape is, speel veral 'n groot rol in sy
teologiese antropologie. Dit blyk dat Groome 'n hoé premie daarop stel om te vertrou
dat God met elke mens besig is, en dat dit raakgesien kan word. Terselfdertyd
assosieer Groome die teologiese konsep van “beeld van God” met vryheid (1999:82-
99), wat hy dan ook koppel aan die doelwit van geloofsvorming (wat in hierdie
hoofstuk omskryf word deur die term “Bewind van God”).

Op grond van sy teologiese antropologie, wys Groome (2011b:67-74) sewe
praktiese implikasies uit wat met prosesse van geloofsvorming geimplementeer kan

word:

e Gaan van die veronderstelling uit dat elke persoon spiritueel is, en betrek
hulle siel by geloofsvorming. “...(S)piritual beings need a pedagogy that
engages and delves into their very souls, into the depths of their human spirit,

appealing to them personally and as persons” (Groome 2011b:67).

e Gee mense toegang tot 'n ryk en oortuigende uitdrukking van die Christelike

Storie en Visie.

e Nooi mense tot Christelike dissipelskap en bied dit aan as 'n lewe wat

moontlik is om te leef.

e Leer mense hul eie waardigheid, gelykheid en waarde, asook om dieselfde in
ander te respekteer.

e Leer mense deur middel van gemeenskap.
e Leer met die bedoeling om mense te oortuig van God se liefde en genade.
e Leer mense die visie om ten volle te leef, tot die eer van God.

Hierdie praktiese voorstelle van Groome (2011b:67) veronderstel 'n openheid om
God se werking in mense se lewens te herken, asook om mense te bemagtig om tot

eer van God te leef.

Gestaltteorie is sterk deur die fenomenologie beinvioed. Drie beginsels van die
fenomenologie word weer hier vermeld (vgl. Afdeling 3.3.1), omdat dit in hierdie fase

van die navorsing besondere waarde het:
a) Pas die reél van “epoché” toe;

b) gee 'n beskrywing van die fenomeen volgens die onmiddellike en konkrete

indrukke daarvan;

c) vermy dit om te bepaal watter beskrywings van ervarings belangriker is as

ander.

Bogenoemde beginsels skep ruimte vir openheid en buigsaamheid. Indien dit
toegepas word, stel dit deelnemers vry om onbevange deel te neem in die proses
van geloofsvorming en ontluikende gesindhede en selfs introjeksies sodoende die
geleentheid te gee om op die voorgrond te tree. Saam met die openheid, gaan die
proses van geloofsvorming gepaard met nie-veroordeling en n verwelkomende
gesindheid. Joyce en Sills (2014:34) beskryf “bracketing” as die metodiek wat

gebruik word in die fenomenologiese verkenning:

Bracketing, however, is not about attempting to be free from
preconceptions, attitudes or reactions. It is an attempt to keep us close to
the newness of the here-and-now moment and avoid the danger of
making hasty or premature judgements about the meaning of each
client’s unique experience.

Groome se praktiese voorstelle, tesame met Gestaltteorie se benadering tot
fenomenologiese verkenning, is metodes wat ingespan kan word om die proses van
geloofsvorming so oop as moontlik te hou en mense genoegsame geleentheid te

gee tot deelname en verkenning. Dit kan ook gebruik word wanneer mense se

verbeelding ingespan word om te droom oor die implikasies wat hulle ontmoetings

met die Christelike Storie op hulle eie lewens het.

Osmer (2012:51), wanneer hy na Moltmann verwys aangaande vorming in die
missionale kerk, argumenteer dat die kerk in die spanningsveld tussen identiteit en
relevansie leef. Osmer beskou gesentreerde openheid as die sleutel vir die
verhouding tussen vorming en missionale roeping: “When the church lives as a
community of centered openness, living in the tension between identity and
relevance, it serves as an analogia Trinitatis (an analogy of the trinity)” (Osmer,
2012:51). Deur met 'n waarderende gesindheid en 'n oop gemoed besig te wees met
die proses van geloofsvorming, word missionale ekklesiologie se fokus op God se

betrokkenheid in die wéreld en in mense se lewens dus gedien.

Moontlike diagnostiese vrae wat gevra kan word om die waarderende openheid van

die proses van geloofsvorming te ondersoek, is soos volg:

e Funksioneer die proses van geloofsvorming met die veronderstelling dat God
reeds besig is in die wéreld en in mense se lewens, alvorens daar nog met

hulle gesprek gevoer word?

e Gee die proses genoeg geleentheid vir mense om met vryheid hulle
lewenstorie en lewensvisie te deel? Word deelnemers goed genoeg
uitgeluister, sonder om te vinnig gevolgtrekkings te maak oor die betekenis

wat hulle self aan ervarings en ontmoetings met die Christelike Storie heg?

5.2.6 Kreatiwiteit

Die sesde riglyn wat in Hoofstuk 4 geidentifiseer en bespreek is handel oor die
uitnodiging tot kreatiwiteit (vgl. Afdeling 4.6.6). Kreatiwiteit is as’t ware die modus
waarvolgens die proses van geloofsvorming plaasvind. Dit hou direk verband met die
ander riglyne in die wiel (figuur 5.3), asook met die spilpunt wat ontmoetings met die
Christelike Storie behels. Afdeling 4.4.9.1 tot Afdeling 4.4.9.3 gee 'n uiteensetting van
die kreatiwiteit wat nodig is vir Groome se benadering van “life to Faith to life” (vgl.
Groome, 2011b:275).

Een van Aristoteles se drie vorme van kennis, waarby Hoofstuk 2 stilgestaan het,
behels “poiesis”. In Hoofstuk 2 is die gevolgtrekking gemaak dat “poiesis” as 'n
gelykwaardige vorm van kennis beskou moet word, gelykstaande aan “theoria” en
“praxis”. Afdeling 2.6.4 brei uit op die betekenis en implikasies van die drie vorme

van kennis. “Poiesis” betrek misterie, kuns en poésie.

“Poiesis” gaan egter nie bloot oor die gebruik van kunsvorms nie, maar ook oor die
“saam-skepping” van kennis wat plaasvind. Groome (1998:48) beskryf die benutting
van kreatiwiteit in sy Gedeelde Christelike Praksis soos volg:

The ‘creative’ dimension is honored by attending to people’s historical

visions and to the Vision of God’s reign by enlivening their imaginations
and empowering their wills to be cocreators of it now.

Afdeling 4.5.12 het die Gestaltteoretiese perspektiewe op kreatiwiteit uitgelig.
Gestaltteorie werp die lig op bewustheid, asook metodes wat mense kan help met
bewuswording. Yontef (1993:58) beskryf die Gestalt eksperiment as 'n oefening
waarmee 'n persoon die meganisme ontdek waarvolgens aspekte van die self
vervreem kan word, sodat bewustheid van die self en die omgewing vermy kan
word. Joyce en Sills (2014:130) identifiseer 'n proses waarvolgens 'n eksperiment

gewoonlik kan verloop:

e I|dentifiseer die ontluikende figuur;

Stel 'n eksperiment voor;

Beoordeel die eksperiment volgens risiko en uitdaging;

Ontwikkeling van die eksperiment;

Voltooiing van die werk;

Assimilasie en integrasie van leerpunte.

By die ontwikkeling van die eksperiment, maak Joyce en Sills (2014:130) konkrete
voorstelle oor moontlike opsies: visualiseringsoefeninge; verskeie kunsmateriale;
musiek, sang, dans, foto’s en skryfwerk. Hierdie mediums kan ingespan word om
mense geleentheid te gee om deur kreatiwiteit hul bewustheid te bevorder.

Uiteindelik is die veronderstelling dat bewustheid sal lei tot kreatiewe aanpassing in

die lewe om ontmoetings met die Christelike Storie in die proses van geloofsvorming

te laat realiseer.

Wanneer dit oor kreatiwiteit handel, is daar bepaald twee sake wat pertinent na vore
tree:

a) Die geleentheid om deur middel van kreatiewe uitdrukking mense te bemagtig

om hulle eie storie en visie na vore te bring;

b) Die geleentheid om saam kreatief te kan wees in die skepping van 'n

alternatiewe werklikheid waarin die lewe anders geleef kan word.

Beide hierdie funksies is steeds gefokus op ontmoetings met die Christelike Storie.
Eersgenoemde ontlok mense se eie stories en visies, vanwaar die ontmoeting met
die Christelike Storie plaasvind. Laasgenoemde funksie vind weer plaas vanuit die
ontmoeting met die Christelike Storie. Die laasgenoemde funksie lei en bemagtig

mense om alternatiewe te kies waarvolgens hulle kan leef.

Diagnostiese vrae wat gebruik kan word om kreatiwiteit van die proses van

geloofsvorming te ondersoek, is:

e Word daar genoegsame geleentheid vir mense gegee om deur middel van

kreatiewe uitdrukking kontak te maak met hul eie stories en visies?

e Op watter kreatiewe wyse word die Christelike Storie aangebied, sodat mense

die geleentheid kry om 'n ontmoeting (“encounter”) daarmee te kry?

e |s daar voldoende geleentheid vir mense om deur middel van kreatiwiteit
alternatiewe oor die toekoms te droom en te visualiseer, sodat dit hulle

bemagtig om met hulle lewens daaraan deel te neem?

5.3 Samevatting

In hierdie hoofstuk is daar gefokus op die pragmatiese taak van Osmer (2008:11). In
die voorafgaande hoofstukke is die transversale dialoog tussen Gestaltteorie en
Groome se benadering hanteer. Hoofstuk 4 se normatiewe riglyne, ontgin vanuit die
dialoog, is in hierdie hoofstuk verwerk tot 'n praktykmodel wat binne 'n

verskeidenheid van situasies toegepas kan word.

Die praktykbenadering is in 'n metafoor vervat (Figuur 3.1) wat die ses riglyne tot 'n
eenheid saamvoeg. Met die bespreking van die ses riglyne is daar diagnostiese vrae

voorsien wat persone kan help om praktyke van geloofsvorming waarby hulle

betrokke is, te beoordeel.

Hoofstuk 6

Samevatting en Bevindings

6.1 Inleiding

In hierdie hoofstuk word 'n uiteensetting gegee van die studie soos wat dit in elke
hoofstuk hanteer is. Op hierdie wyse word 'n breé oorsig van die studie voorsien. Die
breé oorsig gee 'n samevatting van die studie. Hierdie oorsig illustreer op watter
wyse elkeen van die vier take van die praktiese teologie (Osmer 2008:10) in hierdie
studie uitgevoer is om uiteindelik by 'n praktykbenadering tot geloofsvorming uit te

kom.

Beskrywende/
Empiriese
Taak

Interpreterende
Taak

Pragmatiese
Taak

Normatiewe
Taak

Figuur 6.1: Osmer (2008:4) se model vir die vier take van Prakties-Teologiese
navorsing

Die studie is benader vanuit 'n postfondasionele benadering. Van Huyssteen
(2006:16-17) noem die implikasies van 'n postfondasionele benadering vir die

teologie:

For theology a postfoundationalist model of rationality should include an
interpretation of religious experience that not only facilitates an
evaluation of the problem-solving effectiveness of religious and

theological traditions, but also transcends pitfalls like the kind of dualist
approach that sets up a false dilemma between the “natural” and the
“supernatural” and then demands a reductionist choice between the two.

Die postfondasionele benadering skep ruimte vir transversaliteit (Van Huyssteen
2006:18). Osmer (2008:170-172) verwys na transversale dialoog in sy bespreking
van die normatiewe taak van praktiese teologie. Transversaliteit word deur Schrag
(soos aangehaal deur Osmer, 2008:170) vergelyk met die manier hoe die stokkies
van die spel “pick-up-sticks” aan mekaar raak en in verskillende rigtings wys. In
hierdie studie is 'n transversale dialoog tussen Groome se benadering en
Gestaltteorie ontgin om 'n praktykbenadering tot geloofsvorming binne die konteks
van missionale ekklesiologie te genereer. Die rigtingwysers vir geloofsvorming wat
vanuit Gestaltteorie en Groome se benadering, asook vanuit missionale
ekklesiologie geidentifiseer is, is in die transversale dialoog by mekaar uitgebring om

riglyne te identifiseer vir die praktykbenadering tot geloofsvorming.

Vervolgens word die stappe wat geneem is ten einde die studie te voltrek,

uiteengesit soos wat dit in elke hoofstuk hanteer is.

6.2 Uitvoering van vier take van praktiese teologie

Die oorkoepelende navorsingsvraag wat in Hoofstuk 1 gestel is, is die

volgende:

o Watter Praktykbenadering tot geloofsvorming kan ontwikkel word vanuit ‘n
dialoog tussen Gestaltteorie en Thomas Groome se benadering tot

geloofsvorming?

In die beantwoording van die oorkoepelende navorsingsvraag, is vier vrae
geidentifiseer om by die antwoord van die navorsingsvraag uit te kom. Elkeen van
die vier vrae korreleer met een van die vier take van praktiese teologie, soos
uiteengesit deur Osmer (2008:10). Die onderstaande figuur illustreer op watter wyse
die hoofstukke ooreenstem met die take van praktiese teologie, soos uiteengesit
deur Osmer (2008:10).

Beskrywende/ Wat gebeur, volgens Thomas Groome, tydens

Empiriese die proses van geloofsvorming?
Taak

Hoofstuk 2

Watter lig kan Gestaltteorie werp op die proses
Hoofstuk 3 '“terp{etire”de van geloofsvorming, sodat beter verstaan kan
aa word hoe dit gebeur?

Normatiewe Wat behoort tydens die proses van
Hoofstuk 4 Taak geloofsvorming te gebeur?

Hoe kan daar reageer word op die insigte wat

Pragmatiese ontwikkel is oor die praktyk van geloofsvorming
Hoofstuk 5 Taak vanuit die dialoog tussen Thomas Groome se
benadering en Gestaltteorie?

Figuur 6.2: Navorsingsvrae volgens hoofstukke in ooreenstemming met
Osmer (2008:4) se model vir die vier take van Prakties-Teologiese
navorsing

Die navorsingsvraag wat in Hoofstuk 2 gevra is, behels:

e Wat gebeur, volgens Thomas Groome, tydens die proses van

geloofsvorming?

Die navorsingsvraag in Hoofstuk 2 het gefokus op die beskrywende taak van
praktiese teologie (Osmer, 2008:10). In die beantwoording van die navorsingsvraag
is geloofsvorming volgens Groome se benadering ondersoek en beskryf. In die
beskrywing van Thomas Groome se benadering is die hoofstuk soos volg
uiteengesit: Eerstens is 'n bespreking van die komponente van Groome se Gedeelde
Christelike Praksis hanteer (Afdeling 2.2). Die komponente van Groome se
benadering wat geidentifiseer is, behels huidige aksie, kritiese refleksie, dialoog, die
Christelike Storie, die Christelike Visie asook 'n teenswoordige dialektiese

hermeneutiek.

Daarna het die vyf bewegings van Groome se benadering gevolg (Afdeling 2.3),
waarin die onderskeie komponente na vore kom soos wat dit in die praktyk

plaasvind. Groome se vyf bewegings behels:

a) Verwoord die huidige aksie;

b) Deelnemers se huidige stories en visies;

c) Die Christelike gemeenskap se Storie en Visie;

d) Dialektiese hermeneutiek tussen die Storie en deelnemers se stories;

e) Dialektiese hermeneutiek tussen die Visie en deelnemers se visies.

Groome se doelwit vir geloofsvorming is in Afdeling 2.4 uiteengesit. Die
oorkoepelende doelwit is geidentifiseer as die Bewind van God (“‘Reign of God”).
Saam met die oorkoepelende doelwit is twee eksistensiéle doelwitte vir
geloofsvorming geidentifiseer: vir geleefde Christelike geloof en vir die heelheid van
menslike vryheid. In Afdeling 2.5 is die uitkoms van geloofsvorming, soos deur
Groome beskou, verduidelik. Konasie (wysheid) en terugroeping van “wees” is as

uitkoms vir geloofsvorming in Groome se benadering geidentifiseer.

In die laaste afdeling van die Hoofstuk 2 (Afdeling 2.6) is daar stilgestaan by Groome
se soeke na 'n epistemologie wat die geidentifiseerde doel van geloofsvorming kan
dien. Daar is bevind dat Groome die drie vorme van kennis van Aristoteles as
gelykwaardige vorme van kennis beskou: “theoria”, “praxis” en “poiesis”. Die
gevolgtrekking is dat Groome se Gedeelde Christelike praksis benadering hierdie

drie vorme van kennis ondersteun.

Wat gebeur, volgens Thomas Groome, tydens die proses van geloofsvorming?
Hoofstuk 2 toon aan dat mense tydens geloofsvorming bemagtig word om deel te

neem aan die bewind van God.

Die navorsingsvraag wat in Hoofstuk 3 gevra is, behels:

e Watter lig kan Gestaltteorie werp op die proses van geloofsvorming, sodat
beter verstaan kan word hoe dit gebeur?

In Hoofstuk 3 is daar gefokus op die interpreterende taak van die hermeneutiese
sirkel, soos uiteengesit deur Osmer (2008:10-11). In die beantwoording van die
navorsingsvraag, is daar eers inleidend verwys na Gestaltteorie as 'n benadering wat
gebruik kan word om die proses van geloofsvorming te verklaar (Afdeling 3.2). Die

filosofiese wortels van Gestaltteorie is in Afdeling 3.3 uiteengesit. Daar is spesifiek

gefokus op die fenomenologie, dialogiese eksistensialisme en die veldteorie. 'n
Basiese uiteensetting van Gestaltteorie is in Afdeling 3.4 hanteer. Daar is stilgestaan
by die paradoksale teorie van verandering en die Gestalt kontaksiklus. Die wyse
waarop integrasie en assimilasie langs die weg van bewustheid plaasvind, is
verduidelik. Spesifieke kontakgrensmodifikasies is uiteengesit, wat belemmerend vir

geloofsvorming kan wees.

In Afdeling 3.5 is enkele verdere Gestalt konsepte bespreek, gevolg deur die
interpretasie van geloofsvorming vanuit Gestaltteorie in Afdeling 3.6. Daar is bevind
dat die paradoksale teorie van verandering en die kontaksiklus verklarings verskaf
vir die wyse waarop geloofsvorming plaasvind. Spesifieke Gestalt konsepte wat
direkte implikasies het vir die wyse waarop geloofsvorming verklaar kan word, is ook
bespreek. Afdeling 3.7 is 'n samevatting van die hantering van die interpreterende
taak van Osmer (2008:10) in Hoofstuk 3.

Watter lig kan Gestaltteorie werp op die proses van geloofsvorming, sodat beter
verstaan kan word hoe dit gebeur? Daar is in Hoofstuk 3 bevind dat Gestaltteorie
geloofsvorming verklaar as 'n proses waarvolgens mense deur middel van
bewustheid kontak maak met die veld waarin hulle hulself bevind, sodat

geloofsvorming langs die weg van integrasie deel van hulleself word.

Die navorsingsvraag wat in Hoofstuk 4 gevra is, behels:
e Wat behoort tydens die proses van geloofsvorming te gebeur?

Hoofstuk 4 fokus op die normatiewe taak van die hermeneutiese sirkel, soos
uiteengesit deur Osmer (2008:4). In die beantwoording van die normatiewe vraag is
daar gefokus op die riglyne wat vir geloofsvorming ontstaan vanuit 'n dialoog tussen
Gestaltteorie en Groome se benadering, wat binne die huidige konteks van
missionale ekklesiologie van die NGK gebruik kan word. Om te ontdek wat in die

proses van geloofsvorming behoort te gebeur (normatief) is:

a) rigtingwysers vir geloofsvorming binne die konteks van missionale

ekklesiologie geidentifiseer;

b) rigtingwysers vir geloofsvorming vanuit Groome se benadering geidentifiseer;

c) rigtingwysers vir geloofsvorming vanuit Gestaltteorie geidentifiseer;

d) riglyne vir geloofsvorming geidentifiseer vanuit 'n dialoog tussen Gestaltteorie

en Groome se benadering, in die lig van missionale ekklesiologie.

Die resultate van Hoofstuk 2 se deskriptiewe taak en Hoofstuk 3 se interpreterende
taak word in Hoofstuk 4 deur middel van 'n transversale dialoog bymekaar gebring.
Na die inleiding van Afdeling 4.1, is die konteks van missionale ekklesiologie van die
N.G. Kerk in Afdeling 4.2 bespreek. Normatiewe rigtingwysers vir geloofsvorming is
vanuit missionale ekklesiologie geidentifiseer (Afdeling 4.3). Afdeling 4.4 het die
normatiewe rigtingwysers vir geloofsvorming, soos wat dit vanuit Groome se
benadering geidentifiseer kan word, uiteengesit. Die normatiewe rigtingwysers is
verkry op grond van die deskriptiewe navorsing wat in Hoofstuk 2 afgehandel is. In
Afdeling 4.5 is rigtingwysers vir geloofsvorming aangedui op grond van die
interpretatiewe navorsing oor die wyse waarop Gestaltteorie die proses van
geloofsvorming verklaar. Dit is die interpretatiewe navorsing wat in Hoofstuk 3
hanteer is. Vanuit die rigtingwysers wat in Afdeling 4.3 tot Afdeling 4.5 geidentifiseer
is, word normatiewe riglyne vir geloofsvorming in Afdeling 4.6 uiteengesit. Ses
normatiewe riglyne vir geloofsvorming is deur middel van die transversale dialoog

geidentifiseer:

a) Die doelwit van geloofsvorming behels die Bewind van God;

b) Ontmoetings met die Christelike Storie. “Storie” word as 'n inklusiewe term
gebruik om ook Groome se verwysing na “Visie” te vervat.

c) Onderskeidende wysheid;

d) Selfopofferende verhoudings;

e) Waarderende openheid,;

f) Kreatiwiteit.

Wat behoort tydens die proses van geloofsvorming te gebeur? Geloofsvorming
behoort mense te bemagtig om deel te neem aan die Bewind van God. Hierdie
bemagtiging vind plaas deur middel van ontmoetings met die Christelike Storie,
onderskeidende wysheid, selfopofferende verhoudings, waarderende openheid en

kreatiwiteit.

Hoofstuk 4 is afgesluit in Afdeling 4.7 wat 'n kort uiteensetting gee van die

transversale dialoog wat in hierdie studie in Hoofstuk 4 kulmineer.

Die navorsingsvraag wat in Hoofstuk 5 gevra is, behels:

e Hoe kan daar reageer word op die insigte wat ontwikkel is oor die praktyk van
geloofsvorming vanuit die dialoog tussen Thomas Groome se benadering en

Gestaltteorie?

In die beantwoording van die pragmatiese vraag is 'n praktykbenadering tot
geloofsvorming daargestel. Hoofstuk 5 fokus op die vierde fase van Osmer (2008:4)
se hermeneutiese spiraal, naamlik die pragmatiese taak van praktiese teologie. Na
die inleidende Afdeling 5.1, is 'n praktykbenadering tot geloofsvorming in Afdeling 5.2
uiteengesit. Hierdie praktykbenadering bestaan uit 'n metafoor vir geloofsvorming wat
verkry is deur die normatiewe riglyne vir geloofsvorming soos wat dit in Hoofstuk 4
bevind is. Die metafoor bestaan uit 'n son en n wiel. Die son verteenwoordig die
Bewind van God as oorkoepelende doel vir geloofsvorming. Die wiel simboliseer 'n
ruimte waarbinne geloofsvorming plaasvind. Die ruimte van die wiel word
gekonstitueer deur vier riglyne: onderskeidende wysheid, selfopofferende
verhoudings, waarderende openheid en kreatiwiteit. In die sentrum van die wiel is 'n
spilpunt waarom die ander vier riglyne wentel. Die spilpunt behels ontmoetings met
die Christelike Storie.

Vir elke riglyn in die praktykbenadering is diagnostiese vrae voorsien, wat persone
kan gebruik om prosesse van geloofsvorming waarby hulle betrokke is, te beoordeel.
Die vrae word as oop vrae gestel wat binne 'n verskeidenheid van situasies toegepas

kan word.

Hoe kan daar reageer word op die insigte wat ontwikkel is oor die praktyk van
geloofsvorming vanuit die dialoog tussen Thomas Groome se benadering en
Gestaltteorie? Mense kan geleentheid gegun word om ontmoetings met die
Christelike Storie te beleef, sodat hulle bemagtig word om deel te neem aan die
Bewind van God. Die ruimte waarbinne sodanige ontmoetings kan plaasvind, word
gekenmerk deur onderskeidende wysheid, selfopofferende verhoudings,
waarderende openheid en kreatiwiteit.

6.3 Moontlikhede vir verdere navorsing

Benewens die ontwikkeling van 'n praktykbenadering tot geloofsvorming vanuit
Gestaltteorie en Groome se benadering, het daar ook enkele areas vir moontlike
verdere studie ontstaan. Die onderwerp van studie in hierdie navorsing behels
geloofsvorming. Dialoog tussen Gestaltteorie en teologie behoort aangaande 'n breé
spektrum van onderwerpe gevoer te kan word. In die volgende paragrawe word
enkele onderwerpe vir moontlike verdere dialoog tussen Gestaltteorie en teologie

uitgewys, wat deur die loop van hierdie studie na vore gekom het.

6.3.1 Christelike humanisme en Gestalt terapie

Daar is raakpunte tussen Groome se siening van menslike vryheid (2011b:120) as
deel van die heerskappy van God, en Gestaltteoretiese uitgangspunte wat soms
bestempel word as humanisties van aard. Hier kan kortliks verwys word na die
bydraes wat De Gruchy (2011:7) gelewer het aangaande Christelike humanisme:
“Being Christian is, in large measure, about seeking to become more fully human,
and doing so in common with others.” De Gruchy (2011:14) argumenteer dat
Christelike humanisme, as 'n aanvaarbare trajek in 'n diverse samelewing, van
waarde kan wees vir transformasie. De Gruchy (2011:14) voorsien ses verklarings

oor die waarde van Christelike humanisme in 'n kontemporére konteks:

a) Christelike humanisme is inklusief in die visie van menslikheid. Die mens

se primére identiteit is menslikheid.

b) Christelike humanisme bevestig die Godgegewe waardigheid van mense,

asook die gepaardgaande verantwoordelikheid wat daarmee saamgaan.

C) Christelike humanisme is oop vir kennis en insig, waar dit ook al vandaan
kom. Die Christelike Skrifte en die lang geskiedenis van interpretasie

daarvan bly egter die belangrikste.

d) Christelike humanisme dring daarop aan dat die liefde van God nie geskei

kan word van liefde vir ander nie.

e) Christelike humanisme heg hoér waarde aan geregtigheid, goeie regering,
ekologiese verantwoordelikheid en globale gesondheid as aan plaaslike

belange. Dit gaan ten diepste oor die welwese van die hele wéreld.

f) Christelike humanisme moedig menslike kreatiwiteit aan en het ™n

waardering vir skoonheid.

Dit is die mening van die navorser dat dialoog tussen Christelike humanisme en
Gestaltteorie die potensiaal het om van groot waarde te wees, veral aangaande
menswaardigheid en geregtigheid.

6.3.2 Ooreenkomste tussen Groome en Osmer

Osmer se benadering tot prakties- teologiese navorsing is in hierdie navorsing
gevolg. Die vier take van Osmer behels die deskriptiewe taak, interpretatiewe taak,
normatiewe taak en die pragmatiese taak (Osmer, 2008:11). Dit begin by die konteks
en die praktyk, beweeg oor na interpretasie en verklaring vanuit verwante
vakwetenskappe, daarna behels dit 'n fase waartydens profetiese onderskeiding
toegepas word, waarna dit weer by die praktyk eindig met veronderstelde nuwe insig
wat toegepas kan word.

Groome se vyf fases van geloofsvorming het ook 'n bepaalde viloei, wat hy in sy
meer onlangse werk vereenvoudig tot “Life to Faith to life” (Groome, 2011b:262). Die
beweging in Groome se proses van geloofsvorming begin by die praktyk in mense
se lewens, beweeg oor na kritiese refleksie, en loop uit op die ontmoetings met die
Christelike Storie en Visie. Vanuit die Christelike Storie en Visie word nuwe
moontlikhede vir die praktykbenadering tot geloofsvorming in die toekoms ontsluit.
Die eerste riglyn behels die doelwit van geloofsvorming, naamlik “Vir die Bewind van
God”. Die tweede riglyn handel oor die spilpunt waarom geloofsvorming draai,
naamlik “Ontmoetings met die Christelike Storie”.

Daar is dus duidelike ooreenkomste tussen die praktykbenadering tussen Osmer se
vier take van die praktiese teologie en Groome se benadering tot die proses van

geloofsvorming. Die navorser reken dat navorsing aangaande die ooreenkomste en

die verskille tussen Osmer en Groome egter nuwe insig kan lewer aangaande

prakties- teologiese navorsing.

6.3.3 Generering van materiaal

Die spilpunt van geloofsvorming is in hierdie studie geidentifiseer as ontmoetings
met die Christelike Storie. Dit is die navorser se ervaring dat daar 'n tekort is aan
materiaal wat aan mense die geleentheid gee om kontak-ervarings met die Bybelse
tekste te beleef. Heelwat voorbeelde kan gegee word van Bybelskole of
Bybelstudies wat mense op 'n kognitiewe vlak van die Bybel leer, hoewel dit meer
gefokus is op “theoria” vorme van kennis. Hilton (2012:81-101) se bydraes
aangaande die benutting van die Skrif tydens missionale vorming is in hierdie studie
benut. In sy bydraes is daar voorbeelde verskaf aangaande die aanbieding van
materiaal vir Bybelse geletterdheid. Dit is die navorser se opinie dat daar 'n behoefte
is aan materiaal wat fasiliteerders sal bemagtig om mense ontmoetings met die
Christelike Storie te laat beleef “Vir die Bewind van God”. Dit kan in die vorm van
Bybelskool-materiaal wees, wat s6é saamgestel word dat dit mense nooi om “in die
storie te klim”. Hilton se voorstel is dat sulke aanbiedings 'n mengsel tussen 'n

historiese lees en 'n literére lees sal verg (vgl. Afdeling 4.3.8.2).

6.4 Bydrae van hierdie studie

Die fokus van hierdie studie is geloofsvorming. Die dialoog tussen Gestaltteorie en
Groome se benadering het 'n unieke bydrae oor die praktyk van geloofsvorming
gelewer. Die wyse waarop integrasie tydens geloofsvorming plaasvind, toon vanuit
hierdie studie aan dat die rol van elke mens as agent-subjek nie onderskat mag word

nie.

n Geintegreerde geloof beteken dat mense enige waardes, houdings of aksies wat
deel van hulle geloofsuitkyk is, as deel van hulleself sal kan erken. Op hierdie wyse
word elke mens wat geintegreerd leef, agente van verandering ter wille van heelheid

in die wéreld.

Indien die ses riglyne wat in die praktykbenadering tot geloofsvorming opgeneem is,

toegepas word, behoort dit ook binne die Suid-Afrikaanse konteks van groot waarde

te wees.

a)

b)

Geloofsvorming wat plaasvind vir die Bewind van God, sal mense kan help
om te begryp dat geloofsvorming nie bloot van elke individu self is nie.
Geloofsvorming vind ook nie net plaas ter wille van die kerk self nie.
Geloofsvorming vind plaas ter wille van die wéreld en alle mense, wat deel is
van God se Bewind.

Ontmoetings met die Christelike Storie, as riglyn, behoort Christelike
gemeenskappe te help om te fokus op byeenkomste en prosesse
waarvolgens elke persoon die geleentheid gegun word om persoonlik te
beleef watter impak die Christelike Storie op hom/haar het. Die behoefte aan
materiaal wat dit vir Christelike gemeenskappe moontlik maak om sodanige
ontmoetings te beleef, is duidelik gestel.

Die ander vier riglyne is steeds gefokus op ontmoetings met die Christelike
Storie en gee 'n duidelike beeld van die wyse waarop mense in mekaar se
teenwoordigheid behoort op te tree om ontmoetings met die Christelike Storie
saam te kan beleef. Dit is 'n bemagtigende praktykbenadering wat ten diepste
daarop gemik is om geloofsgemeenskappe te begelei om hulle leefwéreld te

transformeer.

6.5 Samevatting van die navorsing

In Hoofstuk 1 is die navorser se persoonlike motivering en doelwit vir die studie

uiteengesit. Dit is die navorser se ervaring dat hierdie betrokke doelwit bereik is. Die

vier take van Osmer het die vioei van die transversale dialoog bepaal. Vanuit die

dialoog tussen Groome se benadering en Gestaltteorie is bepaalde trajekte

geidentifiseer. Tesame met die normatiewe konteks van missionale ekklesiologie,

het praktiese riglyne ontvou, terwyl die onderskeie terreine van Gestaltteorie en

Groome se benadering bespreek is.

Vanuit die transversale dialoog is ses konkrete riglyne saamgevoeg tot n
praktykbenadering wat binne 'n verskeidenheid van kontekste van waarde sal wees
vir persone wat gemoeid is met die proses van geloofsvorming. Die
praktykbenadering is baie oop aangebied, sodat dit in verskillende terreine benut kan
word. Die riglyne is binne 'n metafoor tot 'n eenheid saamgevoeg, aangesien die

riglyne deurgaans onderling met mekaar verband hou.

Die postfondasionele benadering, soos uiteengesit deur Van Huyssteen (2006:16-
17), het die navorser in staat gestel om die transversale dialoog in hierdie studie te
hanteer. Deur gebruik te maak van 'n postfondasionele benadering, is die navorser in
staat gestel om sowel Groome se benadering as Gestaltteorie as twee verskillende
teorieé wat binne verskillende dissiplines bestaan, te respekteer. Daar is nie gepoog
om die twee benaderings tot 'n universele benadering te integreer nie. Die
postfondasionele benadering het dit wel moontlik gemaak om die twee benaderings
te ontgin weens die rigtingwysers vir geloofsvorming wat daaruit geidentifiseer kon
word. Dit is ook die postfondasionele benadering wat dit moontlik gemaak het om die
konteks van missionale ekklesiologie in die N.G. Kerk met die transversale dialoog te

verreken.

